
Ollscoil ciúin faoi Ghuth na Gaeltachta
le Colm Ó Broin

T
á Ollscoil na hÉireann
Gaillimh ag diúltú ceis-
teanna a fhreagairt maid-
ir le Guth na Gaeltachta.

Tá an eagraíocht phobail nach
mór tite as a chéile tar éis do bheirt
urlabhraithe aitheanta a thabhairt le
fios nach bhféadfadh siad labhairt
go poiblí.

Dúirt Éamonn Mac Niallais,

Stiúrthóir Acadamh na hOllsco-
laíochta Gaeilge i nGaoth Dobhair go
raibh comhairle faighte aige nár
ceart dó labhairt faoi pholasaithe an
rialtais i leith na Gaeltachta.

Níl sé ráite aige cé a thug an
chomhairle seo dó ach tuigtear do
Ghaelscéal gurb í an Ollscoil atá i
gceist.

Dhiúltaigh OÉG ceisteanna a
fhreagairt maidir leis an gcás.

“Ní bheidh ráiteas a dhéanamh ag
an Ollscoil faoin ábhar seo,” arsa
urlabhraí.

Tá bagairt faighte ag urlabhraí eile
de chuid Ghuth na Gaeltachta,
Dónall Ó Cnáimhsí, ón Roinn
Ealaíon, Oidhreachta agus Gaeltach-
ta, go mbrisfear as a phost é má
labhraíonn sé faoi pholasaithe na
Roinne go poiblí.

De réir daoine atá ag obair san
earnáil phobail i nGaeltacht Dhún na
nGall tá imní ann labhairt in éadan
pholasaithe na Roinne de bharr an
méid atá tarlaithe don Uasal Ó
Cnáimhsí.

Dúirt urlabhraí ón Roinn, áfach:

“Níl aon choinníoll le maoiniú na
Roinne a chuireann cosc ar
eagraíochtaí pobail a fhaigheann
cúnamh ón Roinn labhairt go poiblí
faoi pholasaithe na Roinne Ealaíon,
Oidhreachta agus Gaeltachta.”

Faigheann Acadamh na hOllsco-
laíochta Gaeilge maoiniú ó Ollscoil
na hÉireann Gaillimh, ón Údarás um
Ardoideachais agus ón Roinn
Ealaíon, Oidhreachta agus Gaeltach-
ta.

Ar lean ar leathanach 2

A lorg fágtha
ag Benedict
ach an lorg
dearfach é?
ANAILÍS 
le Páidí Ó Lionáird 

N
í raibh an chuma
riamh air go raibh sé
róthugtha don
ngairm. Bhí sé saghas
míchompordach agus

místuama ar shlí éigin dá bharr sin.
Ach bhí sé diongbháilte agus docht
daingean ina chur chuige. Fáilte
faoi chaille bróin a cuireadh roimh
a chinneadh éirí as an Suí Naofa faoi
cheann coicíse. 

Bheadh sé éagórach iarracht a
dhéanamh ar bhreithiúnas a thab-
hairt ar an bPápa ina iomláine, óir
ní dhéantar é sin go hiondúil nuair
nach mbíonn a chuid scríbhinní ar
fad nó a chuid smaointeoireachta
ar fad curtha san áireamh.  Ní
féidir neamhaird iomlán a
dhéanamh dá chuid tuairimíochta
faoi mhná ná homaighnéasaigh,
áfach.

Tá siad san, agus baill eile na
hEaglaise a bhí curtha ó dhoras ag
a chuid ráiteas ollchaomhacha
glórach ó shin agus bheadh sé dea-
cair aon mhilleán a chur orthu. 

Ar lean ar leathanach 2

An Pápa Benedict XVI atá chun
éirí as ag deireadh na míosa 

Cad chuige na 
traidisiúin a bhaineann
le bainiseacha?

‘Fás teoranta’
seachas 
‘gluaiseacht’ ag an
ghaelscolaíocht 
ó Thuaidh? 

An íocfaidh
Gaeilgeoirí níos
lú de Cháin
Mhaoine? 
Buntáiste le baint as ceangal díolacháin
sa gcóras cánach maoine? 
Máirtín Ó Catháin, tuairisciú
sa bhreis le Colm Ó Broin

N
í chiallaíonn ceangail a
chuireann cosc ar dhíol
tithe ar an margadh
oscailte go dtiocfaidh
daoine slán ón gCáin

Mhaoine.
Dúirt an Teachta Dála Seán Kyne

gur tharraing sé an t-ábhar seo anuas i
gcomhrá cosáin leis an Aire Airgeadais
agus gur dhúirt Micheál Ó Nuanáin go
bhfuil luach éicint ag baint le chuile
theach.  

Ach, san am céanna, dúirt an tAire
Ó Nuanáin gur féidir cosc ar dhío-
lachán a chur san áirimh agus úinéir

ag déanamh meastacháin ar luach an
tí.    De réir an cheantalaí ó Ghaoth
Dobhair, Éamonn Mac Giolla Bríde,
d’fhéadfadh coinníollacha díolacháin
an praghas atá ar theach a laghdú 30-
40%.

Comhrá neamhoifigiúil a bhí ann, a
dúirt an Teachta Kyne ach thug an
tAire a dhearcadh  ginearálta ar an
gceist.

Tá an cosc ar dhíolachán, atá ina
chuid den cheadúnas pleanála, go
mór i gceist i gceantracha Gaeltachta
ar dhá chúis: tá stádas ard tugtha don
timpeallacht i mórán chuile
Ghaeltacht agus tá ceist na Gaeilge
ann freisin. 

Ar lean ar leathanach 2

Mairéad Ní Chuaig, láithreoir de chuid TG4 agus Tristen Rosenstock,
láitheoir an chláir 'Imeall' ag bronnadh na IFTAS i mBaile Átha Cliath ar an
Satharn, áit ar bronnadh 5 Ghradam IFTA ar TG4. 

Ar lean ó leathanach a haon
Áit a ndéarfadh a lucht tacaíochta

gur ag cloí le briathar Dé a bhí sé, nuair
a bhrúigh sé cuid dá thréad ó dhoras,
b’amhlaidh gur chuir seisean glas air
ina ndiaidh. 

Scríobhann an ‘National Catholic
Reporter’ go raibh aithne ar an bPápa
Eoin Pól II as a nuálaíocht, a chleasan-
na nuamheáin, Pápa a bhainfeadh geit
as a shlua, ach i gcás thoghadh Bene-
dict XVI, áfach, ceapadh go raibh
deireadh leis an ré sin, nach mbainfí
geit arís asainn le linn a thréimhse. Ba
léir go rabhthas mícheart.

Bhainfeadh Benedict an gheit is mó
asainn nuair a bhris an scéal ag uair an
mheánlae Dé Luain, go n-éireodh sé as
a cheannas ar an Eaglais Chaitliceach.
Ó shin i leith, tá siad siúd is mó ar
ghoill a cheannas orthu ag impí ar an
Vatacáin malairt treo a roghnú nuair a
phiocfar comharba idir seo agus
deireadh Márta.

Nuair a cailleadh an Pápa Eoin Pól II,
bhí leasú radacach de dhíth, leasú a
d’osclódh an glas ar an ndoras, a
leathadh ar oscailt é agus a shéidfeadh
anáil nua faoi thuiscint an tsoiscéil.
Leasú a chuirfeadh tús le

díospóireacht - nó dioscúrsa ar a
laghad – faoin mbearna idir an Eaglais
Chaitliceach agus eaglaisí Chríostaí
eile a dhúnadh. 

Chiallódh a leithéid de ‘chothromú’
go mbeadh deis pósta bronnta ar sha-
gairt, deis do mhná a bheith ina
sagairt, deis ag homaighnéasaigh
abheith ina mbaill chomhlíonta den
eaglais agus b’fhéidir, fiú, go mbeadh
an bhearna idir na heaglaisí Críostaí ar
fad laghdaithe de bheagán.
Éacúiméineachas a ceapadh le Vat-
acáin 2.

Níor tharla sé. A mhalairt i ndairíre a

tharla mar gur tharraing Benedict XVI
cogadh ar an eaglais nuair a labhair sé
in óráid dá Alma Mater in Regensberg
in 2006. Ansin, labhair sé faoina ndúirt
Impire Biosántach i ndeireadh an
cheathrú haois déag – é ag leagan smál
ar eaglais na Moslamach ar fud an
domhain.

Ar deireadh, i ndiaidh don domhan
Moslamach sráideanna a gcathracha a
thabhairt fúthu, ghabh sé leithscéal
agus ghuigh sé mar Mhoslamach i
Mosc Ghorm na Tuirce nuair a thug sé
cuairt ar an dtír i ndeireadh na bliana
céanna, 2006. D’athraigh sé téacs na

hóráide i ndiaidh na heachtra.
Ar deireadh, conas a chuimhneofar

ar an bPápa Benedict XVI? Beidh sé
deacair an chaibidil dheireannach faoi
a scríobh nó a léamh go dtí go
gcaillfear é.  

Bhí sé traidisiúnta, caomhach,
daingean ina chuid smaointeoireacht
agus diongbháilte go bhfágfadh sé a
thréimhse gan cur as don status quo. I
ré ina n-aithnítear fanacht socair mar
chéim chun cúil, is léir nach leor an
status quo a chosaint agus dá réir, fara-
or, cuimhneofar ar Benedict XVI don
aon ghníomh sin amháin.

A lorg fágtha ag Benedict ach an lorg dearfach é?

Ar lean ó leathanach a haon
D’fhógair an tAire Stáit

Gaeltachta, Dinny McGinley,
go heisiach le Gaelscéal i mí
Dheireadh Fómhair seo caite
go raibh deontas breise €1 mil-
liún le leithdháileadh ar an
Acadamh.

Leag an tAire béim ar an táb-
hacht a bhaineann leis an
deontas seo don phleanáil
teanga agus an suntas a
bhaineann leis maidir leis an
Stráitéis Fiche Bhliain don
Ghaeilge.

“Tá taithí agus saineolas ag
an Acadamh i réimse na
pleanála teanga agus na for-
bartha pobail agus tá sé i gceist
go mbeidh an tAcadamh ag
cabhrú go praiticiúil le clár oil-
iúna a chur i bhfeidhm ag baint
úsáid as na hionaid atá acu sa
Ghaeltacht,” a dúirt an tAire.

“Tá plean oibriúcháin
leagtha amach ag an Acadamh
dóibh féin don bhliain acadúil
reatha agus tá an phleanáil
teanga sa Ghaeltacht lárnach
sa phlean sin,” ar seisean.

Ollscoil
ciúin faoi
Ghuth na
Gaeltachta

Naoise Ó Muirí, Ardmhéara Bhaile Átha Cliath, le Bláthnaid Ó Brádaigh,
Uachtarán nua-thofa Oireachtas na Gaeilge 2013, ag an ócáid insealbhaithe i
gCultúrlann na hÉireann. GRIANGHRAF: SEÁN Ó MAINNÍN 

Ar lean ó leathanach a haon
Bhí téarmaí áiríthe leagtha síos leis an

gcosc ar dhíolachán i gceantracha
éagsúla le fada an lá; bhíodh téarma saoil
i nGaillimh bunaithe ar chúiseanna tim-
peallachta agus tá go leor acu sin i bhfei-
dhm i gcónaí.  

Laghdaíodh an téarma ceangail sin go
dtí 7 mbliana le himeacht aimsire.  Le riar
blianta, cuireadh cosc ar dhíolachán ar
thithe sa nGaeltacht mar bheartas cosan-
ta teanga.  Tá tréimhsí éagsúla curtha i
bhfeidhm; scór bliain, 15 bliana, 7
mbliana agus mar sin de.  

Ciallaíonn an cosc ar dhíolachán sa
gcóras pleanála nach féidir an teach a
dhíol ach le duine/daoine atá chomh
cáilithe céanna leis an úinéir sa gcóras
pleanála.   Mar shampla, d’fhéadfaí teach
a bhfuil cosc air de bharr coinníollacha
Gaeilge a dhíol le comharsa a mbeadh
Gaeilge aige nó aici.  

Ach ní fhéadfaí cuid ar bith de na tithe
atá faoi cheangal – cibé cúis a bheadh leis
- a dhíol ar an margadh oscailte le do
rogha duine.  Fágann sin gur dóigh ná a
mhalairt go mbeadh sé an-deacair cean-
naitheoir ar bith a fháil i gcásanna áiríthe
– sin nó go mbeadh an praghas lagh-
daithe. 

Ceaptar go bhfaighidh daoine litreacha
ó na Coimisinéirí Cánach faoi cheann
míosa nó mar sin ina mbeidh luacháil
tugtha ar a gcuid tithe.  Beidh deis ansin
ag an úinéir freagra a thabhairt agus
féachaint leis an meastachán sin a
laghdú má cheaptar go bhfuil sé ró-ard.
Tarraingíodh anuas an cheist seo i
nGaelscéal anuraidh agus tá sé luaite
anonn agus anall ó shin.  

Ach ó thárla an crú a bheith ag teacht
ar an tairne anois, tá an cheist dúisithe go
mór.  Níl a fhios go barainneach cén chaoi
a ndéanfar láimhsiú ar an lascaine atá
ceaptha a bheith as an gcosc díolacháin.

Beidh na Coimisineirí Ioncaim ag seo-
ladh litreacha chuig úinéirí maoine an
mhí seo chugainn agus measúnú iontu ar
an mhéad de cháin mhaoine atá le n-íoc..
Is féidir le teaghlaigh cur in éadan
mheasúnú na gCoimisinéirí má shíleann
siad go bhfuil sé ró-ard. 

Dar le ceantálaithe is beag seans go
ndéanfaidh mórán daoine é sin óir tab-
harfaidh oifigigh de chuid na gCoimis-
inéirí cuairt ar an teach chun measúnú
eile a dhéanamh agus is féidir fíneáil
€1,000 a ghearradh ar dhuine má chuire-
ann siad measúnú nach bhfuil cruinn
chuig na Coimisinéirí.

An íocfaidh Gaeil-
geoirí níos lú de 
Cháin Mhaoine? 

Éirígí ar son na mban 
Tá éirí amach ar son na mban eagraithe i
gceantracha ar fud na hÉireann
amárach, 14 Feabhra, mar chuid den
fheachtas domhanda ‘One Billion Ris-
ing’ chun deireadh a chur le foréigean i
gcoinne na mban. Deir Hanna Kelleher,
duine de luch eagraithe na himeachta i
mBaile Átha Cliath, gur “deis iontach é
seo chun aird daoine a tharraingt ar an

cheist seo. Tá sé thar a bheith táb-
hachtach go mbeidh fir mar chuid de
chomh maith”. De réir staitisticí
domhanda, déanfar éigniú nó ionsaí
foréigin ar bhean amháin as gach triúir
sa domhan. Cuirtear síos ar an fheachtas
mar sheasamh domhanda ina aghaidh
chultúr an éignithe agus an fhoréigin a
déantar ar mhná agus ar chailíní. 

‘Fás teoranta’ seachas ‘gluaiseacht’
ag an ghaelscolaíocht ó Thuaidh? 

Méabh Ní Thuathaláin 

Tá sé ráite ag Seamus Mac
Seáin, duine de lucht
Bhóthar Seoighe a bhu-
naigh an chéad bhunscoil
lánGhaeilge ó Thuaidh in

1971 nach bhfuil ag éirí le Comhairle na
Gaelscolaíochta (CnaG) gníomhú de
réir na n-achmhainní a bhronn an rial-
tas uirthi agus gur cheart go mbeadh “i
bhfad níos mó scoileanna bunaithe
faoin am seo.” 

Dar leis an ghníomhaire teanga
clúiteach Mac Seáin, d’éirigh i bhfad
níos fearr le hiarrachtaí Ghaeloiliúint,
grúpa neamhspleách oideachais, thar
thréimhse deich mbliana sna 90í ná
mar a d’éirigh le CnaG ó shin. 

Tharraing Mac Seáin aird ar na 15
bhunscoil agus na cúig aonad a bhu-
naigh Gaeloiliúint ó 1991-2000 agus é
seo déanta “ar i bhfad níos lú
acmhainní.” 

Tháinig CnaG chun cinn mar tho-
radh ar Chomhaontú Aoine an Chéas-
ta, le comhordú a dhéanamh ar an
Ghaelscolaíocht sna Sé Chontae,
cúram a bhí ag Gaeloiliúint go dtí sin. 

“Cé go bhfuil a thrí oiread daoine ag
obair le Comhairle na Gaelscolaíochta,
ní dheachaigh siad i bhfeidhm ar an
ghaelscolaíocht mar a bheinn ag súil.
Is de bharr easpa monatóireachta agus

iniúchta nár baineadh amach na cus-
póirí a bhí de dhualgas orthu a bhaint
amach i mo thuairim-se. Tá fócas nua
atá de dhíth ar CnaG bunaithe ar fhor-
bairt scoileanna nua,” ar seisean.   

“Bhí mé ariamh den bharúil go
gcaithfeadh 60 bunscoil ar a laghad a
bheith sna Sé Chontae le go mbeadh
an meas criticiúil againn leis an
Ghaelscolaíocht a dhéanamh buan. Tá
sé ag baint i bhfad barraíocht ama an
meas criticiúil sin a bhaint amach,” a
dúirt Mac Seáin. 

De réir figiúirí CnaG, tá 3, 393 páiste
cláraithe in 28 bunscoil lánGhaeilge
agus seacht n-aonad Gaeilge (atá ag
feidhmiú taobh istigh de bhun-
scoileanna Béarla), sna Sé Chontae
faoi láthair.  Tá ardú 1,081 tagtha ar
líon na ndaltaí atá ag freastal ar bhun-
scoileanna lánGhaeilge agus ardú 358
ar líon na ndaltaí atá ag freastal ar
‘aonaid’ Ghaeilge ag leibhéal bun-
scoile le deich mbliana anuas.

Maíonn  an Dr. Gabrielle Nic Uidhir,
bunaitheoir Ghaeloiliúint, atá anois
ina léachtóir sa choláiste oiliúna,
Coláiste Mhuire, go bhfuil forbairt
straitéiseach na Comhairle ag dul i
bhfeidhm ar bhealach leanúnach ar an
ghaeloideachas ó Thuaidh.

“Ní féidir a bheith ag súil leis an
bhorradh céanna is a chonaic muid ag
an tús. Tá níos mó teaghlach ag rogh-

nú na gaelscolaíochta agus tá daoine
ag tacú leis an scoileanna atá ann,”
arsa sí. 

Dar le Nic Uidhir, tá gaelscoileanna
ag leathnú amach ó na cathracha
chuig na ceantracha tuaithe le roinnt
blianta anuas agus tá ‘fás teoranta ach
leanúnach’ ar an ghaeloideachas sna
Sé Chontae. 

I ráiteas a chuir Micheál Ó Duibh,
Príomhfheidhmeannach Chomhairle

na Gaelscolaíochta, chuig Gaelscéal,
dúirt sé go bhfuil an “mórfhás faoi
ghaelscoileanna a tharla ar feadh na
80í agus 90í ag leanúint ar aghaidh sna
2010í” agus go bhfuil CnaG ag obair
chun 88 gaelscoil (idir leibhéal naís-
coile, bunscoile agus iarbhunscoile) a
bheith bunaithe faoi 2020, má leanann
an fás. 

“Tá Comhairle na Gaelscolaíocht ag
obair chuige go mbeidh áit mar is ceart

ag an Ghaelscolaíocht ar bhord
stiúrtha ÚSO agus ag féachaint chuige
go mbeidh struchtúr cuí ann san
údarás úr le riar mar is ceart a
dhéanamh ar earnáil na Gaelsco-
laíochta, ar phleanáil ceantair agus ar
fhorbairt na hiarbhunscolaíochta
chomh maith.” 

Dar le Janet Muller, Príomhfhei-
dhmeannach de chuid Phobal, scáth
eagras Gaeilge ó Thuaidh, a bhí ar
bhord Chomhairle na Gaelscolaíochta
“cruthaíonn na figiúirí go bhfuil fás ar
an Ghaelscolaíocht, cinnte, ach, go
dtaispeánann siad cé chomh fadálach
is atá luas an fháis le deich mbliana
anuas, agus cé chomh teoranta is atá
na féidearthachtaí aistrithe ó leibhéal
na bunscolaíochta go leibhéal na
hiarbhunscolaíochta.” 

Creideann Muller go caithfidh an
Roinn Oideachais amharc go cúra-
mach anois ar na bealaí a comhlío-
nann sí a cuid dualgas a leagadh síos i
gComhaontú Aoine an Chéasta maid-
ir leis an Ghaelscolaíocht ‘a spreagadh
agus a éascú’. 

Measann Feargal Mac Ionnrach-
taigh, as an eagraíocht Forbairt Feirste
go bhfuil forbairt agus
inmharthanacht na Gaelscolaíochta ó
Thuaidh go fóill ag brath ar dhío-
graiseoirí logánta a bhíonn ag obair ón
bhun aníos. 

“Bíodh is go bhfuil stádas reachtúil
ag an ghaeloideachas ó 2000 is léir go
bhfuil géarghá le straitéis fheach-
tasaíochta éifeachtach le dul i ngleic
leis an mhoilleadóireacht agus
doicheall i dtaobh aitheantais, forbairt
curaclam agus acmhainní
oideachasúil go fóill,” a dúirt Mac Ion-
nrachtaigh. 

Go dtí seo, tá meánscoil lán-
Ghaeilge amháin agus ceithre shruth
meánscoile ó Thuaidh. Beidh anailís i
nGaelscéal ar fhás na gaelscolaíochta
ag leibhéal meánscoile an tseachtain
seo chugainn. 

• “Ba cheart go mbeadh i bhfad níos mó
scoileanna ann”, a deir bunaitheoir na 
chéad scoile 

• “Mórfhás faoi ghaelscoileanna a tharla
ar feadh na 80í agus 90í ag leanúint 
ar aghaidh sna 2010í,” a deir 
Comhairle na Gaelscolaíochta

Líon ar rollaí in aonaid Ián-Ghaeilge

Líon ar rollaí i mbunscoileanna Ián-Ghaeilge

02/03 03/04 04/05 05/06 06/07 07/08 08/09 09/10 10/11 11/12

Líon ar rollaí i mbunscoileanna Lán-Ghaeilge agus in aonaid 
lán-Ghaeilge ó Thuaidh in 2002/03 agus 2012/13 . 

Aonaid (Bunscoile) bunscoileanna Iomlán

2002/03 312 19541642

670 339327232012/13

Figiúirí ón Roinn Oideachais Thuaisceart Éireann

Figiúirí ó Chomhairle na Gaelscolaíochta

Riail Eorpach athraithe de bharr chás Mhic Ruairí
Colm Ó Broin

D’ATHRAIGH an tAontas Eorpach
rialacha a bhaineann le lipéid ar chó-
gais chun dúshlán dlíthiúil a thóg
Gaeilgeoirí aitheanta a chloí.

Mhaígh an t-iriseoir agus iarU-
achtarán ar Chonradh na Gaeilge,
Tomás Mac Ruairí, san Ard-Chúirt, go
raibh dualgas ar chomhlachtaí leighis
lipéid i nGaeilge agus i mBéarla a chur
ar chógais a dhíoltar sa Phoblacht.

Bhí an cás bunaithe ar threoir de
chuid an Aontais a dúirt go raibh ar
chomhlachtaí lipéid a chur ar chógais
“sa theanga oifigiúil nó sna teangacha
oifigiúla” atá ag gach ballstát.

De bharr an cháis, bheartaigh an
tAontas Eorpach foclaíocht an
rialacháin a athrú go dtí “i dteanga

oifigiúil nó teangacha oifigiúla, mura
bhforálfaidh an Ballstát sin a mhalairt.”

Ciallaíonn sé seo gur leor lipéad i
dteanga oifigiúil amháin, an Béarla i
gcás na hÉireann mar shampla, a chur

ar chógais de réir na treorach.
Ghlac Coimisiún na hEorpa,

Comhairle na nAirí agus Parlaimint na
hEorpa leis an athrú. 

Is faoi gach ballstát atá sé rialacháin

intíre a chur  i bhfeidhm lena chinntiú
go ndéantar lipéadú i ngach teanga
oifigiúil atá acu féin, an Fhionlainnis
agus an tSualainnis san Fhionlainn,
mar shampla.

Tá sé mar rogha ag an rialtas
rialacháin intíre a chur i bhfeidhm
chun Gaeilge a chur ar lipéid ach níl
Mac Ruairí dóchasach go dtarlóidh sé
sin. Throid Rialtas na hÉireann an cás
in aghaidh Mhic Ruairí agus, dar leis,
léiríonn sé gur cur i géill atá i bpola-
saithe an Stáit i leith na Gaeilge.

Mhaígh an Rialtas i rith an cháis go
gcuirfí go mór le costais chógais dá
mbeadh Gaeilge ar lipéid mar aon le
Béarla.

“Ghlac siad le hargóintí na hearnála
agus rith siad leo,” arsa Tomás Mac
Ruairí.

“Chruthaigh muid le linn an cháis,
áfach, go raibh an argóint sin bréagach.
Tá na cógais seo ar díol i dtíortha leis an
daonra céanna agus atá ag Éire agus
iad ar fáil i dteangacha éagsúla, agus níl
costas breise ag baint leo.”

“Léiríonn sé arís, ó bunaíodh an
Stát, seachas corr-rud anois agus arís,
nach raibh gníomhaíocht nó fealsú-
nacht cheart ag an rialtas i leith na
Gaeilge.

“Bíonn go leor plámáis faoin teanga
ach feiceann muid an cur i gcoinne a
tharlaíonn ar chúl stáitse, mar a tharla
sa chás seo.”

Dúirt sé chomh maith go raibh ion-
tas air gur vótáil feisirí i bParlaimint na
hEorpa ar son an athraithe agus gur
léirigh sé seo an chumhacht atá ag an
earnáil leighis.

Cógas dátheangach ón bhFionlainn.

Ceangal le Sinn Féin níos soiléire
de bharr pobalbhreith – Ó Cuív
Máirtín Ó Catháin

C
reideann an Teachta Dála
Éamon Ó Cuív go dtugann
torthaí pobalbhreithe le
gairid tuilleadh fianaise go
mbeadh ciall le ceangal

Rialtais idir Fianna Fáil agus Sinn Féin.
Cuireann an pobalbhreith sin Fianna
Fáil ar barr i measc páirtithe polaitiúla
na tíre don chéad uair le roinnt blianta.  

Ag labhairt dó le Gaelscéal an
tseachtain seo, dúirt an Teachta Ó
Cuív go bhfuil sé ar an intinn chéanna
anois agus a bhí sé bliain ó shin faoi
cheangail idir an dá pháirtí.  

Ba mhór i gceist an scéal seo nuair a
foilsíodh é an chéad uair i nGaelscéal
anuraidh agus tharraing sé
díospóireacht ar fud na tíre. Bhí cuid
de lucht Fhianna Fáil féin go glórach
ina aghaidh agus cáinteach ar Ó Cuív
faoina dhearcadh. 

Ach dúirt an Teachta Ó Cuív arís an
tseachtain seo go bhfuil sé fós ar an
intinn chéanna faoi cheangal le Sinn
Féin.  

“Ar ndóigh, bhraithfeadh sin ar
Shinn Féin freisin,” a deir Éamon Ó
Cuív.  “Chonaic muid chomh fada siar
leis na 1940í go ndeachaigh Clann na
Poblachta isteach le Fine Gael agus an
Lucht Oibre.  Sin rogha eile.”  

San am céanna, creideann Éamon Ó
Cuív go bhfuil cuid den tacaíocht a
bhíodh ag Fianna Fáil imithe i dtreo
Shinn Féin agus go bhfuil bun-
tacaíocht an dá pháirtí á thaispeáint
sin anois.  

Dúirt an Teachta Ó Cuív go bhfuil
chuile chosúlacht ann anois go bhfuil
an réamhaisnéis a thug sé féin faoin
gclaonadh i gcúrsaí polaitíochta na tíre
anuraidh ag éirí níos soiléire. 

“De réir na pobalbhreithe seo,
bheadh 44% eatarthu ag Fianna Fáil
agus ag Sinn Féin,” a deir Ó Cuív. 

“D’fhágfadh sin go mbeadh Fine
Gael agus an Lucht Oibre gann ar an
oiread a theastódh uathusan le dhul i
mbun Rialtais arís.  Mar sin, dá
mbeadh Fianna Fáil ag iarraidh a bhei-
th sa Rialtas bheadh dhá rogha
shoiléara go maith ann – a bheith
istigh le Fine Gael nó a bheith istigh le
Sinn Féin”. 

Cé acu a bhfearr leis féin?
“Chaithfinn a rá go mbeinn ag dul i
dtreo an taobh Poblachtánach,” a deir
Éamon Ó Cuív.   

Nuair a ceistíodh an Seanadóir
Trevor Ó Clochartaigh faoin leagan
amach atá ag Sinn Féin faoi cheangal
Rialtais le páirtithe eile, dúirt sé nach
raibh aon rogha ar leith acu.  

“Bhraithfeadh sé ar an tacaíocht a
bheidís sásta a thabhairt do phola-
saithe Shinn Féin,” a deir an Clochar-
tach.  

Dúirt an Seanadóir Ó Clochartaigh
nach raibh plé déanta acu go mion ar
na hábhair nach mbeadh Sinn Féin
sásta géilleadh orthu. 

San am céanna, d’fhéadfaí glacadh
leis go mbeadh cothromaíocht i gcúr-
saí oideachais agus leighis do chuile
dhuine chomh maith le cáin 1% ar
mhilliúnaithe agus deireadh leis an
dleacht tithe ar chuid acu. Bheadh an
bhuntáiste a bheadh ag pobal na tíre ar
achmhainní nádúrtha ina measc
freisin.

Mhínigh an Seanadóir Ó Clochar-
taigh go raibh Sinn Féin in ann
comhoibriú leis an DUP sa Tuaisceart
cé gur beag duine a chreid go ndéanfaí
sin agus nach raibh an doras á dhú-
nadh ar pháirtí ar bith ó Dheas.  

“Ar ndóigh, b’fhéidir go mbeadh
dearcadh eile ag na páirtithe sin ar
Shinn Féin,” arsa Ó Clochartaigh.     

An mbeidh tionchar ag na pobalbhreitheanna ar Fhianna Fáil ó Thuaidh? 
Anailís le hAnton Mac Cába

L
eis an phobalbhreith is
déanaí ó Dheas, tá Fianna
Fáil ar ais ar an pháirtí is
mó - tá impleachtaí aige
seo don Tuaisceart.

Tá folús sa Tuaisceart do pháirtí
náisiúnach nach Sinn Féin é;  tá sé
sin le feiceáil i vóta an SDLP. 

In 1998, bhí an SDLP i mbarr a
réime agus thóg siad 177,693 vóta sa
toghchán don Tionól. Sa toghchán
deireannach don Tionól, dhá bhli-
ain ó shin, thit sin go dtí 94,286. 

142,858 vóta a bhí ag Sinn Féin in
1998, ach mhéadaigh sin go dtí
178,224 vóta faoi 2011. Mar sin, tá
rud beag thar 42,000 vótóir náisiú-
nach nach bhfuil ag caitheamh vóta

níos mó.
I bhfírinne, seans go bhfuil an

laghdú níos lú ná sin. Dúirt straitéisí
de chuid Shinn Féin gur tháinig cuid
mhór den mhéadú sa vóta s’acu féin
ó dhaoine nár chaith vóta roimhe
sin.

Mar sin, tá vóta náisiúnach
amuigh ansin nach bhfuil sásta le
Sinn Féin, ach nach gcreideann go
dtig leis an SDLP dúshlán a thab-
hairt.

Tá súile chuid d’Fhianna Fáil ar an
Tuaisceart. 

Tá eite náisiúnach sa pháirtí agus
feiceann siad an méadú ar tha-
caíocht Shinn Féin sa phobalbhreith
ó Dheas. Dar leo nach aon dochar a
ndúshlán a thabhairt ó Thuaidh.

An mhí seo caite, bhí píosa tuair-
imíochta ag Michéal Ó Máirtín ar an
Irish News. Sa phíosa, cháin sé an
Feidhmeannas go láidir. 

Thart ar an am céanna, rinne an
Máirtíneach freastal ar chomhdháil
in Inis Diomáin, Co. an Chláir. 

Dúirt Comhairleoirí de chuid an
SDLP a bhí i láthair gur shocraigh sé
cruinniú leo agus gur chuir sé suim
ina raibh le rá acu.

Thart ar leathdhosaen bliain ó
shin, bhí Fianna Fáil ag caint faoi
dul ó Thuaidh. 

Anois, tá cumainn in achan con-
tae acu agus tá daoine sinsearacha
san SDLP báúil le Fianna Fáil. Mar
shampla, dúirt Patsy McGlone go
raibh sé i bhfabhar ‘conradh don

daonlathas sóisialach’ le Fianna
Fáil. Leis, ar ndóigh, tá daoine cois
teorainn ó Thuaidh atá ina mbaill de
chumainn ar an taobh eile den teo-
rainn.

Bhí, cheana, Comhalta den Tionól
Reachtach ag Fianna Fáil. B’shin é
Gerry McHugh, a d’éirigh as Sinn
Féin mar go raibh sé ag iarraidh a
pháirtí féin a cheapadh mar chún-
toir s’aige féin. 

Níor sheas McHugh don Tionól
agus nuair a sheas sé do Chomhair-
le Fhear Manach, sheas sé mar iar-
rthóir neamhspleách.

Léiríonn sin nach mbeidh sé sim-
plí ag Fianna Fáil eagraíocht
éifeachtach a chur ar bun ó
Thuaidh.

An Seanadóir Trevor Ó Clochar-
taigh, Sinn Féin Eamon Ó Cuív TD, Fianna Fáil 

Dramhaíl Núicléach amach ó Thoraigh? 
Anton Mac Cába

TÁ imní ar fheachtasóirí timpeallachta i nDún na nGall go bhfuil
dramhaíl nimhiúil sa bhfarraige ar chúl Oileán Thoraigh. 

Rinneadh an dramhaíl sin a dhumpáil sna 50idí, taobh amuigh
den limistéar trí mhíle mar a bhí ann ag an am. 

Dúirt Aodán Ó Gallchóir, ón ghrúpa feachtasaíochta Dumpa
Mara Dhún na nGall / Sea Dump Donegal, go raibh tumadóirí den
bharúil gur cúpla míle bairille a bhí ann. 

“Bhí Cabhlach Ríoga na Breataine ag dumpáil – d’admhaigh
siad sin sna 90í,” ar seisean. “Tugadh bairillí dóibh sna 50í, le fáil
réidh díofa.”

Tá caint le fada sa cheantar faoi na bairillí. 
Bhí an Dr Patrick Delap as Gaoth Dobhair riamh glórmhar ar an

cheist. Dar leisean gur dramhaíl núicléach atá iontu. 
Dar leis an Ghallchóireach go bhfuil trí sprioc roimh Dhumpa

Mara Dhún na nGall. Caithfidh siad pictiúr a fháil de na bairillí ar
ghrinneall na farraige, caithfidh siad scrúdú a dhéanamh ar an
ábhar atá istigh iontu Agus nuair a bheidh sin déanta acu, cuirfidh
siad brú ar an rialtas anseo le brú a chur ar rialtas na Breataine. 

Oileán Thoraí

CLUAS SA CHEANNÁRAS
Eoin Ó Murchú

Is maith an margadh é - don rialtas!
TÁ ríméad ar Theachtaí an rialtais i
dTeach Laighean an tseachtain seo
- in ainneoin na pobalbhreithe -
mar gheall ar an margadh a rin-
neadh faoina nótaí gealltanais. 

Ní hamháin go gcreideann na
Teachtaí gur margadh maith é, ach
creideann siad go n-athróidh sé
seasamh a bpáirtithe sna chéad
phobalbhreitheanna eile.

Cinnte, tagann an socrú salach ar
an méad a bhí le rá ag Fine Gael
agus, ach go háirithe, ag Páirtí an
Lucht Oibre, i gcaitheamh an
fheachtais thoghchánaíochta nuair
a thug siad le fios nach n-íocfaí
oiread agus pingin rua sa mbreis
leis na bainc eachtrannacha faoina
fiacha a cuireadh go héagóireach

orainne, muintir na hÉireann.
Tá sé fógartha ag an rialtas le

fada, ámh,  nach séanfaidís na
fiacha, agus sa gciall sin tá roinnt
eacnamaithe den tuairim gurb é an
margadh ab fhearr a d'fhéadfaí a
fháil, ná an rata úis a laghdú agus
téarma na n-aisíocaíochtaí a leath-
nú amach.

Ach an rachaidh sé i bhfeidhm
dáiríre ar an bpobal?  Ar thaobh
amháin tá an freasúra - nó an
freasúra clé ar aon chuma (mar tá
Fianna Fáil ag tacú leis an rialtas
faoin margadh) - ag clamhsán nach
cóir na fiacha seo a bheith orainn
ón gcead lá agus go bhfuil ualach
curtha ar shliocht ár sleachta leis
an margadh seo.

Tá an freasúra seo cainteach
freisin nach mbeidh na sábháiltí
chomh mór is atá á mhaíomh ag an
rialtas.

Mar sin fhéin, tá níos mó dóchais
ag Teachtaí an rialtais ná mar a bhí
le fada.

Ach, agus is ábhar mór buartha é
seo do Pháirtí an Lucht Oibre,
tháinig na mílte oibrithe amach ar
fud na tíre in aghaidh pholasaithe
déine an rialtais  - cead míle duine
dar leis na meáin.

Bhí an margadh mór ar eolas ag
na daoine seo, ach is éard a theast-
aíonn uatha na athrú a d’aistreodh
ualaigh na bhfiacha ó ghnáthoib-
rithe go dtí na daoine saibhre -
abhus nó thall.

SCEITHEADH d'aongh-
nó scéal fúithi go raibh
amhras ina leith go
raibh sí ag tiomáint faoi
thionchar an óil, ach
léirigh an torthaí sa
deireadh nach raibh sí
gar don teorainn ar chor
ar bith.

Ach is éard atá ag cur
as di ná gur sceitheadh
an scéal.

Go deimhin, aon-
taíonn Teachtaí as
chuile pháirtí léi faoin
ngearán seo, mar is léir
gur sháraigh Garda
éicínt an dlí nuair a scei-
th sé (nó sí) an t-eolas
faoi gur gabhadh í ar an
amhras seo.

Agus rud eile atá ag
déanamh imní do na
Teachtaí ná gur
cuireadh srianta láimhe
uirthi - rud neamh-
choitianta ar fad i
dtaobh mná agus fíor-
neamhchoitianta mura
bhfuil foréigean i gceist.

Tá fiosrú á iarraidh
faoi seo ach beidh sé
fíordheacair a chinntiú
cé a bhí freagrach nó cén
t-údar a bhí leis.  Ach ní
féidir ligean don Gharda
Síochána baint ar bith a
bheith acu le cursaí
polaitíochta, is cuma cé
mhéad airgid atá le fáil ó
nuachtáin faoi leith.

Duine amháin sa Dáil
nach bhfuil ríméad
uirthi ná Clare Daly

Fianna Fáil ar an mbealach ar ais

AGUS má tá ríméad ar Theachtaí an
rialtais is beag é i ndáiríre leis an
ríméad atá ar Theachtaí agus ar
Sheanadóirí de chuid Fhianna Fáil.

Tuigeann siad go maith, ar ndóigh,
nach deireadh an scéil é pobalbhreith
amháin, agus go bhféadfadh an scéal
a bheith difriúil dá mbeadh níos mó
ama ag daoine chun téarmaí an
mhargaidh faoi na nótaí gealltanais a
mheas.

Ach mar sin fhéin, don chéad uair
le trí bliana, tá Fianna Fáil ar ais sa
gcéad áit i measc pháirtithe an stáit
agus is deas an rud é sin do na Teach-
taí.

Tá Fianna Fáil an-sásta freisin go

bhfuil bearna ag dul i méad idir iad
féin agus Sinn Féin, cé gur fiú a thab-
hairt faoi ndear go bhfuil an páirtí i
gcónaí sa gceathrú háit i mBaile Átha
Cliath, réigiún nach bhfuil oiread
agus Teachta amháin acu faoi láthair.

Ar an taobh eile, níl Fine Gael ag
titim go tubaisteach ach tá sleamhnú
le tabhairt faoi ndear maidir le
tacaíocht an pháirtí.  Tá sé deacair,
ámh, a thuiscint cén fáth go mbeadh
vótóirí ag aistriú ó Fhine Gael go
Fianna Fáil mar is beag difir atá idir
pholasaithe na bpáirtithe, mar a
léirigh vóta Fhianna Fáil faoin mar-
gadh gealltanais.

Tá Sinn Féin sásta go maith freisin.

Nil siad ag dul i méad a thuilleadh ach
tá a gcuid tacaíochta nua ag fanacht
réasúnta seasmhach dóibh - 18% ar
an meán anois i gcomparáid le 10%
san olltoghchán.  Ar na figiúirí sin
beidh 25 suíochán nó mar sin acu sa
gcéad bhabhta seo chugainn.

Ach is Teachtaí pháirtí an Lucht
Oibre atá ag breathnú thar a gcuid
guaillí go faiteach mar ag 10% caill-
fidh an páirtí leath dá gcuid suíochán,
agus a vóta olltoghchán ag dul go
Sinn Féin agus go Fianna Fáil.

Léirigh mórshiúlta an deireadh
seachtaine go bhfuil an aicme oibre ar
buile i gcónaí agus is iad atá ag cail-
liúint níos mó na Fine Gael.

Clare Daly TD : Sceitheadh d'aonghnó scéal fúithi
go raibh amhras ina leith go raibh sí ag tiomáint
faoi thionchar an óil ach ní raibh sí gar don teo-
rainn ar chor ar bith. 
[PIC : SASKO LAZAROV/PHOTOCALL IRELAND]

"Tá ríméad ar
Theachtaí an rialtais i
dTeach Laighean an
tseachtain seo - in
ainneoin na
pobalbhreithe - mar
gheall ar an margadh
a rinneadh faoina
nótaí gealltanais" ; An
tAire Airgeadais
Michael Noonan TD
ag an phreasócáid
inar léiríodh go raibh
socrú déanta le Banc
Ceannais na hEorpa
maidir le fiacha an
Bhainc Angla-
Éireannaigh [PIC : SASKO

LAZAROV/PHOTOCALL IRELAND]

Úrlabhraí de chuid Fhianna Fáil, Michael Mc Grath agus Michael Martin agus iad ag caint i ndiaidh gur votáladh ar
son reáchtaíocht eigeandála maidir le socrú na notaí gealltanais an tseachtain seo caite. GRIANGHRAF: SAM BOAL/PHOTOCALL 

Ais-troid
faoi 
shlogadh
LEADER
tosaithe
Concubhar Ó Liatháin  

TÁ feachtas na gcomhlachtaí
forbartha áitiúla i gcoinne
chinneadh an Aire Comhshaoil
maoiniú LEADER a chur faoi
choimirce choistí
shóisialta/eacnamaíochta ag
géarú. 

Tháinig triúr príomhfhei-
dhmeannach ó chomhlachtaí
forbartha áitiúla i gContae
Chorcaí le chéile lena n-amhras
i leith phlean an Aire Hogan a
chur in iúl ag preasócáid sa
chontae an tseachtain seo
caite. 

Tugadh impleachtaí phlean
an Aire Hogan chun solais i
scéal eisiach i nGaelscéal roimh
an Nollaig.  Tá sé molta ag an
Aire sa phlean, Putting People
First, go mbunófaí Coistí
Sóisialta Eacnamaíochta faoi
údarás na gComhairlí Contae.  

Bheadh sé i gceist go ndéan-
fadh na Coistí seo riar ar
mhaoiniú LEADER ó 2014 ar
aghaidh nuair a thiocfaidh an
buiséad nua i réim. 

Tá imní suntasach ann,
áfach, nach mbeadh an Aontas
Eorpach sásta leis an socrú atá
á moladh ag an Rialtas in
Éirinn.  Tá an tAontas ana shás-
ta leis an gcur chuige don fhor-
bairt áitiúil mar thoradh ar
cheannaireacht áitiúil atá le
sonrú in obair na gcomhlachtaí
agus na bpáirtíochta atá ag cur
LEADER i bhfeidhm sa tír seo
agus tá sé i gceist an cur chuige
seo a chur i bhfeidhm i
scéimeanna eile de chuid an
Aontais, Ciste Forbraíochta
Réigiúnaí na hEorpa  mar
shampla. 

I ráiteas a d’eisigh na comh-
lachtaí forbartha áitiúla, luadh
an moladh a deineadh i gCúirt
Iniúchóirí na hEorpa  in 2010.  I
moladh a rinne an Chúirt sin,
dúradh ná raibh luach sa bhreis
le cur le hobair ghrúpaí áitiúla
más amhlaidh go raibh for-
lámhas ag na hudaráis áitiúla i
bpróiseas na gcinntí.  

“Tógfar próiséas na gcinntí ó

na comhlachtaí forbartha
áitiúla - leithéidí WCDP - agus
bogfar iad isteach go Halla an
Chontae,” a dúirt Ryan
Howard, príomhfheidhmean-
nach na páirtíochta a fhei-
dhmíonn in oirthear an Chon-
tae. 

“Deir an Roinn go mbeidh
costas níos lú air sin - ach conas
a bheadh seo fíor nuair is é an
rud atá ar bun ná tuilleadh
maorlathais a chur leis an
maorlathas atá ann.”

Tá an Roinn Comhshaoil ag
maíomh go bhfuil an tAire ag
dul i ngleic leis na ceisteanna
atá tógtha ag na páirtíochtaí
áitiúla ar fud na tíre agus go
bhfuil comhráití ag leanúint
chun na ceisteanna a réiteach. 

Thug urlabhraí le fios go
leanfadh na Páirtíochtaí For-
bartha ag feidhmiú nuair a
bheadh na coistí sóisialta eac-
namaíochta ag feidhmiú agus
go mbeadh siad ag cur i bhfei-
dhm na gconarthaí a bheadh ar
fáil dóibh. 

Is é imní na gcomhlachtaí
forbartha, áfach, gur beag an
obair a bheadh fágtha acu dá
mbainfí LEADER uathu agus
nárbh fhada a mhairfeadh siad
beo ar an méid a bheadh
fágtha. Dá gclisfeadh orthu,
chaillfí go leor postanna, ní
hamháin sna páirtíochtaí féin
ach sna scéimeanna atá faoina
gcoimirce. 

Titim ollmhór i dtógáil tithe nua i gConamara

Cimíní sléibhe
faoi chaibidil i
dTeach Laighean 
Máirtín Ó Catháin 

BEIDH suim ar leith i gceantracha
Gaeltachta na tíre sa bplé a dhéanfar ar
chúrsaí cimíní sléibhe i dTeach
Laighean ar an 19ú lá den mhí seo.  

Beidh an Coiste Dála agus Seanaid
Um Chúrsaí Talmhaíochta ag cíoradh
na ceiste faoi dhualgais na dtionóntaí
ar chimíní.  

Beidh aird ar leith ar na moltaí atá ag
Seirbhís na bPáirceanna Náisiúnta agus
Fiadhúlra faoi mhéadú suntasach ar an
líon caorach ar na cnoic – é seo
bunaithe ar chúinsí timpeallachta. 

Tá tromlach chaoire sléibhe na hÉire-
ann i gcontaetha Gaeltachta.  Bhí lear
an-mhór caorach ar na sléibhe sna
blianta nuair a bhí deontais bunaithe ar
chuile chaora a bhí ag feilméara.  

Ach bhí eagrais thimpeallachta den
bharúil go raibh na caoire ag déanamh
dochair don sliabh agus don timpeal-
lacht.  

Athraíodh an córas deontais agus
tugadh orduithe go laghdófaí an líon
caorach go mór.

Ach i mí na Samhna seo caite
d’athraigh Seirbhís na bPáirceanna
Náisiúnta agus Fiadhúlra port.
Cuireadh plean le chéile a d’fhágfadh
go gcaithfí an líon caorach a dhúbailt
nó tuilleadh ar chuid de na cimíní.  

Dúradh go bhfuil an-iomarca fásra ar
an sliabh anois agus go dteastaíonn na
caoire ar ais ar na cnoic.  

Ach shocraigh an tAire Simon

Coveney, théis brú ó Chumann na
bhFeilméaraí agus ó roinnt polaiteoirí i
gcontaetha an iarthair, go gcuirfí stop
le plean Sheirbhís na bPáirceanna
Náisiúnta agus Fiadhúlra, go ceann
scaitheamh ar chuma ar  bith.  

Tá sé sa bplean freisin go gcaithfeadh
na tionontaí uilig i mbaile fearainn a
bheith freagrach as an líon caorach a
mhéadú. Dá gclisfeadh duine amháin
acu chaithfeadh an chuid eile an bhear-
na a líonadh nó bheidís thíos leis sna
deontais. 

Tá an córas seo cáinte ar fud na tíre in
áiteacha a bhfuil cimíní iontu. Táthar
ag rá go mbeadh sé dodheánta é a
láimhsiú go háitiúil.

Beidh ionadaithe ó Sheirbhís na
bPáirceanna Náisiúnta agus Fiadhúlra
agus ó Chumann na bhFeilméaraí ina
measc siúd a thiocfaidh ag cruinniú an
Choiste Talmhaíochta Dála agus
Seanaid ar an 19ú lá den mhí sep i
dTeach Laighean.  

Comórtas 
Pan-Cheilteach
buaite ag Seoirse
Ó Dochartaigh
BHUAIGH Seoirse Ó Dochartaigh ó Dhún
na nGall an Comórtas Náisiúnta Amhrá-
naíochta don Fhéile Phan-Ceilteach
Déardaoin seo caite.

Bhí 20 iomaitheoir éagsúla páirteach sa
chomórtas a bhí ar siúl in Óstán an Seven
Oaks i mBaile Cheatharlach.

Tháinig Enda Reilly sa dara háit agus
bhí an banna The Dirty 9s sa tríú háit.

Ba í Áine Durkin, ó Chonamara ó
dhúchas, a scríobh an t-amhrán ‘Le Do
Thaobh’ a chas Seoirse Ó Dochartaigh ar
an stáitse. Tá Áine ag cur fúithi in Inis
Eoghain le 30 bliain anuas agus tá sí
aitheanta mar scríbhneoir an bhlag
‘Rámhaille’.

Tá Seoirse Ó Dochartaigh ag ceol le
fada an lá agus tá iliomad ceirnín agus
dlúthdhiosca eisithe aige.

D’fhoilsigh sé leabhar, Logainmneacha
Inis Eoghain, le déanaí, chomh maith.
Bhuaigh siad €1,000 urraithe ag IMRO
agus beidh an t-amhrán in iomaíocht ar
son na hÉireann ag an gComórtas
Idirnáisiúnta Pan-Cheilteach a bheidh ar
siúl i gCeatharlach um Cháisc.

Máirtín Ó Catháin

TUGANN an líon tithe nua – tithe astú
féin – a tógadh i nGaeltacht dheisceart
Chonamara in 2012 léargas ar chúlú
suntasach sa gceantar.  

Taispeáineann na fógraí forbartha a
tugadh do Chomhairle Contae na
Gaillimhe anuraidh go raibh obair
thógála le tosú ar 27 dteach nua sa
gceantar ón Spidéal siar go Carna,
agus oileáin Árann san áirimh freisin.  

Tógadh 68 dteach nua sa gceantar
céanna sin in 2007 – sin cúig bhliana ó
shin.  

Tithe astú féin atá i gceist anseo; níl
eastáit tithíochta san áirimh.  Ó thárla
gur daoine as an áit féin, nó daoine a
bhfuil cónaí orthu go buan san áit, a
fhaigheann cead pleanála do thithe
astú féin i gConamara, tugann na
figiúirí seo léargas ar athrú mór eac-
namaíochta agus sóisialta sa bpobal.  

D’fhéadfadh sé go mbeadh a lorg
seo le tabhairt faoi deara ar an gcean-
tar uilig amach anseo mar gur cosúil

go bhfuil go leor de na daoine óga a
bheadh ag socrú síos imithe as an áit. 

Tá lagachan fíorshuntasach ar
thógáil tithe i gceantar na Ceathrún
Rua.  De réir fhigiúirí na Comhairle
Contae, tugadh fógra in 2007 go raibh
18 dteach nua á dtosú ansin.  

Ach ní raibh ann ach 5 cinn anu-
raidh.  Daoine áitiúla a bhí i gceist i
chuile chás acu seo in 2007 agus anu-
raidh. 

I gceantar Indreabháin is mo a bhí
tithe astú féin á dtógáil anuraidh – 9
gcinn de réir na bhfógraí forbartha a
tugadh don Chomhairle Contae.  

Mórán mar a chéile a bhí sé sin leis
an líon a tógadh sa gceantar sin 5
bhliana ó shin.  

Ach bhí riar maith tithe á dtógáil i
mBaile na hAbhann an uair sin, rud
nach raibh amhlaidh in 2012. 

Bhí obair le tosú ar 6 theach nua i
gceantar na nOileán anuraidh –sin i
gcomórtas le 9 gcinn in 2007.

Ní raibh ach dhá theach ar na
bacáin le tógáil sa gceantar uilig ó

chrosbhóthar Dhoire an Fhéich siar go
Carna anuraidh – an péire sin i gCill
Chiaráin; tógadh 16 theach sa taobh
sin tíre in 2007.   Tá figiúirí cheantar
Charna an-lag: 3 theach a bhí le tosú
ansin in 2007 agus ní raibh fógra
tógála do theach nua ar bith ann anu-
raidh. 

Tá figiúirí an Spidéil do thithe aon-
air suntasach sa méid is nach raibh
ach trí fhógra tugtha in 2007 go raibh
obair ag tosú ar thithe astú féin sa
gceantar sin; bhí sin laghdaithe go dtí
ceann amháin in 2012. 

Bhí dhá theach le tosú in Inis Oírr in
2012 agus ceann in Inis Mór.  Níl
mórán d’athrú ansin i gcomórtas leis
an gcaoi a raibh cúrsaí cúig bhliana ó
shin – péire in Inis Mór agus ceann in
Inis Oírr.  

Baineann na figiúirí seo uilig le tithe
nua – níl obair dheisiúcháin ná méadú
ar thithe i gceist.  

Tá laghdú an-mhór ar an réimse sin
tógála sa gceantar idir an Spidéal agus
Carna freisin. 

Péinteáil de Sheoirse Ó Dochartaigh

An tAire Comhshaoil, Pobail
agus Rialtais Áitiúil - Phil Hogan

Máirtín Ó
Catháin ar a bhfuil
ag tarlú i saol
polaitíochta Stáit
Aontaithe Meiriceá

Sacar atá ar an scáileán mór
atá crochta ar bhalla na
bialainne.  Fir óga aclaí ag
imeacht sna cosa in airde, ag
casadh ar nós an ghiorria, ag

lúbadh agus ag sníomh na liathróide
anonn agus anall go paiteanta.  

Ní hé seo Stáit Aontaithe Mheiriceá
– nó arb é?  Bhuel, ní hé an pictiúr trai-
disiúnta é ar chuma ar bith.  Go
hiondúil, bheadh fir théagartha le
feiceáil ar an scáileán sa teach ósta nó
in áiteacha poiblí ag baint croitheadh
as a chéile i gcluiche peile Meiriceá-
nach – sin nó fir sé troithe go leith ar
airde ag imirt cispheile.  Ní shin é atá
ar an scáileán seo in Framingham i
Massachusetts.  Ní Béarla ach an
oiread teanga an tí.  Seo iad Stáit Aon-
taithe nua Mheiriceá. 

Mórán ar chóimhéid a bheadh
Framingham le cathair na Gaillimhe.
Scór míle siar ó chathair Bhostúin atá
sé suite. Baile meánaicmeach den
chine gheal é Framingham go traidis-
iúnta.  Thaispeáin Daonáireamh na
bliana 2010 go raibh 68,318 duine ina
gcónaí ann an uair sin; b’shin ardú
2.1% ar an daonra a bhí ann deich
mbliana roimhe sin.  Sin iad na staitis-
ticí oifigiúla.   Ach chuile sheans go
bhfuil roinnt mílte lena chois sin ann –
daoine atá faoi cheilt. 

Tá na mílte tagtha as an mBraisíl go
Framingham i Massachusetts le cúig
bhliana déag; tá stádas dleathach ag
cuid acu agus cuid acu atá ann faoi
cheilt.  Tá an oiread acu ann agus go
bhfuil ionaid dá gcuid féin acu.  Tá na
scórtha ag teacht isteach sa mbialann
seo agus iad ag coinneáil leathshúil ar
chluiche sacair ar scáileáin teilifíse na
Brasaíle agus is í an Phortaingéilis
teanga an tí.  

Ardú ollmhór ar an
daonra as tiortha ó
dheas
Dhúbail an lear daoine as Meiriceá
Theas, Meicsiceo agus an Mhuir Chairb
i Stát Massachusetts le deich mbliana
anuas.  An pobal Spáinneach, nó an
pobal Laidineach a tugtar orthu i
Meiriceá.  

Ní chuireann an pobal sin isteach ná
amach mórán ar an toradh a bhíonn ar
thoghcháin Uachtaránachta i Massa-
chusetts; tugann na Daonlathaigh an
geall leo i gcónaí.  Ach i Státaí eile níos
faide ó dheas tá cor mór curtha bainte
ag an bpobal Laidineach as an múnla
traidisiúnta polaitíochta cheana féin.

Murach tacaíocht an phobail sin
b’fhéidir nach mbeadh Barack Obama
sa Teach Bán. 

Bhí 2 mhilliún de mhéadú ar an
bpobal Laidineach i Meiriceá idir
thoghcháin na hUachtaránachta 2008
agus 2012; chaith os cionn 12 mhilliún
acu vóta i dtoghchán na bliana anu-
raidh.  

Ach is é an rud is mo atá ag tarraingt
airde ar chumhacht na vótóirí
Laidineacha ná an stádas atá acu i Stá-
taí ar nós Colorado, Nevada, New Mex-
ico agus Florida.  Is minic go mbíonn na
Státaí sin idir dhá cheann na meá i
dtoghcháin Uachtaránachta ach is mo
luí atá ag an bpobal Laidineach leis na
Daonlathaigh;  áirítear gur vótáil 67%

acu do Barack Obama i dtoghchán na
hUachtaránachta i mí na Samhna seo
caite.   Is cosúil gurb iad vótaí na
Láidineach a chuir Barack Obama thar
táirseach isteach i Florida agus i Státaí
eile.  Ach níl vótaí ag cuimse den
phobal sin.  I ngan fhios den dlí atá go
leor acu i Stáit Aontaithe Mheiriceá.  

Mar shampla, éalaíonn na mílte
isteach as Meicsiceo chuile bhliain beag
beann ar na hiarrachtaí móra slándála
atá déanta ar an teorainn idir an dá thír.
Áirítear go bhfuil os cionn 11 mhilliún
duine sna Stáit Aontaithe ach is í ceist
an phobail Laidinigh is mó atá ag tab-
hairt na nDaonlathach agus na
bPoblachtánach ar an téad chéanna
faoi chúrsaí inimirce anois. 

Toghchán 2012; 
an t-athrú mór
polaitíochta
Bhí drogall ar an Uachtarán Obama
féin iarraidh cheart a thabhairt faoi
cheist na hinimirce i Stáit Aontaithe
Mheiriceá le linn a chéad théarma
oifige.  Go deimhin, chuir an
tUachtarán George W. Bush moltaí
níos láidre chun cinn le faoiseamh a
thabhairt d’imirceoirí mídhleathacha
le linn a dhara téarma oifige ná mar a
rinne Obama.  

Bhí Seanadóirí chomh
cumhachtach le Ted Kennedy (Daon-
lathach) agus John McCain
(Poblachtánach) ag tacú leis an iar-
racht sin 6 agus 7 mbliana ó shin.  

Ach thug na Poblachtánaigh cúl
don iarracht nuair a facthas go mbei-
dís thíos leis sna bothanna vótála i
gcuid mhaith Státaí.  Tá sruth an-
láidir in haghaidh inimirce
mídhleathach i measc lear suntasach
den phobal i Stáit Aontaithe
Mheiriceá agus tá sin neartaithe ó rin-
neadh na hionsaithe ar Nua-Eabhrac
agus Washington i Meán Fómhair
2001.  

Ach san am céanna, tá lorg an
phobail Laidinigh ar na bothanna
vótála anois agus ba é toghchán
Uachtaránachta 2012 a thug an
cruthúnas ba láidre fós air sin.  Tha-
caigh a dhá oiread acu le Obama agus

a thacaigh le Romney, iarrthóir na
bPoblachtánach.

“The browning of America” a tugtar
i Stáit Aontaithe Mheiriceá ar an
athrú daonra.  Tá líon an phobail Lai-
dinigh gaite chun cinn anois ar an
bpobal den chine dhubh agus is iad
na Laidinigh an mionlach is mo i
S.A.M.  Tá na Daonlathaigh agus na
Poblachtánaigh – cuid den pháirtí sin
cibé scéal é – ag coimhlint anois le
múnla nua a chur ar dhlíthe inimirce
na Stáit Aontaithe agus faoiseamh a
thabhairt d’imirceoirí
mídhleathacha.  

Tá vótaí i gceist go mór ansin.  
Ceaptar nach bhfuil an pobal

Laidineach fite, fuaite ar bhealach
doscaoilte leis an bpáirtí Daonlathach
agus go ngabhfadh lear láidir go
maith acu leis na Poblachtánaigh ach
iad a bheith sásta le roinnt athruithe
polasaí.

Tá an saol athruithe go mór i Stáit
Aontaithe Mheiriceá ó d’éirigh leis an
bhFeisire Comhdhála, Brian Donnel-
ly – agus Bruce Morrison ina dhiaidh
sin – socruithe a dhéanamh sna 1980í
a thug na mílte víosaí breise do
mhuintir na hÉireann. 

Ag coinneáil súil ar na tíortha ó
dheas atá polaiteoirí i Meiriceá anois
agus cúrsaí inimirce á bplé.  Ach
d’fhéadfadh na mílte Éireannach a
theacht i dtír ar na hathruithe atá
geallta – cuid acu atá ag maireachtáil
faoi cheilt i Meiriceá le ceathrú céid.  

Athrú ar dhlíthe imirce agus
athrú ar dhath na Stáit Aontaithe

Lucht tacaíocht Barack Obama ó phobal laidineach

J’accuse…!

I
s geall le óráid ó ghabhann na
cúirte a bheith ag scríobh ar
Gaelscéal anois. Cúirt gan
ghiúiré atá ann, ar ndóigh, agus
níl aon amhras faoi thoradh an

cháis. Ach sula bhfógraíonn sé an
bhreith chiontach, tugann an bre-
itheamh cead don phríosúnach
daortha cupla focal deiridh a rá.

Agus féadfaidh an páipéar seo cuid
mhór a rá ar a shon féin, mar tá
líomhaintí gan bhunús déanta ina
aghaidh. Ní hé nár pheacaigh
Gaelscéal ariamh nó nach bhfuil
lochtanna air, ach is cinnte nach í an
chroch atá tuillte aige.

Is léir sin d’fhinné macánta ar bith,
áfach, agus ní call cur i gceann an chás
cosanta anseo. Tá sé in am cor in
aghaidh an chaim a thabhairt, méar a
dhíriú ar ais ar an gcúisitheoir, ar an
mbreitheamh úd thall faoin gcaidhp
báis.

Is sraithmharfóir nuachtán é Foras
na Gaeilge. Cá bhfios nach bhfuil pic-
tiúir a chuid iobartach ar crochadh in
íoslach 7 Cearnóg Mhuirfean aige? An
modus operandi céanna a bhíonn
aige: daoine muiníneacha a mheal-
ladh chuige, súil dhrochamhrasach a
choinneáil thar a ngualainn, agus an
buille fill a thabhairt go sciobtha gan
trua.

Is é an rud is suntasaí faoin gcúisiú

a rinne an Foras ar Gaelscéal nach
bhfuil aon phointe ann nár chóra go
mór fada é a chur i leith an Fhorais
féin. Cén luach atá le fáil ar na milliúin
d’airgead cánach a chaitear ar an
bhForas? Cé na spriocanna i dtaca le
dul chun cinn na teangan atá bainte
amach aige?

Níl i mbord an Fhorais ach buaic
phoiblí na heagraíochta. As lompho-
laitíocht a cheaptar cuid acu, agus
bíonn cuid mhaith díobh sáite in
imeachtaí a mhaoiníonn an Foras.
Bíonn cruinnithe an bhoird ina Lani-
gan’s Ball ceart, baill ag bogadh amach
is isteach de réir mar a bhíonn a réim-
sí féin faoi chaibidil. B’fhéidir go
méadaíonn an gá le ballaí fuaimd-
híonacha costas na gcruinnithe, ach
ní mhéadaíonn sé an dóchas go seach-
nófar coimhlintí leasa.

Ach is iondúil don bhord a stampa
rubair a bhualadh ar na moltaí a
chuireann ardfheidhmeannaigh an
Fhorais faoina mbráid. Sraith bhreise
maorlathais atá iontu seo, gan saineo-
las breise le brath dá barr. Go deimhin,
is ar éigean a chuireann siad cor díobh
gan comhairleoirí a fhostú agus íoc go
maith astu.

Cuangó atá i bhForas na Gaeilge,
eagraíocht neamhthofa a fhei-
dhmíonn polasaí stáit. Is í Fei-
dhmeannacht na Seirbhíse Sláinte an

créatúr is gaire i gcosúlacht dó. Agus
díreach mar atá an earnáil sláinte i
gcoitinne gráinithe ar an bhFei-
dhmeannacht, is beag dea-fhocal don
Fhoras atá ag lucht na Gaeilge, ach
amháin ag na comhlachtaí caidreamh
poiblí a íocann sé.

San am céanna, tá bundifríochtaí
idir an Foras agus FSS. Ar an gcéad dul
síos, tá FSS faoi réir ag rialtas, agus
freagrach ar bhealach éicint don Dáil.
Ach is eagraíocht trasteorann an
Foras, agus níl aon rialtas trasteorann
ná parlaimint trasteorann le smacht a

choinneáil air. Ar an ábhar céanna, níl
de dhualgas saorála faisnéise air ach a
chód deonach féin.

Ar an dara dul síos, ní mhaoiníonn
FSS irisí sláinte. Dá mbeadh
tuairisceoireacht agus tráchtaireacht
ar chúrsaí sláinte ag brath ar airgead
ón eagraíocht atá i gceannas ar na cúr-
saí sin, ba léir cén srian a bheadh i
gceist. Ach sin é go díreach cás na
hiriseoireachta i nGaeilge, nó an
iriseoireacht chlóite ar aon nós.

Ba shaonta an mhaise dúinn a chea-
padh nach bhfuil cumhacht seo an
sparáin le n-aireachtáil ar chinneadh
an Fhorais bás anaibí a thabhairt do
Gaelscéal. Ar feadh cupla bliain, ba é
an tSamhail Nua Maoinithe úillin óir
an Fhorais, córas a chuirfeadh le
spleáchas na n-eagrais Gaeilge air. 

Níor cheil leathanaigh an nuachtáin
seo an mhíshástacht choiteann leis an
tSamhail, agus ní dóigh liom gur lig na
hardfheidhmeannaigh an méid sin i
ndearmad.

Tá iris mhíosúil Gaeilge ann nár
oscail a béal ar an ábhar céanna, agus
is beag má lig sí focal cáinteach ar an
bhForas i gcló leis na blianta. Cé go
bhfuil díolaíocht na hirise sin an-íseal,
áfach, níl aon bhagairt ar an €80,000
sa mbliain a fhaigheann sí ón bhForas.

Ach seo é an difríocht is cinniúnaí ar
fad idir Foras na Gaeilge agus Fei-

dhmeannacht na Seirbhíse Sláinte:
táthar deireadh dá chur leis an bhFei-
dhmeannacht. Tuigtear gur maor-
lathas mí-éifeachtach atá ann, a
chuireann le costais riaracháin gan
cur le feabhas na seirbhíse. Is fearr go
mór go mbeadh freagracht dhaon-
lathach éicint as an gcaoi a riartar an
córas sláinte.

Níl an Foras in ann ag an obair. Gan
trácht ar an saothar uilig a bhaineann
leis an nGaeilge a chur ar a cosa, ní
fhéadfá cuimhniú ar bhealach ba
mheasa le iriseoireacht na Gaeilge a
chothú ná í a chur faoina choimirce
siúd. 

Ba cheart go gcaithfí beagáinín beag
d’airgead an phobail le gur féidir cúr-
saí an tsaoil a phlé sa teanga seo
againne, ar ndóigh. Ach b’fhearr sin a
fhágáil faoi choiste ilpháirtí Oireach-
tais nó a leithéid, seachas faoi chin-
sealacht atá teann teolaí ar a tairseach
Seoirseach féin.

Idir an dá linn caithfidh muid
fuirseadh linn, deiseanna a thapú
anseo is ansiúd lenár gcion a rá d’ain-
neoin an Fhorais. An dream nach
bhfuil láidir, ní mór dúinn a bheith
glic. 

Tá namhaid mhór dhaingnithe os ár
gcomhair, ach tá baill laga go leor le n
aimsiú air. Treallchogaíocht atá ag
teastáil anois.

Is é an rud is suntasaí
faoin gcúisiú a rinne an
Foras ar Gaelscéal nach
bhfuil aon phointe ann nár
chóra go mór fada é a chur
i leith an Fhorais féin. Cén
luach atá le fáil ar na
milliúin d’airgead cánach a
chaitear ar an bhForas? Cé
na spriocanna i dtaca le
dul chun cinn na teangan
atá bainte amach aige?

Aindrias Ó Cathasaigh
ar dhúnadh Ghaelscéal 

'Ag Dia amháin atá a fhios!'

In ainneoin Galar Parkinson a bheith
ag cur as dó go dona sna blianta deire-
annacha dá réimeas, d’fhan an Pápa
Eoin Pól 11 i gcumhacht go dtí go
bhfuair sé bás. 

Dar leis go raibh sé ag déanamh leas
na hEaglaise agus é ag fanacht i
gCathaoir Pheadar go héag. 

Dé Luain, mar gheall ar imní faoina
sheanaois agus faoin dóigh a chuir-
feadh sé sin isteach ar obair na
hEaglaise, d’fhógair an Pápa Benedict
XVI go bhfuil sé chun éirí as agus é in
aois 85 bliain. 

Má bhí soiléiriú de dhíth ar
Chaitliceach ar bith, nó ar dhuine ar
bith againn, ar an dóigh a dtig le
daoine cráifeacha toil Dé a mhothú nó
a léamh ar bhealaí difriúla, tá sé ann sa
dóigh ar chaith an bheirt eaglaiseach
mór-intleachtúla leis an cheist áirithe
seo.

Cé chomh deacair is atá sé mar sin
ag an Eaglais Chaitliceach a bheith ar
aon fhocal faoin bhealach is fearr chun
tosaigh don Eaglais nó faoi gnéithe

éagsúla de theagasc na hEaglaise?
Nach ríthábhachtach mar sin go

mbeadh lucht déanta socruithe san
Eaglais Chaitliceach ag déanamh a
gcinntí tromchúiseacha le páirtíocht
an oiread sin agus is féidir de phobal
na hEaglaise? 

Meabhraíonn scéal an bheirt Phápa
seo dúinn a thábhachtaí is atá sé ag an
Eaglais Caitliceach bealaí éifeachtacha
cumarsáide a fhorbairt idir iad siúd ag
barr na hEaglaise agus iad siúd ag an
bhonn. 

Nó, tá críonnacht le sonrú fud fad na
hEaglaise, ó bhun go barr. Iad siúd ag
an bhonn, tá siad go laethúil, ag luas-
cadh idir a ndílseacht don chreideamh
agus a bpáirtíocht san fhíorshaol. 

Fíorshaol a thugann orthu cuid dá
gcreideamh a chur ar leataobh in
amanna nó a thugann orthu cuid den
chreideamh sin a cheistiú. 

Tá taithí agus tuairimí agus críon-
nacht na ndaoine sin de dhíth ar
bhonn laethúil ag lucht déanta na
socruithe. Ní amháin a dtuairimí agus

a gcríonnacht ach a bpáirtíocht, ar
bhealach éifeachtach, i dtógáil na
hEaglaise.  

Mura dtig leis an Eaglais
Chaitliceach a theacht ar bhealaí nua
chun ról lárnach a thabhairt do mhná
san Eaglais is dual di dul bealach na n-
insititiúidí eile a rinne beag is fiú de
leathchuid den chine daonna. 

Mura dtig leis an Eaglais
Chaitliceach a theacht ar bhealaí chun
an cumhacht san Eaglais a dhílárú
chun go mbeadh ról níos lárnaí ag na
réigiúin sin is mó fáis acu, ní bheith
rath ar an Eaglais. 

Agus mura dtig leis an Eaglais
Chaitliceach plé ar bhealach níos
muiníní agus níos oscailte agus níos
tuisceanaí leis an saol nua-aoiseach a
bhfuil siad beo ann, beidh obair acu
fás seachas crapadh.

An gciallaíonn sin athrú ar bhuntea-
gasc na hEaglaise? Gach seans. 

Cad a chaithfidh athrú? Níl barúil
agam. 

Tá ceisteanna mar sin doiléir amach
is amach don ghnáthdhuine, nó tá
siad faoi charn i ndiaidh cairn de mhíle
bliain de scoláireacht is de léann is de
theagasc.  

Is deacair ag mo leithéidse plé leo. 
Ach tá a fhios agam nach ionann an

Caitliceachas a chleachtaíonn Caitli-
cigh na hÉireann inniu agus an crei-
deamh a chleacht siad 100, nó 300, nó
900 bliain ó shin. 

Athraíonn an Eaglais Chaitliceach a
dearcadh faoi ghnéithe áirithe dá
dteagasc chomh maith le haon

mhórinstitiúid ar bith eile, go fiú más
drogallach í ag déanamh amhlaidh. 

Ina dhiaidh sin ar fad, tá barúil
agam, agus bhí le fada an lá, gur
chuidigh an Dara Comhairle Vatacá-
nach leis an Eaglais Chaitliceach
aghaidh a thabhairt ar roinnt de na
ceisteanna ab fhearr leo a sheachaint. 

Thug sé dóchas do chléir agus do
thuataí go dtiocfadh leis an Eaglais
fanacht daingean ar mhórchuid dá
teagasc bunaidh ach san am céanna
fócas nua a chur ar cheisteanna áirithe
agus díoscúrsaí nua a cheadú. 

Ní eagras daonlathach an Eaglais
Chaitliceach agus, dála an scéil, is beag
Eaglais eile atá ag cur thar maol le ‘lio-

brálaigh’ ach an oiread Ach tá
bunathrú tagtha agus ag teacht ar an
tsaol i rith an ama a thabharfaidh ar an
Eaglais Chaitliceach smaoineamh ar
leithéidí Vatacáin a Dó nua a thionól. 

Tá an Eaglais Chaitliceach san
Eoraip agus i Meiriceá Thuaidh i sáinn.
Gach seans go fiú féin, go bhfuil sí ag
meath. Tá tábhacht leis an chuid sin
den Eaglais go fóill, áfach, go mór
mhór mar gheall ar an tionchar a
imríonn siad ar fhealsúnacht agus ar
theagasc an creidimh. Ach níl san
Eoraip ach an ceathrú cuid de Chaitli-
cigh na cruinne. 

Tá tuairimíocht ann go dtiocfadh le
Cairdinéal ón Afraic nó ó Mheiriceá
Laidineach a theacht i gcomharbas ar
an Phápa Benedict. Ná cuirtear as an
áireamh é. Nó, is ar an dá mhór-roinn
sin agus san Áis is feiceálaí atá nuafhás
na hEaglaise Caitlicí.. 

Ba ráiteas tábhachtach ag an Eaglais
Chaitliceach é duine ó Mheiriceá
Laidineach nó ón Afraic a thoghadh
ina Phápa. Ba ghníomh radacach é,
dar leat.  Agus ní shamhlaítear gníomh
radacach go minic leis na Cairdinéil ná
leis an Vatacáin. 

Ach an tseachtain seo féin, nach
ndearna an Pápa Benedict XV1 ceann
de na gníomhartha is radacaí, agus is
dearfaí a rinneadh le fada, nuair a
chuir sé leas na hEaglaise chun tosaigh
ar traidisiún agus ar a leas féin agus
d’éirigh as roimh éag. 

Cé a thiocfaidh i gcomharbas ar an
Phápa Benedict?

Ag Dia amháin atá a fhios!

Eoghan Ó Néill ar shaol 
agus ar shaothar an Phápa 
Benedict XVI agus ar 
thodhchaí na hEaglaise 
Caitlicí Athraíonn an Eaglais

Chaitliceach a dearcadh faoi
ghnéithe áirithe dá dteagasc
chomh maith le haon
mhórinstitiúid ar bith eile, go
fiú más drogallach í ag
déanamh amhlaidh. Ina dhi-
aidh sin ar fad, tá barúil
agam, agus bhí le fada an lá,
gur chuidigh an Dara
Comhairle Vatacánach leis an
Eaglais Chaitliceach aghaidh
a thabhairt ar roinnt de na
ceisteanna ab fhearr leo a
sheachaint. 

An Pápa Benedict XVI



10 • TUAIRIM GAELSCÉAL 
Dé Céadaoin, 13 Feabhra, 2013

B’fhéidir nár thug sibh faoi
deara é ach tá cogadh
domhanda ar siúl agus is
muidne atá ag buachan.  In
ainneoin gach a ndeirtear

(is iad na daoine a bhíonn ag obair sa
ghnó a thriaileann clóca casta a chur air
d’aon ghnó) tá cúrsaí airgeadais agus
geilleagair cuíosach simplí le tuiscint. 

Mar shampla, ní fhéadfadh míniú ar
rátaí úis a bheith níos simplí – má
chuireann tú rátaí in airde meallann sé
sin caipiteal le coigilt ach ag an am
céanna laghdaíonn sé an mian i lucht
gnó infheistiú a dhéanamh mar go
gcosnaíonn an caipiteal chun é sin a
dhéanamh níos mó airgid. 

Déantar laghdú ar rátaí úis chun
múscailt a dhéanamh ar an ngeilleagar
agus fothoradh a bhíonn aige seo ná go
‘dteitheann’ caipiteal ar thóir sochair
níos fearr in áit éigin eile. 

Sin an fáth go mbogann an ráta
malairte thart idir, abair, an euro agus
an dollar Meiriceánach. 

Má ghearrtar rátaí úis sna Stáit Aon-
taithe is mór an seans go mbogfar na
billiúin agus na billiúin dollar ó

Mheiriceá agus go gcuirfear an t-
airgead ar coigilt i mbainc na hEorpa.

An toradh a bhíonn ar thitim sa ráta
malairte ná go ndéanann sé luach air-
gid níos ísle agus gur féidir le déantóirí
a gcuid earraí a easpórtáil ar phraghas
níos ísle (is féidir leis an airgeadra
‘láidir’ níos mó earraí a cheannach ar an
luach céanna). 

Tugann sé seo spreagthach don
gheilleagar agus tosaíonn inneall na
heacnamaíochta ag bualadh leis go
láidir. 

Nó sin an teoiric. Tá sé go breá má
éiríonn le tír amháin a cuid airgeadra a
dhíluacháil – mar a rinne Veiniséala ar
an Aoine seo caite nuair a ghearr siad
luach an peso 47% – ach céard a thar-
laíonn nuair a thriaileann gach tír an
rud céanna a dhéanamh? 

Mar sin go díreach atá ag tarlú faoi
láthair – tíortha móra an domhain ag
iarraidh luach a n-airgeadraí a dhílu-
acháil. 

Tá sé ar siúl ag an tSeapáin, an
Bhreatain agus na Stáit Aontaithe agus
an freagra atá ag an Aontas Eorpach –
áit a bhfuil geilleagair dhifriúla ag

pointí difriúla sa timthriall eacna-
maíochta, rud atá deacair deighleáil
leis – ná a chinntiú go bhfuil rátaí úis
chomh híseal agus is féidir iad a bheith.

Sin an fáth go ndeir mé gur muidne
atá ag buachan, mar an fhaid a leanann
an cogadh eacnamaíochta domhanda
seo beidh ar Bhanc Ceannais na hEorpa
cloí le polasaí chun ráta úis an euro a
choimeád íseal. 

Sin dea-scéal dóibh siúd, an trom-
lach againn, a bhfuil iasachtaí acu.  Ní
cóir go mbeadh costas airgid – rátaí úis
– ag dul in airde go luath mar sin. Ar
ndóigh tá mionlach fós sa tír go bhfuil
airgead ar coigilt acu agus is drocham
dóibh siúd é mar gur thart ar 3% an
méid úis is féidir leo a fháil ar a gcuid
airgid. 

Ach céard a tharlóidh má leanann an
‘troid’ seo ar aghaidh? Bhuel, má
dhéanann eacnamaíochtaí móra an
domhain ar fad díluacháil ní féidir le
haon cheann acu fíorbhuntáiste d’fháil
as – tá sé cosúil le bheith ag rásaíocht
carranna ach iad ar fad ag dul ag an luas
céanna – ní féidir buaiteoir d’aimsiú. 

Ceann de na drochrudaí le díluacháil
ná gur féidir leis an ráta boilscithe dul
in airde mar go mbíonn ar dhaoine
breis airgid a dhíol ar earraí ó thíortha
thar lear a chaitear a iompórtáil. De réir
na dtéacsleabhar eacnamaíochta, de
ghnáth is drochrud é an boilsciú agus
déantar gach iarracht srian a chur air. 

Tá sé cloiste go minic againn gurb é
sin an príomhsprioc (deir roinnt daoine
gurb é an t-aon sprioc atá acu) atá ag

Banc Ceannais na hEorpa de bharr na
taithí a bhí ag muintir na Gearmáine i
rith ré Phoblacht Weimar sna 1930í
nuair a dhúbail praghsanna gach dara
lá. 

Tá tuiscint i bhfad níos fearr againn
anois ar theoiricí faoin bhoilsciú agus is
féidir a bheith cuíosach cinnte nach
dtarlóidh a leithéid arís san Eoraip. Ach
tá dhá bhuntáiste le boilsciú agus is de

bharr san gur maith le heacnamaithe
beagán boilscithe d’fheiscint sa gheil-
leagar.  An chéad rud, rud atá le feiceáil
go soiléir sa tír seo faoi láthair, ná nuair
nach bhfuil praghsanna ag dul in airde
go ‘seasann daoine amach as an mar-
gadh’. 

Sin atá ag tarlú leis an margadh
tithíochta – níl ceannaitheoirí cinnte go

bhfuil luach tithe ag dul in airde. 
Nuair a bhíonn siad, agus tarlóidh sé

sin go luath más féidir leo a theacht ar
mhorgáistí, tosóidh an margadh sin ag
obair mar is cóir.  

Is a mhalairt a tharlaíonn uaireanta le
hearraí teicneolaíochta mar go
gcloiseann daoine ráfla go bhfuil, abair,
iPhone nua le theacht amach. 

Stopann díolaíocht an tseanfhóin
agus daoine ag coimeád a gcuid airgid
ina bpócaí ag súil go mbeidh an fón nua
níos fearr ar bhealach éigin.

Buntáiste eile ná go ‘n-itheann’ an
boilsciú luach airgid. Leis an bhfógra go
bhfuil síneadh fada tugtha don tír ar
aisíoc ár gcuid fiachas nó go ndíolfar an
t-iomlán sa bhliain 2053, dá mbeadh
beagán boilscithe againn thar an daic-
head bliain sin d’fheicfeadh muid
luach an chnapshuim ag ídiú go mór. 

Má tá an ráta boilscithe ag 3% agus
má tá iasacht €100 agat ní fiú ach €97
luach na hiasachta sin tar éis bliana –
rud a leanann ar aghaidh an fhad a
leanann an boilsciú. 

Thug an tAire Airgeadais, Michael
Noonan, eiseamláir mhaith faoi seo
nuair a dúirt sé gur chosain a theach
€3,200 nuair a cheannaigh sé i dtosach
é. Faoin am go raibh an íocaíocht
dheireanach á dhéanamh aige ar a
mhorgáiste bhí tuarastal míosúil de
€3,200 aige. 

Ba chóir go dtarlódh an rud céanna
lenár gcuid fiachas. Ba chóir go bhfáil-
teodh muid roimh an mboilsciú dá
bharr.

An tAire Airgeadais Micheal Noonan TD  (ar chlé), in éineacht leis an Aire Caiteachais Phoiblí, Brendan Howlin TD, ag preasócáid chun fógairt go raibh socrú déanamh le Banc Ceannais na hEorpa i
dtaca le nótaí gealltanais á úsáideadh chun fiacha an Bhainc Angla-Éireannaigh a ghlanadh [Pic  : Sasko lazarov/Photocall Ireland]

Tá muid ag buachan! 
Míníonn Conall Ó Móráin
an eacnamaíocht dúinn 
i nGaeilge shimplí! 

Tá sé ar siúl ag an tSeapáin,
an Bhreatain agus na Stáit
Aontaithe agus an freagra
atá ag an Aontas Eorpach –
áit a bhfuil geilleagair
dhifriúla ag pointí difriúla
sa timthriall
eacnamaíochta, rud atá
deacair deighleáil leis – ná a
chinntiú go bhfuil rátaí úis
chomh híseal agus is féidir
iad a bheith. 

An bhfuil sé riamh ródhéanach
an rud ceart a dhéanamh?

Seachtain mhór nuachta.
Seachtain chorraitheach
amhail is go raibh an t-uafás
ar siúl, ag tarlú nó ar tí tarlú.
Ar dtús, bhíothas fós ag cur

cloigeann timpeall an drochscéal go
raibh Gaelscéal le stopadh ag foilsiú. 

Ansan bhí foilsiú na tuairisce a chuir
an t-iarSheanadóir, Martin McAleese,
faoi bhráid an rialtais. 

Mar bharr air sin, bhí an meascán
mearaí a bhuail linn nuair a sceitheadh
go mbeadh margadh éigin ag teacht an
treo a d’éascódh cás mhuintir na hÉire-
ann agus a thógfadh cuid den bhrú
ónár bhfiachais agus a chiallódh nach
mbeadh seic d’os cionn trí mhíle mil-
liún euro le scríobh ag an Aire
Airgeadais an mhí seo chugainn.

Táthar fós i láthair an díchreidimh i
gcomhthéacs Ghaelscéal, go háirithe i
bhfianaise nach bhfuil aon iarracht
déanta roimhe seo ag an bhForas leis
an fholús a líonadh. 

Beidh bearna de bhreis agus bliain
ann sula mbeidh cibé seirbhís nua –
bíodh sí ar líne nó i cibé fhormaid eile –
a chinneann an Foras ar fáil.

I gcás na tuairisce a tiomsaíodh faoi
bhráid an iarSheanadóra Martin
McAleese, rith sé liom nach comhthar-
lúint a bhí ann gur éirigh sé as oifig an
Seanad an tseachtain céanna ar foil-
síodh a thuairisc. Comhtharlúint? 

Ní dóigh liom é agus dá mba cúinsí
pearsanta ba chúis leis, bheadh sé sin
ráite aige. 

Le samhlú go raibh os cionn deich
míle bean, idir aois naoi mbliana agus
ceithre scór agus naoi mbliana sna
neachtlanna seo – mar sclábhaithe ag
obair ar mhaithe a ndídine agus greim
beatha – tá sé sceirdiúil agus níos
measa fós go rabhadar fós sa tsiúl go dtí
an bhliain 1996, domhaite.

As an deich míle sin, cailleadh ocht
gcéad go leith bean nó cailín fhaid’s a

bhí siad sna neachtlanna. Sin nach mór
deich faoin gcéad! Marbh le teann oibre
agus ní chomhaireann sé sin dhá
neachtlann de chuid Ord na Trócaire.
Go híoróineach, chuirfí leis an éagóir
agus leis an míthrócaireacht sa Dáil,
nuair a chinn an Taoiseach, Enda
Kenny, gan leithscéal a ghabháil leis na
mná  agus in áit leithscéil a  ghabháil, go
ndeachaigh sé i muinín foclaíochta dlí
ón Ard-Aighne - foclaíocht gur léir a bhí
curtha le chéile lena chinntiú nach
mbeadh leithscéal gafa ar eagla go
gcaithfí cúiteamh a íoc.

Agus sin príomhphointe an scéil seo.
Cathain ar chiallaigh leithscéal
cúiteamh uaidh féin? An bhfuil
tosaíocht éigin dlí a deir má ghabhann
tú leithscéal, go gcaithfidh tú cúiteamh
a íoc ina dhiaidh? Agus más ea, nárbh
shin príomh-thoradh na tuairisce – go
raibh a fhios ag an stát faoi na cúinsí seo
i rith an ama.

Bhí na mná maorga i ndiaidh na
tuairisce. Maorga agus dochloíte. Iad ag
lorg chothrom na Féinne ón rialtas agus
ní i bhfoirm íocaíochta amháin ach i
bhfoirm cearta pinsin do na blianta a
bhí caite acu ag obair in aisce – go minic
ag obair ar ghlanadh éadach faoi
chonarthaí stát.

Uaireanta bíonn sé níos tábhachtaí
an rud ceart a dhéanamh in áit a bheith
glic le focail sheachantacha. Tá siad i
dteideal a gcearta agus má chiallaíonn
sé sin cúiteamh agus pinsin, i
gcomhthéacs gach a bhfuil tarluithe ar
an oileán seo le blianta beaga anuas, ní
dóigh liom go mbeadh mórán gearáin ó
mhuintir na hÉireann. 

Anois agus margadh déanta le Banc
Ceannais na hEorpa, beidh cúpla
scilling fós sa phota ag deireadh na
bliana nach mbeidh? Bhí go leor gleo
faoin margadh a déanamh ach ní
bheinn ródhóchasach faoi thoradh an
mhargaidh seo fós. 

Níl cead ag Banc Ceannais na hEorpa
lascaine a thabhairt ar an tsuim airgid
seo. D’éinne.

Mar sin, beidh orainn an fiche cúig
míle milliún a aisíoc, thar tréimhse ama
i bhfad níos faide ceart go leor ach fós,
ní bheidh aon lascaine ná bearradh
gruaige d’aon sórt i gceist. B’shin
gearán na mílte a thug sráideanna ár
gcathracha orthu féin ag an deireadh
seachtaine – go rabhamar fós leis ar an
tsuim iomlán a aisíoc.

Tá sé scríofa cheana féin agam sa
cholún seo nach ionann muid agus an
Íoslainn – ballraíocht an AE agus daon-
ra i bhfad níos mó anseo againn ach fós

ba dheas a shamhlú go bhféadfaí éirí as
an chruatain níos túisce ná a mhalairt. 

Ní dóigh liom go bhfuilimid ag
láimhseáil an chruatain chomh héasca
sin ach an oiread. 

Táimíd ag brath an iomarca ar
infheistíocht ón iasacht in áit a bheith
ag cur ár bhfiontraíocht féin chun cinn
agus ag forbairt na ngnóthaí beaga
dúchasacha. Tá an iomarca bacanna ar

ghnóthaí beaga – cáin ró-ard, rátaí ró-
ard, cáin bhreisluacha agus cáin ion-
caim a chuireann bac ar ghnóthaí nua
dul chun cinn a dheanamh.

Tá lorg agus fianaise na méide seo le
feiscint ar fud na tíre – cuma an baile
beag nó cathair atá i gceist - tá siopaí
agus gnóthaí folamha mar iarsma na
drochphleanála, saint na údarás áitiúil
agus na dtiarnaí talúin. Áit ar ísligh

gnóthaí a costais, níor ísligh na
húdaráis nó na tiarnaí a gcuid táillí
siúd.

Anois agus an tOllamh Patrick Hon-
ohan, ceannasaí an Bhainc Ceannais a
rá go bhfuil fiachais phearsanta agus
riaráistí morgáistí mar thosaíocht aige
amach anseo, nach beag faoisimh a bhí
i mbeart an ECB dóibh siúd a bhfuil na
riaráistí sin acu? 

Páidí Ó Lionáird
ar an tseachtain 
nuachta a bhí ann

Anois agus margadh 
déanta le Banc Ceannais
na hEorpa, beidh cúpla
scilling fós sa phota ag
deireadh na bliana nach
mbeidh? Bhí go leor gleo
faoin margadh a déanamh
ach ní bheinn ród-
hóchasach faoi thoradh 
an mhargaidh seo fós.

Agóid de chuid Chomhdháil na gCeardchumann in Éirinn (ICTU) an tseachtain seo caite. Bhí meirgí á n-iompair le
‘An bhfuil seo cothrom’ i nGearmáinis, i bhFraincis, in Ollainnis, i nDanmhairgis agus i bhFionlainnis – 5 milliúin
Éireannach ag íoc as 42% d’fhiacha bainc na hEorpa [PIC : MARK STEDMAN/PHOTOCALL IRELAND]

Donncha Ó hÉallaithe 

Dhá scór bliain ó shin reáchtáladh olltoghchán
cinniúnach don Ghaeilge, sa mhéid is gur
toghadh comhrialtas idir Fine Gael agus an Lucht
Oibre, faoi Liam Cosgrave (FG), a raibh sé de rún
aige deireadh a chur le riachtanas na Gaeilge i
scrúdaithe stáit agus sa  státseirbhís. 

Le linn an fheachtais, tháinig polaiteoirí faoi
bhrú ón Language Freedom Movement (LFM).
Bhí an LFM i mbun feachtais faoi cheist na
Gaeilge éigeantaí  ó 1965/6. Le bheith cothrom le
Fine Gael, bhí sé mar pholasaí ag an bpáirtí ó
1961 deireadh a chur leis an riachtanas go gcaith-
feá pas a fháil sa Ghaeilge le pas a fháil san
Ardteist agus i scrúdaithe stáit eile. 

Creideann go leor, a bhíonn ag cur dóibh faoin
nGaeilge sna meáin, go mba é Fianna Fáil faoi De
Valera a shocraigh go mbeadh an Ghaeilge

‘éigeantacht’ i scrúdaithe stáit. Níorbh iad ach
duine de bhunaitheoirí Fhine Gael, John Marcus
O’Sullivan (1881 – 1948): deireadh na 1920aí agus
é ina Aire Oideachais i rialtas W. T. Cosgrave
rinne sé rialachán go mbeadh an Ghaeilge riach-
tanach le pas a fháil sna scrúdaithe stáit. 

D’éirigh le comhrialtas Liam Cosgrave an
polasaí Gaeilge a leagadh síos faoi réimeas a
athair, William T. Cosgrave, a bhaint óna céile
nuair a cuireadh deireadh, mar a gealladh, le
‘éigeantacht’ na Gaeilge sna scrúdaithe stáit in
1973 agus nuair a fógraíodh in 1974 nach mbeadh
sé riachtanach a thuilleadh go mbeadh Gaeilge ag
iarrthóirí le haghaidh post sa Státseirbhís. 

Thuar George Colley (FF) ag an am go bhféad-
fadh sé tarlú nach mbeadh dóthain daoine le
Ghaeilge sa  státseirbhís le go mbeifí in ann seirb-
hís trí Ghaeilge a chur ar fáil do dhaoine a
bheadh á éileamh. 

Nach aige a bhí an ceart. Mar sin féin, nuair a
atoghadh Fianna Fáil le móramh mór in 1977, ní
dhearna siad aon iarracht dul siar ar an gcin-
neadh tubaisteach don Ghaeilge, a bhí déanta ag
comhrialtas Cosgrave. 

Dála an scéil, ba Ollamh le Dlí é an Seanadóir
John M. Kelly (1931-1961) agus bhí Gaeilge

phaiteanta aige. Bhí tuairimí láidre aige faoin
teanga, mar a léirítear sa mhír seo thíos. 

Toghadh é ina Theachta Dála den chéad uair
in 1973, ag seasamh le Fine Gael, agus ceapadh é
ina Phríomh-Aoire ar an rialtas. 

INNIU, 16 Feabhra, 1973

An tOlltoghchán agus
an Teanga
‘Is mana é “Gaeilge éigeantach” a chuireann olc
ar lucht ghluaiseacht na Gaeilge, mar nach
bhfuil an Ghaeilge leath chomh éigeantach agus
atá an Béarla, fiú amháin sna ceantair ina bhfuil
an Ghaeilge mar theanga dúchais an phobail ,
dúirt an Seanadóir Seán Ó Ceallaigh, ar chruin-
niú d’Fhine Gael a tionóladh i dTeach na Cúirte,
An Clochán, chun iarrthóirí a ainmniú do
Dháilcheantar na Gaillimhe Thiar.

“Dá mba rud é go raibh an Ghaeilge “éigean-
tach” dáiríre ó thús na bhfichidí, go raibh sí
díreach chomh éigeantach don Taoiseach agus
don Tánaiste, do chuile bhoicín mór i gceannas

ar Bhord Stáit i mBaile Átha Cliath, agus gnó
uilig na Státseirbhíse, an Rialtais, na Dála agus
an tSeanaid á dhéanamh as Ghaeilge – dá mba
rud é go raibh an scéal amhlaidh ó thús báire, é
sin ‘éigean’ gan eisceachtaí ar bith, b’fhéidir go
n-éireodh leis mar pholasaí, ainneoin an chru-
atain a d’imreodh sé ar a lán daoine.

“Ach níorbh shin é an rud a rinneadh. Ní
dhearnadh ach an t-éigean a oibriú go leatro-
mach: ar na páistí scoile, agus ar iarrthóirí don
Státsheirbhís a leagadh ualach uilig na ‘haithb-
heochana’, ach d’fhan stiúrthóirí na ‘haithb-
heochana’ seo saor iad féin ó gach iachall agus ó
gach smacht. …”

“Má bhuann an Comhghuaillíocht Náisiúnta
an toghchán, is é a dhéanfas an Rialtas nua ná
foirgneamh sin na fimínteachta agus na
héigeantachta leatroime a leagan gan mhoill.
Rachaidh muid i mbun polasaí a shaorós an
teanga ó ghlaic mharbh an bhréag-phoblachtá-
nachais, agus lena hais sin is ceadmhach dom
chur i gcuimhne daoibh go bhfuil sé mar pho-
lasaí againne i bhFine Gael, le seacht mbliain
anuas, an bhéim a leagan ar dhaingniú shaol na
Gaeltachta ar dtús, chun beatha na teanga a
chaomhnú don tír ar fad.” ’

Is fearr obair ná caint! 

T
á go leor ábhair ba mhaith
liom a phlé sa cholún seo.
D’fhéadfainn aghaidh a
thabhairt ar an margadh a
rinne Rialtas na hÉireann

maidir le na nótaí gealltanais a chuir ar
ceal agus na fiacha nimhneacha atá
dlite orainn a aisíoc de bharr mírialtais
san aimsir chaite a chur ar an mhéar
fhada.  

Cinnte, ní liomsa na fiacha seo - ach
an le mo phaistí iad, nó lena bpáistí sin
arís? 

Ba dheas liom freisin plé a
dhéanamh ar an bpobalbhreith a
d’fhoilsigh an BBC an tseachtain seo
caite inar tugadh le fios go raibh
móramh mór den phobal ó Thuaidh ar
son fanacht sa Ríocht Aontaithe agus,
más fíor, chuir sin san áireamh 23% de
lucht vótála Shinn Féin!

Agus is cinnte gur conspóid é atá
gan réiteach sásúil go fóill an scannal a
bhaineann le dlúthpháirtíocht an Stáit
ó Dheas leis an Eaglais faoi na hIonaid
Níocháin Mhaigdiléanach.  

Cén fáth nár ghabh an Taoiseach lei-
thscéal faoin éagóir shoiléir a
deineadh ar bhreis agus 10,000 bean a
cuireadh faoi ghlas sna campaí géib-
hinn Caitliceacha seo?

Tá sé deacair m’aird a dhíriú ar na
ceisteanna sin - dá thábhachtaí iad -
mar gheall ar fhaobhar an tua bheith
ag cuimilt na ribí fánacha gruaige ar
mo mhuineál.  

Le linn na seachtaine, bhí mé ag cur
agus ag cúiteamh le Gaeil mhóra
mhaithe ar an idirlíon faoi chinniúint
na hiriseoireachta Gaeilge agus an cin-
neadh atá déanta ag an bhForas
deireadh aontaobhach agus luath a
chuir leis an gconradh chun an
nuachtán seo a fhoilsiú.  

Bhí siad a rá go dtacóidís le
nuachtán Gaeilge chomh fada agus go
mbeadh cosc iomlán nach mór ar
cheist na teanga a phlé. 

Tuigim dóibh.  Mar fhreagra air sin,
rinne mé an tairiscint - agus deinim
anseo arís é - má tá fonn ar dhaoine
seirbhís nuachta as Gaeilge a chur ar
fáil, beidh oraibh infheistiú ann.  

Táimse sásta €1,000 a chur sa phota
sin chomh fada agus go bhfuil 999
duine eile sásta an méid céanna a
gheallúint chun go mbeadh pota €1m
ann lena chinntiú gur seirbhís neamh-
spleách den scoth a bheadh againn.   

Más mian leis an bhForas, nó aon
institiúid poiblí eile, a mhaíonn go
bhfuil siad ar son na teanga agus athb-
heochan na Gaeilge agus a leithéid, is
féidir leo scaireanna a cheannach an
oiread le haon duine eile.   

Cinnteoidh sin, mar shampla, go
mbeidh sé ar leas an Fhorais nó cibé
dream iad go n-éireoidh lena leithéid
de sheirbhís seachas go ndéanfar, mar
atá á dhéanamh sa chás seo, €400,000
a spáráil d’ earcú oifigigh cléireachais,
mar atá fógartha ag an bhForas le
déanaí. 

Bhí mé ag éisteacht le linn na seach-
taine le hurlabhraithe an Fhorais ag
caint go tomhaiste faoi ‘luach ar
airgead’ agus ‘figiúirí ísle díolacháin’
agus a leithéid.  

Ní fhéadfainn mórán a rá chun iad a
bhréagnú go dtí gur chuimhnigh mé ar
an tuarascáil faoi na meáin Ghaeilge a
choimisiúnaigh Foras na Gaeilge féin
ón ollamh ollscoile, an Dr. Regina Uí
Chollatáin.    Cáipéis thoirtiúil í seo
arbh fhiú sracfhéachaint a thabhairt
di, os rud é go bhfuil sé luaite uair nó
dhó ag urlabhraithe an Fhorais agus
iad ag cosaint a gcinneadh maidir le
Gaelscéal.  

Foilsíodh an cháipéis in 2011 agus
deirtear inti, i measc rudaí eile, go
raibh luach airgid á thabhairt ag
Gaelscéal, ag an bpointe sin cibé scéal

é. Ní hé nach bhféadfaí feabhas a chur
ar an luach - ach bhí luach áirithe ann.  

Ach, níos tábhachtaí ná sin, bhí
moladh praiticiúil amháin ann a
bheadh tar éis a theacht i gcabhair ar
Gaelscéal agus, ní foláir, an Fhoras ach
é bheith curtha i bhfeidhm. Is é sin gur
moladh don Fhoras saineolaí
dáileachán agus díolachán a cheapadh
chun córas a chumadh chun ní
hamháin Gaelscéal ach gach
foilseachán Gaeilge a dháileadh agus a
dhíol go héifeachtach.   

Is dream beag sinn, Gaeil na tíre seo.
Tá a fhios againn cá bhfuil cónaí
orainn.  Níl sé thar ár n-acmhainn
córas a chumadh lena chinntiú go
bhfaighimid na rudaí a chreidimid atá
tábhachtach - ceann acu sin nuachtán
a insíonn ár scéal. 

Anois, níl tasc nó tuairisc ar an
saineolaí dáileachán sin agus más
duine tú atá ag obair i bhfoilseachán
Gaeilge, ba cheart go mbeifeá ag
mothú fuacht na gaoithe mar ní fada
go mbeidh an barántas céanna a
tháinig chomh fada le Gaelscéal ag
teacht id’ threo.  

Más cluiche na n-uimhreacha atá á
imirt, an fhaid is atá gach cúinse eile
mar a bhí, gan athrú, beidh an toradh
céanna ann.  Mar sin, tá sé in am cúin-
sí na himeartha a athrú.  

Níor cheart go mbeadh iomlán na
gcártaí is fearr i lámh an Fhorais - an
cárta a thugann ‘deontas’ agus an
cárta a chealaíonn an tacaíocht - ach é
a roinnte orainn go léir.  

Ach, chuige sin, caithfidh pobal na
Gaeilge an chumhacht sin a shealbhú.
Ní bhaineann an ráiteas sin le ceist
Ghaelscéal amháin ach le gach ceist a
bhaineann leis an teanga agus leis an
nGaeltacht.  Ní leor a thuilleadh a
bheith ag feitheamh, cosúil leis an
tseanbhean bhocht, ar na Francaigh a
theacht thar sáile - nó an
Rialtas/údaráis a theacht i gcabhair
orainn.  

Má tá suim agaibh sa tairiscint seo,
dein teagmháil liom ag
concubhar.oliathain@gmail.com nó
ar mo leathanach idirlín,
www.igaeilge.ie.  Mura bhfuil suim
agaibh ann, maith go leor, ach ná
habair nach bhfuair sibh an deis!

Nuair a bheidh an chéim sin bainte
amach, beidh mé ábalta díriú mar is
ceart ar cheisteanna móra an lae, an
cheist is mó acu sin, creimeadh leanú-
nach an daonlathais sa tír seo.   Tá an t-
easnamh sin ar chúl gach faidhbe. 

Fine Gael agus Gaeilge Éigeantach

Focail le 
Gaoth
Le Concubhar 
Ó Liatháin

Tá Concubhar sásta an chéad
€1,000 a chur isteach sa phóta,
cad faoin 999,999 duine eile?

An Chuasnóg, Baile Ard
An Spidéal, 
Co. na Gaillimhe

An socrú ar fhiacha na mBanc
NÍ féidir le haon rud atá mícheart ó
thaobh na moráltachta de a bheith ceart
ó thaobh na polaitíochta de. 

Tá sé go huile agus go hiomlán mí-
cheart go bhfuil muintir na hÉireann
freagrach as fiacha lofa na mbanc agus
fiacha lofa an Bhainc Angla-Éireannaigh
ach go háirithe.

Léiríonn na cúinsí seo go léir, agus an
prácás ina bhfuil muid mar aonad
polaitíochta eacnamaíochta gur cur i
gcéill atá sa chaipitleachas mar atá rudaí. 

Tá sé léirithe go soiléir go bhfuil caill-
teanais an chórais le n-íoc ag an
ghnáthdhuine, bíodh baint acu leis an
chóras sin nó ná bíodh.

Ar an lámh eile, is beag a fheiceann an

gnáthdhuine de na brabúis ollmhóra atá
á saothrú ag an earnáil bhaincéireachta,
cuid acu samhnasach ar fad. 

Uime sin, cé go bhfuil brabúis an
chórais airgeadais ‘príobháideach’, is léir
go bhfuil na caillteanais ‘poiblí’. 

Tá sé sin mícheart, mímhorálta agus
maslach. 

Mar a sheasann rudaí san am i láthair,
tá Poblacht na hÉireann, a bhfuil 0.9%
de dhaonra an AE aici agus a
gcruthaíonn a heacnamaíocht 1.2%
d’olltáirgeacht an AE , freagrach as 42%
d’fhiacha baincéireachta an AE. 

Níl sé sin ceart in aon chor.
Go dtí seo, bhí an Stát ag glacadh frea-

grachta as na fiacha príobháideacha seo.

Anois, áfach, tá na fiacha príob-
háideacha seo glactha ar bord mar chuid
d’fhiacha náisiúnta an Stáit. 

Tá go leor daoine ag rá – “ní liomsa na
fiacha seo,”! Ar an drochuair, is leatsa
iad, is linne iad agus is lenár bpáistí iad. 

Níl sé seo ceart ná coir. 
Mar sin féin, is ionann an pholaitíocht

agus an rud is féidir a dhéanamh. In
amanna, bíonn ar rialtais socruithe a
dhéanamh nach bhfuil ceart ná cóir ach
fós atá riachtanach ag an am sin. 

Chomh maith leis sin, mar a dúirt an
scríbhneoir Gearmánach, Günter Grass,
tá an pholaitíocht “tar éis a cuid
cumhachtaí cinnteoireachta a tharm-
ligean chuig an eacnamaíocht.”

Is é sin le rá nach bhfuil sa pholaitíocht
inniu ach cur i gcéill atá faoi smacht ag
an eacnamaíocht agus níos measa arís
ag an chuntasóireacht. 

Sa chomhthéacs sin, cé nach féidir a rá
go bhfuil an socrú atá déanta ag rialtas
na hÉireann le Banc Ceannais na hEorpa
ceart, caithfidh muid a admháil go raibh
sé riachtanach. 

Caithfidh muid a admháil gur dócha
gurb é an socrú is fearr agus is féidir é
sna cúinsí seo ina bhfuil muid san am i
láthair. 

Is fearrde as sinn an tseachtain seo ná
mar a bhí an tseachtain seo caite agus tá
an comhrialtas le moladh as sin ar a
laghad. 

Freagra ón Life Institute ar cheist an ghinmhillte 
A Eagarthóir,

Dhá alt atá ar son an ghinmhillte in eagrán 30
Eanáir de Ghaelscéal, alt leathanaigh le
Laoibhse Nic Shuibhne [lch. 14] agus alt leath-
leathanaigh le Sharon Ní Ící [lch. 19]; agus aon
litir ghearr amháin ar son na mbeo ar lch. 19 ó
Phól Ó Meádhra. Is an-deacair réasúnaíocht
Laoibhse agus Sharon a thuiscint. 

Déanann Laoibhse scéal mór de na pionóis is
féidir a ghearradh ar bhean a ndéantar ginmhil-
leadh ar leanbh léi, nó ar an máinlia ginmhill-
teach. Murar duine daonna é nó í an leanbh gan
breith, bheadh ciall lena bhfuil á rá ag Laoibhse
agus ag Sharon. Ach ós duine daonna an leanbh
sin, níl ciall lena bhfuil ráite ag ceachtar acu; is é
sin le rá, mura bhfuil ciall leis an mbarbarthacht
a chosaint.  Déanann Laoibhse cur síos ar
bhean a bheith ag iompar de dheasca éignithe.
Cén scéal ag an mbean sa chás sin é? D’fhoilsigh
Acorn Books leabhar sa bhliain 2001, Victims
and Victors. David Reardon, Julie Makimaa,
agus Amy Sobie, a chuir an leabhar in eagar.
Staidéar atá in Victims and Victors ar mhná ar
dearnadh éigniú orthu, agus a bhí ag iompar dá
bharr sin, leithéid Kathleen DeZeeuw. 

Cad a fuarthas amach mar gheall ar na mná
sin? Ó 75% agus 85% de na mná sin, lig siad do
na ginte éigin sin maireachtáil. Na mná a lig do
na ginte éigin maireachtáil, ní raibh a oiread is
bean amháin acu ina aithreachas. 

Na mná a fuair ginmhilleadh, bhí fadbhanna
acu ar feadh na mblianta ina dhiaidh. Is gin
éigin é an t-aisteoir Jack Nicholson, cuir i gcás.
Dá dtionscnófaí dlí chun éigneoirí a chrochadh,
a choilleadh, nó a sciúrsáil, níl aon seans faoin
spéir go rithfí é. Ach tá Laoibhse, agus daoine
mar í, i bhfabhar pionós an bháis a ghearradh ar
an leanbh neamhchiontach, ar de bharr éig-
nithe a choimpreofaí é. Cad ina thaobh a
mbunófaí dlí ar mhianta mionlaigh? Nó cad a

d’imigh ar an daonlathas?
Baineannaigh is ea níos mó ná leath na leanaí

gan breith atáthar a ghinmhilleadh ar fud an
domhain. Tá sráidbhailte san India nár sao-
laíodh leanbh iníne iontu leis na deicheanna de
bhlianta.  Is beag fáilte a bhíonn roimh iníon san
India, go háirithe más í an chéadghin í. Is mar
sin atá sa tSín chomh maith, tír nach
gceadaítear don bhean níos mó ná leanbh
amháin a bheith aici inti, más i gcathair nó i
mbaile mór atá cónaí uirthi; agus nach
gceadaítear níos mó ná beirt a bheith aici, más
faoin tuath a bhíonn cónaí uirthi. 

Déantar eisceacht más ball den Pháirtí
Cumannaíoch í an bhean –– bíonn cead ag baill
den pháirtí sin níos mó ná beirt leanaí a bheith
acu. Na leanaí eile ar fad, is amhlaidh a thugtar
ar a gcuid máithreacha ginmhilleadh a fháil
déanta orthu. Tá easpa ban ar an tSín agus ar an
India. Tá 130 milliún fear sa tSín nach mbeidh
mná ar bith ann chun iad a phósadh. Craiceáil-
teacht is ea gluaiseacht an ghinmhillte in Éirinn
agus ar fud an domhain.

Leanbaíocht ó bhonn aníos is ea a áitiú nach
bhfuil mná go leor ann a ligfeadh fonn féinbhá-
saithe a bheith orthu féin, dá mbeidís ag iar-
raidh ginmhilleadh a fháil. An Dr Bernard
Nathanson, trócaire air, bhí sé ar dhuine de na
ceannairí ar ghluaiseacht an ghinmhillte sna
Stáit Aontaithe i ndeireadh bhlianta 1960 agus i
dtosach bhlianta 1970. 

Ar son an ghinmhillte a bhí sé i gcónaí nuair a
foilsíodh leabhar leis Aborting America (1979).
Deir Nathanson sa leabhar sin gur ábhar maga-
idh amach agus amach ag lucht páirte an ghin-
mhillte féin ab ea an bhagairt go gcuirfeadh
bean lámh ina bás féin a bheadh ag iarraidh gin-
mhilleadh, mar go raibh sé chomh furasta sin ag
bean ginmhilleadh a fháil ach bagairt go ndéan-
fadh sí a leithéid. 

Mar a dúirt mé sa nuachtán seo cheana féin:

ní ginmhilleadh díreach i gcónaí é iompar
clainne a scor, agus níl aon ghá leis an nginmhil-
leadh díreach chun beatha máthar a thabhairt
slán.

Luann Laoibhse leanaí anchumtha nach
mairfidh i bhfad tar éis dóibh a theacht ar an
saol. Ach cad chuige iadsan a ghinmhilleadh? Is
minic gurb é an toradh ar ghinmhilleadh feoil
mhionghearrtha a dhéanamh den leanbh, agus
é sin gan ainéistéiseach. 

Mura n-éiríonn leis an nginmhilleadh an
leanbh a mharú, ligtear don leanbh bocht bás a
fháil le hocras agus le tart; nó ceann acu, déan-
tar é nó í a bhá i mbuicéad uisce a bhíonn in aice
láimhe, mar a dhéanfaí le piscín cait nach
mbeadh ag teastáil ó dhaoine. Déanann gin-
mhilleadh díobháil fhadmharthanach don
mháthair, idir dhíobháil fhisiceach, dhíobháil
shíciatrach, agus dhíobháil spioradálta. 

Tugann eagraíochtaí ar nós Women Hurt,
nó Rachel’s Vineyard aire do na mná a bhíonn
ag fulaingt ar na slite sin de dheasca ginmhillte.
Tugann an eagraíocht Ask Majella togha na
haire do mhná a bhíonn ag iompar, agus dá
gcuid leanaí, mná a mbíonn an saol mór ag brú
orthu ginmhilleadh a fháil. Bíonn lucht páirte
an ghinmhillte ag iarraidh leithéidí Ask
Majella a chur ina dtost ar fad.

Tionscal is ea gnó an ghinmhillte. Na hea-
graíochtaí atá ar son na mbeo, déanann siad an-
díobháil do thionscal an ghinmhillte. Bhíodh
rabhcán ag máinlianna agus an Dr Nathanson
ina mháinlia óg: There’s a fortune … in abor-
tion/Just a twist of the wrist, and you’re
through. D’iompaigh an Dr Nathanson ar son na
mbeo, thug suas a chuid aindiachta, agus
d’iompaigh sé ina Chaitliceach. Rinne sé scan-
náin i gcoinne an ghinmhillte, The Silent
Scream, agus Eclipse of Reason. 

Ní féidir don ghinmhilleadh a bheith príob-
háideach. Mura ndéanann an mháthair féin an

ginmhilleadh, is duine éigin eile a dhéanann é.
Is minic gur máinlia a dhéanann é. Sáraíonn an
ginmhilleadh an seanchód eitice ag
dochtúirí, primum non nocere [‘ar an chéad
rud, gan díobháil a dhéanamh’]. Is minic gurb
iad na cáiníocóirí a dhíolann as –– bídís ar son
an ghinmhillte nó ina choinne. Is minic nach
féidir le máinlia óg post a fháil mura mbíonn sé
nó sí toilteanach ginmhilleadh a dhéanamh, nó
a insint don mháthair cá bhfaighidh sí an gin-
mhilleadh. Sáraíonn sé coinsias daoine thoir,
thiar, thall.

Tá Laoibhse ag iarraidh Alt 58 agus Alt 59
den Offences Against the Person Act, 1861, acht
ó aimsir na Sasanach, a aisghairm. In ainneoin
ginmhilleadh díreach a bheith ar fáil ar chúinsí
áirithe sna Sé Chontae, tá muintir na Sé Chon-
tae, idir Chaitlicigh agus Phrotastúnaigh, buar-
tha go méadófar go mór ar uimhir na ngin-
mhilltí ar oileán na hÉireann, má dhéantar na
hailt sin d’Acht 1861 a aisghairm. 

Áitíonn Laoibhse go bhfaigheann dhá thrian
de na leanaí a bhítear a iompar bás nádúrtha i
gcolainn na mná ar aon nós. Ní fíor. Ní
fhaigheann ach 25%, nó mar sin, acusan, bás
nádúrtha i gcolainn na mná [Féach leat ag an Dr
Thomas W. Hilgers, The Medical and Surgical
Practice of NaProTechnology (2004)]. 

Mar fhocal scóir , ‘Atáirgeadh’ a thugann
Laoibhse ar leanaí a ghiniúint. Is é sin le rá gur
dóigh léi-se gur meaisín ea colainn na
mná. Woman not Womb an mana atá ar T-
léine na mná óige sa phictiúr atá i lár alt
Laoibhse.  Cuid bhunúsach d’fhealsúnacht
ghluaiseacht an ghinmhillte is ea diúltú do
nádúr na mná, agus an fhírinne i dtaobh an
nádúir sin agus fírinne an ghinmhillte a cheilt ar
mhná. Sin croílár na ceiste seo.

Carolyn Nic Eoin
The Life Institute 

LITREACHA chuig an Eagarthóir

An Chorsaic: Oileán álainn
agus Oileán na Fola 

Dála cuid mhór teangacha
i dtíortha ar dearnadh
coilíneachas orthu, bhí
(agus tá ar fad)
drochmheas ar an gCor-

saicis. Is teanga ársa í, atá gaolmhar
le canúintí Iodáilise chósta thiar na
hIodáile.

Ón 1220 atá an céad taifead scrío-
fa. Mar sin féin, ba í an Iodáilis tean-
ga an chultúir ann agus ba í teanga
an rialtais í go dtí 1852. Fiú i
bPoblacht na Corsaice, ba san
Iodáilis a bhí an bhunreacht.

Thit an Chorsaicis siar go mór, go
háirithe tar éis an Dara Cogaidh
Mhóir, mar bhí roinnt Corsacach
aitheanta a chomhoibrigh leis na
Faisistigh. Ansin, sna 70idí, tho-
saigh an ‘riacquistu’, athbheochan
cultúir na Corsaice agus tá borradh
faoi ó shin.

Tá Corsaicis ag thart ar 50% den
phobal cé nach bhfuil sí ina céad
theanga ach ag thart ar 10%. Tá sí á
teagasc sna bunscoileanna agus sna
meánscoileanna: tig le hachan mac
léinn ar an ollscoil, an Università di
Corsica Pasquale Paoli, cúrsa Cor-
saicise a dhéanamh.

Níl stádas ar bith ag an teanga sa
chóras dlíthiúil; is i bhFraincis a
bhíonn na díospóireachtaí san
Assemblée. Ní bhaintear úsáid aisti
sa saol phoiblí, oifigiúil. Ceithre bli-
ain ó shin, diúltaíodh cead do
chomhairle áitiúil gach dara cruin-
niú bheith as Corsaicis. B’shin ar an
bhonn go raibh sé ‘Mídhleathach
agus míbhunreachtúil.’ 

‘Cogadh’ faoi
cheilt
Tá cogadh ar siúl sa Chorsaic le bea-
gnach 40 bliain, treallchogaithe ag
iarraidh neamhspleáchas a bhaint

amach. Tá sin mar go bhfuil an Chor-
saic i measc na náisiún beag Eorpach
ina bhfuil an fhéiniúlacht ag éirí níos
láidre. 

Níl traidisiún láidir neamh-
spleáchais aici: ní raibh sí riamh
neamhspleách ach ar feadh 14 bliana
mar phoblacht. Fuair sí neamh-
spleáchas ó Phoblacht Genova in
1755 ach ghabh na Francaigh arís í in
1769.

Ba díreach ag deireadh na
tréimhse neamhspleáchais sinn a
rugadh Napoléon Bonaparte, Impire
na Fraince, fear a bhí ina náisiúnaí
fíochmhar Francach.

Tá an Chorsaic 3,350 míle cear-
nach in achar – rud beag níos mó ná
leath Thuaisceart Éireann. Tá thart
ar 300,000 duine ina gcónaí inti agus
is Corsacaigh thart ar 70% díobh. Is
‘pieds noirs’ (‘cosa dubha’ nó
coilínigh Eorpacha ón Ailgéir) thart

ar 10%. Thug rialtas na Fraince
maoiniú dóibh le tailte méithe a
cheannach nuair a fuair an Ailgéir
neamhspleáchas in 1962 - beag
beann ar mhuintir na Corsaice.

Más dúiche Francach í an Chorsa-
ic, tá sí níos cóngaraí do thír mhór na
hIodáile; tá sí 55 míle ón Iodáil agus
99 míle ón bhFrainc. Níl oileán
Iodáileach na Sairdíne ach ocht míle
chun siúil. 

Bhí an pobal dílis go maith don
bhFrainc. Sa Dara Cogadh Mór, fuair
siad saoirse naoi mí roimh thír mhór
na Fraince. Rinne an maquis (treall-
chogaithe) éirí amach mhí Mheán
Fómhair 1943 agus bhí siad ag troid
ar feadh sé lá sula bhfuair siad cuidiú
ón taobh amuigh, tráth arbh éigean
do na Gearmánaigh teitheadh.

Dála na Briotáine, bhí dornán Cor-
sacach aitheanta a chomhoibrigh
leis an Ghearmáin agus an Iodáil.

D’fhág sin drochbhlas ar an gCor-
saicis. Leis, fuair tréan Corsacach
postanna le hImpireacht na Fraince
ach cuireadh deireadh leis sin ag
deireadh na 50idí agus tús na 60idí.
Buille a bhí ansin don réigiún is
boichte i stát na Fraince. 

Ní raibh féinriail de shaghas ar
bith sa Chorsaic agus mar chuid den
réigiún Provence-Côte d’Azur. Ní
raibh ollscoil ar bith inti agus
b’éigean do mhic léinn dul go tír
mhór na Fraince. Thosaigh sin ar fad
ag cur borradh mór faoi náisiú-
naithe. In 1972, rinne long Iodáileach
dramhaíl nimhiúil a dhumpáil
amach ón gcladach. Chuir sin fearg
ar an bpobal. Mar aisfhreagra, rinne
treallchogaithe an chéad ionsaí, gur
phléasc long eile. 

Ba Mhí Lúnasa 1975 a cuireadh an
lasair sa bharrach.  Ghlac thart ar
scór náisiúnaí armtha seilbh ar

fhíonghort de chuid feirmeora ‘pied
noir’ in oirthear an oileáin. Bhí gun-
naí seilge agus meaisínghunna
éadrom amháin acu. Chuir 1,200
póilín paraimíliteach, le feithicil
armtha agus héileacaptar, faoi
léigear iad. Maraíodh beirt phóilíní
agus d’éirigh le cuid den na trodairí
éalú slán, go ndeachaigh ar a
gcoimeád. An lá dar gcionn, bhí sé
ina chogadh dhearg i mBastia, an
dara cathair ar an oileán agus
maraíodh póilín eile.

An bhliain dar gcionn, bunaíodh
an Front de la Libération Nationale
Corse (FLNC). D’fhógair siad sin
gurbh ann dóibh trí 21 ionsaí
buamála a dhéanamh san aon oíche
amháin agus tá an feachtas ag
leanúint leis ó shin.

Tráth a raibh an céad stailc ocrais
ag tarlú sa Tuaisceart in 1980, bhí a
mhacasamhail ar siúl ag cimí an

Anton Mac 
Cába ar an 
gCorsaic, a stair
foréigiúnach 
agus a teanga 
atá i mbaol báis 

Treallchogaithe Corsaiceacha de chuid an FNLC ag preasócáid  in 2010 [PIC : STEPHAN AGOSTINI/AFP/GETTY IMAGES)

FLNC. Chuaigh dosaen acu ar stailc
ocrais i bpríosúin i bPáras, ach rin-
neadh iad a bheathú leis an lámh
láidir. Dála grúpaí eile, bhí cuidiú
áirithe ag teacht chucu ó rialtas na
Libia.

Bhí an ‘cogadh salach’ mar a bhí
anseo sa Tuaisceart. Rinne grúpa a
thug ‘FRANCIA’ orthu féin ionsaithe
éifeachtacha ar náisiúnaithe.

Chomh maith leis an lámh láidir,
chuir an rialtas leasuithe i bhfeidhm
agus bunaíodh an Università di Cor-
sica Pasquale Paoli in 1982. Cuireadh
an Assemblée de Corse ar bun in
1991agus cé go raibh na cumhachtaí
teoranta bhí siad níos leithne ná
roimhe sin. Bunaíodh an Collectivité
Territoriale in 1991

Leis, tharla scoilt san FLNC. Bhí
‘Canal Historique’ ar son an neamh-
spleáchais ach bhí ‘Canal Habitual’ i
bhfabhar sos cogaidh. In am amháin,

bhí seacht n-eagraíocht armtha a
d’eascair ón FLNC agus maraíodh
scór duine sna 1990í le linn coimh-
lintí idir faicsin difriúla. 

Agus ní raibh an líon a bhí
páirteach iontu suarach. Bhí an
FLNC – Canal Historique ábalta 600
fear armtha a bhailiú i ngleann sléib-
he le sos cogaidh a fhógairt. Bhí siad
éifeachtach freisin, mar in 1998,
maraíodh Préfet na Corsaice. Chaith
Yvan Colonna ceithre bhliain ar a
theitheadh sular gabhadh é.

In 2009, tháinig na trodairí le
gcéile, faoi bhratach an FLNC. Cin-
nte, tá lámh ag cuid de na trodairí sa
choirpeacht ach bhí sin riamh mar
chuid de shaol na tíre agus cáil ar
Mafia na Corsaice dá réir. 

Tá an FLNC an-éifeachtach ar fad.
Den chuid is mó, is feachtas in éadán
foirgnimh agus ní in éadan daoine a
bhíonn ar siúl acu. Ag tús na míosa

seo caite, phléascadh sé scór teach
saoire san aon oíche amháin.
Tógadh roinnt acu sin go
mídhleathach i bhfoisceacht 100
méadar don fharraige.

Dheimhnigh pobalbhreith ar an
oileán sin go dtugann 60% den
phobal tacaíocht do na hionsaithe
seo. 

Dar leo go bhfuil na treall-
chogaithe ag cosaint na timpeallach-
ta. Cinnte, níl cladaigh na Corsaice
scriosta ag forbairt gan srian –
malairt ar tharla thart le go leoir den
Mheánmhuir. 

Náisiúnaithe 
ag bailiú nirt  
Tá náisiúnaithe ag bailiú nirt sa
pholaitíocht anois. Sa toghchán

deireanach don Assemblée, bhí
beagnach 36% de na vótaí ag
náisiúnaithe.  Bhí 26% ag náisiú-
naithe measartha Femu agus 10%
ag Corsica Libera, an dream a
sheasann don neamhspleáchas. 

Ní cháineann Corsica Libera an
streachailt armtha agus bhí lámh
ag cuid de lucht Femu sa
streachailt armtha ag tráth amháin
freisin. 

Tá náisiúnaithe ag bailiú nirt i
saol na Corsaice i gcoitinne, leis. Tá
an Syndicat des Travailleurs Corse
ar an cheardchumann is mó ar an
oileán agus 5,000 ball cláraithe
leis. 

Tá toghchán le reáchtáil an bhli-
ain seo chugainn don Assemblée
agus tá se fógartha ag na náisiú-
naithe go ndéanfaidh siad iarracht
an tromlach a thabhairt leo an iar-
raidh seo. 

Tá an FLNC an-éifeachtach
ar fad. Den chuid is mó, is
feachtas in éadán
foirgnimh agus ní in éadan
daoine a bhíonn ar siúl acu.
Ag tús na míosa seo caite,
phléascadh sé scór teach
saoire san aon oíche
amháin. Tógadh roinnt acu
sin go mídhleathach i
bhfoisceacht 100 méadar
don fharraige. Dheimhnigh
pobalbhreith ar an oileán
sin go dtugann 60% den
phobal tacaíocht do na
hionsaithe seo.

Comhartha bóthair sa
Chorscaic agus an Fhraincis
péinteailte airLucht FLNC, grúpa armtha ar son neamhspleáchais, i mbun preasócaide sa Chorsaic

Áilleacht : Sráidbhaile Evisa sa Chorscaic 

Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó
sóisialta ar siúl agat, is féidir grianghraif de a sheoladh chugainn ag pic@gaelsceal.ie Ní mór go
mbeadh caighdeán réasúnta sna pictiúir agus cead faighte agat iad a fhoilsiú ó na daoine atá le
feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Foireann Scoil Mhuire, Na Doirí Beaga, a bhain Roinn 1 de Chomórtas Thráth na gCeist a reáchtáil
Comhar Creidmheasa Ghaoth Dobhair i Halla Spóirt Phobalscoil Ghaoth Dobhair.  Ar an fhoire-
ann bhí:  Sarah Ní Ghallchóir, Aifric Nic Niallais, Gráinne Ní Ghallchóir agus Domhnall Mac Giolla
Bhríde. Ina gcuideachta tá, John Joe Mac Iomhair, (múinteoir sa scoil), Bearnaí Ó Gallchóir agus
Anne Mulrainey, Comhar Creidmheasa Ghaoth Dobhair.[PIC  TOMÁS Ó CUIREÁIN]

Foireann ó Scoil Adhamhnain Naofa, An Luinnigh,  a bhain Roinn B sa chomórtas Trath na gCeist
a reáchtáil Comhar Creidmheasa Ghaoth Dobhair:  Joseph Mac Aoidh, Jamie Ó Colla, Cillian Mac
Giolla Chomhaill agus Roan Ó Tuirc.  Ina gcuideachta tá a gcuid múinteoirí:   Karen Ní Eifearnáin
agus Donna Ní Ghallchóir, chomh maith le  Bearnaí Ó Gallchóir agus Ann Mulrainey Comhar
Creidmheasa Ghaoth Dobhair. [PIC. TOMÁS Ó CUIREÁIN]

Aoife Ní Cheallaigh (Cill Dara) agus Shane Ó Fearghaíl (Tamh-
lacht) ag an gComórtas Amhránaíochta Náisiúnta Pan-Cheilteach

Na Dirty 9s, a tháinig sa tríú háit sa Chomórtas Amhránaíochta Náisiúnta Pan-Cheilteach. Ó chlé tá Paul Rice, Danny Garcia, Cian
Mac Cárthaigh agus Feargal Moloney  

Liam Stapleton, Méabh Ní Bheaglaoich, Nell Ní Chróinín agus Matt Griffin ag an
gComórtas Amhránaíochta Náisiúnta Pan-Cheilteach

Brian Kenny, Deirdre Ní Chinnéide, Damian Mac Gabhann, Ger Fitzgerald,
Tony Hogan agus Orla Cunningham ag an gComórtas Amhránaíochta Náisiúnta
Pan-Cheilteach

Daithí Ó Sé agus buaiteoirí an Chomórtais  Amhránaíochta Náisiúnta Pan-
Cheilteach, Áine Durkin (cumadóir) agus Seoirse Ó Dochtartaigh (amhránaí)

Imreoirí contae, Neil, Éamonn agus Peter Mac Aoidh as Gaoth Dobhair i gcuideachta, John Bosco agus Jimí Ó
Gallchóir agus an Comhairleoir Pádraig Ó Dochartaigh ag dinneár bliantúil CLG Ghaoth Dobhair ag an deireadh
seachtaine.[PIC. TOMÁS Ó CUIREÁIN]

Cuid de chailiní Ghaoth Dobhair, Brídín Ní Ghallchóir, Aoife de Barra, Eadaon Nic Giolla Bhríde, Alanna Ní
Dhugáin, Karen Ní Chuireáin agus Síle B. Ní Ghalchóir a bhí i láthair ag dinnear bliantúil CLG Ghaoth Dobhair ag
an deireadh seachtaine. [PIC. TOMÁS Ó CUIREÁIN]

NUACHT RÉIGIÚNACH

NUACHT CHONNACHT
Ceisteanna faoi fheamainn atá fágtha gan baint
Máirtín Ó Catháin 

IS cosúil go dtiocfaidh an cheist faoi
úinéireacht cearta bainte feamainne -
agus na teorainneacha traidisiúnta
atá leagtha síos sna cladaí - chun cinn
go mór i gConamara amach anseo.  

Tá seo amhlaidh mar go bhfuil go
leor daoine gann i bhfeamainn anois
agus iad ag braith go mór ar an
saothrú sin.  

Bhí an cheist seo ar cheann de na
hábhair cainte ag cruinniú a bhí i
Leitir Móir an tseachtain seo.  

Tarraingíodh an cruinniú seo de
bharr imní a bheith ar lucht bainte

feamainne. 
Tá béim mhór anois ar chaighdeán

ard agus tá sé tarlaithe anois agus arís
gur diúltaíodh do luchtanna fea-
mainne a tugadh isteach go Cill
Chiaráin.  

Fágann sin go bhfuil roinnt cladaí
nach féidir bacadh leo anois ar chor ar
bith mar go bhfuil an fheamainn róg-
hearr. Tá sí bainte as éadan le
scaitheamh maith.

Roghnaíodh cúigear ag an gcruin-
niú i Leitir Móir ar choiste a bheidh
ina n-ionadaithe ag lucht bainte fea-
mainne i gConamara.  Beidh siadsan
ag casadh le bainistíocht chomhlacht

Arramara Teo de réir mar a fheileann
sin.  

Rinneadh plé ar bhealaí le deis fáis
a thabhairt don fheamainn i gcladaí
áiríthe agus ar an modh bainte féin.
Dúradh, mar shampla, gur cheart
fréamhacha a fhágáil ar na clocha.  

Ach is í an fhadhb mhór anois nach
bhfuil fáil ar fheamainn i gConamara
a bheadh ar an gcaighdeán atá ag
teastáil sa monarcha – agus a mbeadh
glacadh leis ar an margadh
idirnáisiúnta.  

San am céanna, tá cladaí eile ann
nár baineadh sop iontu le fada ach ní
féidir drannadh leo mar go bhfuil

cearta traidisiúnta ag úinéirí talún
cois cósta.  Ceist chasta í seo le fada an
lá.  De réir reachtaíochta, tá táille le n-
íoc leis an Stát as feamainn agus roin-
nt ábhair eile a bhaintear as gcladach
agus teastaíonn ceadúnas.  

Ach, tá glacadh traidisiúnta freisin
le teorainneacha a leagadh síos go
háitiúil i bhfad siar sna blianta agus
tugtar aird air sin i gConamara. 

Go deimhin, díolann roinnt daoine
na cearta feamainne sin le lucht
bainte. Tuairiscítear táille €10 an
tonna a bheith á bhaint amach in
áiteacha.  

€35 an tonna a fhaigheann lucht

bainte sa monarcha.  
Tá cuimse daoine ag braith ar

shaothrú as an bhfeamainn i gCona-
mara anois ó thit tionscail na tógála.  

Dá réir sin, tá na ceisteanna faoin
bhfeamainn atá gan baint sna cladaí
ag éirí níos géire agus tuigtear go
ndéanfar tuilleadh plé faoi seo. 

Idir an dá linn, tá sé deimhnithe ag
urlabhraí in Údarás na Gaeltachta go
bhfuil sé i gceist cáipéis faoina bhfuil
in ann do Arramara Teo amach anseo
– úinéireacht an chomhlachta san áir-
imh – a chur faoi bhráid an chruin-
nithe a bheidh ag Bord an Údaráis ar
an 1ú lé de Mhárta. 

Cearta Cultúrtha
an Pháiste á bplé
ag Meitheal na
mBeag 
Meabh Ní Thuathaláin 

CUIRFEAR fáilte roimh phobal
na Gaeilge freastal ar Chomhd-
háil Mheitheal na mBeag a
bheas ag díriú ar chearta
cultúrtha an pháiste i mbliana,
sa Taibhdhearc ar an Aoine
agus Satharn 15- 16 Feabhra.  

Tá Meitheal na mBeag ag
díriú ar chearta cultúrtha a
chur chun cinn de dhaoine
óga, bunaithe ar Airteagal 31 de
Coinbhinsiún na Náisiún Aon-
taithe um Chearta an Linbh a
mhaíonn go bhfuil cearta
cultúrtha mar chuid de chearta
bunúsacha an pháiste. 

I measc na n-aoichainteoirí a
bheas i láthair ag an chomhd-
háil beidh Martin Drury,  ón
Chomhairle Ealaíon agus
bunaitheoir an lárionad
cultúrtha do pháistí ‘The Ark’,
Craobh-údar na bPáiste (laure-
ate),  Siobhán Parkinson,  agus
Michael Finneran atá mar
Cheann ar an Roinn Ealaíon
agus Corpoideachais i
gColáiste Mhuire Gan Smál,
Luimneach. Beidh guth
idirnáisiúnta ag an gcomhdháil
arís i mbliana agus Angus

Macleod, Oifigeach Drá-
maíochta le Fèisean nan Gàid-
heal as Albain ag labhairt ann.
Chomh maith leis sin, cuirfidh
compántais drámaíochta
áitiúla, ar nós Branar Téatar do
Pháistí, Moonfish agus Graffit-
ti, samplaí dá shaothar i láthair
an phobail. 

“Beidh an méid atá faoi
chaibidil a chur i láthair do
pháistí amach anseo go mbei-
dh na páistí féin páirteach sa
tionscadal ar bhonn praiticiúil.
Cruthóidh na páistí óga tais-
peántais ealaíne a bheas á léir-
iú sna hallaí cathrach ar fud na
tíre, le haird na gComhairlí féin
a tharraingt ar an cheist,” a
dúirt Róisín Ní Chadhain, bain-
isteoir na comhdhála. 

Is scáth-ghrúpa é Meitheal
na mBeag a tháinig le chéile trí
bliana ó shin chun freastal ar
ealaíontóirí, oideachasóirí,
comhlachtaí, ionaid ealaíne
agus institiúidí atá ag obair ar
son na healaíne trí Ghaeilge a
fhorbairt.  

Tá fáilte roimh chuile dhuine
chuig an gcomhdháil lena
smaointe agus a dtuairimí a
thabhairt ar an ábhar.

Mairtín Ó Maoilchiarain (ina shuí sa lár) in éineacht lena thuismitheoirí, Brian agus Imelda; sa phictiúr freisin tá Tony Audley agus a
bhean Nora, ag  ócáid bhronnta gradam de chuid CLG Chonnachta a bhí ar siúl in Ostán TF Royal, Caisleán an Bharraigh oíche Dé
hAoine seo caite.  Ainmníodh Mairtín Ó Maoilchiarain, imreoir liathróid láimhe Mhaigh Cuilinn mar phearsa spóirt CLG Chonnachta
2012. Bhí 14 imreoir uilig san iomaíocht do phríomhdhuais Chonnacht, ina measc iománaithe na Gaillimhe Iarla Tannian agus Cyril
Donnellan, peileadóirí Mhaigh Eo, Kevin McLoughlin, Conor Mortimer, Barry Moran agus Cora Staunton ach ba le fear óg Mhaigh
Cuillin a thit an gradam cailiúil - GAA Writers Personality of the Year Award 2012 agus bronnadh corn cuimhneacháin Michael
McDonnell air mar aitheantas ar a chuid gaiscí liathróid láimhe -  craobh domhanda U19 dúbailte, craobh domhanda na gColáistí
(60th USHA Collegiates Open) ach b'é craobh idirmheánach na hÉireann, rud a cháiligh Ó Maoilchiaráin mar imreoir sinsear, a luadh
ar an oíche mar éacht ag aois 19 bliana agus an chéad Gaillmheach le 29 bliain stádas chun sinsearach a bhaint amach. 

NUACHT LAIGHEAN 
Eolas á lorg faoi mharú déagóra ó Ráth Chairn
Colm Ó Broin 

TÁ iarracht nua ar bun ag na Gardaí
le theacht ar eolas maidir le marú
déagóra 18 mbliana d’aois ó Ráth
Chairn in 1996.

Leag carr Paraic Ó Cofaigh agus é
ag siúl abhaile ón gClub CLG áitiúil
go moch ar maidin an 9ú lé de
Mheitheamh 1996. Bhí iarUachtarán
an CLG, Joe Mac Donnchadha, ag
tabhairt cuairte ar an gclub an oíche
sin agus bhí slua mór bailithe ann le
fáilte a chur roimhe, Paraic ina
measc.

Níor thángthas ar an duine a bhí
ag tiomáint an chairr ó shin i leith.

Rinneadh clár faoin tragóid mar
chuid den tsraith teilifíse, Léargas,
in 2006 agus cuireadh eolas amach
faoin marú ar an gclár Crimecall
chomh maith. 

Tá an cás roghnaithe ag an togra
Garda Crimestoppers anois le
haghaidh iniúchadh speisialta agus
deir na gardaí go bhfuil go leor eolais
ina leith ag theacht ón bpobal.

Mac le Judy agus Patrick Ó
Cofaigh ab ea Paraic. Fear de bhu-
nadh Ráth Chairn é Patrick agus is as

Leitir Mucú i gConamara í Judy, deir-
fiúir leis an damhsóir iomráiteach
Padraig Ó hOibicín. Chas Judy agus
Patrick ar a chéile agus iad ag cur
fúthu i Sasana. Deir na Gardaí go
gcreideann siad gur duine áitiúil a
leag Paraic chun talún.

“Sin a dúirt na Gardaí ó thus,” arsa
Judy Uí Chofaigh le Gaelscéal. “Tá a
fhios againn go bhfuil an duine seo
sa cheantar, nach duine a bhí a tais-
teal tríd an áit atá ann.  

“Sin an rud atá brónach faoi seo.
Cén chaoi a bhfuil an duine sin in
ann a bheith ag breathnú orainn an

t-am uilig?”
Tá Judy agus Patrick ag feach-

tasaíocht ó 1996 le theacht ar an
bhfírinne faoin méid a tharla dá
mac.

“Tá sé uafásach; tá muid ag dul
siar an bhóthair chuile lá, thar an áit
a maraíodh Paraic,” ar sise.

“Bhí an-cháil air agus bhí aithne ag
chuile dhuine air. Bhí ardmheas air
sa phobal agus bhí sé an-pháirteach
sa pheil agus san obair. Bhí áthas air
an t-am uilig agus bhí an teach lán le
spraoi nuair a bhí sé thart, ach is
teach uaigneach é ó cailleadh é.

“Cibé duine a mharaigh Paraic ní
duine amháin a bhí i gceist, bheadh
cúpla duine eile a bhí sa teaghlach
sin nó cúpla cara le heolas faoin méid
a tharla.

“Tá a fhios againn nach féidir linn
Paraic a thabhairt ar ais ach is
faoiseamh mór a bheadh ann dúinn
dá dtiocfaí ar an bhfírinne,” arsa
Judy. 

Tá na Gardaí i Stáisiún Cheanan-
nais ag glacadh le heolas ón bpobal
maidir leis an gcás ar an uimhir 046
928 0820 nó is féidir glaoch a chur ar
Crimestoppers ag 1800 250 025. 

Baile Átha Cliath

Seimineár Gaeilge-
Breatnaise in
Ardteampall Chríost
BEIDH seimineár, seoladh leabhair
dhátheangaigh agus Urnaí na Nóna
trítheangach in Ardteampall Chríost,
Dé Sathairn, 16 Feabhra. 

Tá Cumann Gaelach na hEaglaise
ag seoladh leabhair, An
Chomaoineach Naofa agus Seirbhís
Eile de chuid Eaglais na hÉireann
chun adhradh dátheangach a éascú.  

Beidh toscaireacht i láthair ón
mBreatain Bheag agus beidh seisiún
eolais ann ag 2.00i.n. ag déanamh cur
síos ar cad atá faoi chaibidil ag an
Eaglais Anglacánach sa Bhreatain
Bheag chun áit níos suntasaí a thab-
hairt don Bhreatnais i saol na
hEaglaise ansin. 

Easpag Bangor, Andrew John, a
bheidh mar cheann ar an toscaireacht

agus áireofar uirthi Cynog Davis, iar
Bhall Pharlaiminte agus Comhalta
Tionóil do cheantar Ceredigion, an
Canónach Nia Catrin Williams,
Deoise Bangor, agus an tUrramach
Gwynn ap Gwilym, Comhairleoir na
nEaspag ar Ghnóthaí Eaglasta.
Labhróidh Easpag Chaisil agus Osraí,
Michael Burrows (éarlamh Chumann
Gaelach na hEaglaise), an tArd-
Déagánach Gary Hastings, agus
Dáithí Ó Maolchoille ar na hábhair seo
chomh maith i gcomhthéacs Éirean-
nach.

Beidh seoladh foirmiúil an leabhair
nua seirbhísí ar siúl ar 5.00i.n. agus
leanfar le hUrnaí na Nóna tríthean-
gach. Tá tuilleadh eolais ar fáil ó gae-
leaglais@gmail.com.   

Laois

Córas nádúrtha séarachais i gCluain na Slí
Colm Ó Broin 

D’OSCAIL an tAire Comhshaoil,
Pobail agus Rialtais Áitiúil, Phil
Hogan, córas nádúrtha séarachais i
gCluain Slí an tseachtain seo caite.

Tá sraith de locháin nasctha, agus
sreabhann uisce truaillithe tríd na
locháin sin, mar chuid de na Bogaigh
Thógtha Chomhtháite (Integrated
Constructed Wetlands). Tá plandaí ar
leith sna locháin a bhaineann

cothaithigh as an uisce.
“Tá Éire ag tús cadhnaíochta i

bhforbairt choincheap an BTC le
fiche bliain anuas le go n-úsáidfí é
chun fuíolluisce truaillithe a
chóireáil ar bhealaí a bhaineann
úsáid as próisis nádúrtha bhitheo-
laíocha,” arsa an tAire.

“Seo rogha atá i bhfad níos
inbhuanaithe ó thaobh an
chomhshaoil de, tá sé leasmhar don
phobal agus don turasóireacht agus

baineann costas i bhfad níos ísle leis
thar a shaolré ná mar a bhaineann le
hIonad Cóireála traidisiúnta. 

“Cuirfidh an tsaoráid cóireála
fuíolluisce seo feabhas ar
chaighdeán an uisce sa Chlóideach
agus cuirfidh sé acmhainneacht ar
fáil d’fhorbairt amach anseo sa
bhaile, rud atá ag teacht le
haidhmeanna straitéiseacha phlean
limistéar áitiúil Chluain na Slí”, ar
seisean. 

Córas nádúrtha séarachais i gCluain na Slí

Comórtas Amhrán Pan-Cheilteach
REÁCHTÁILFEAR an babhta
náisiúnta den Chomórtas Amhrán
Pan-Cheilteach i gCeatharlach Déar-
daoin, 7 Feabhra. 

Beidh an t-iarratas Éireannach á
roghnú chun aghaidh a thabhairt ar
an gcomórtas idirnáisiúnta i gcoinne
amhráin ó na tíortha Ceilteacha eile,
Albain, an Bhreatain Bheag, Man-
ainn, Corn na Breataine agus an Bhri-
otáin. 

Fiche amhrán nuachumtha a bhei-
dh sa chraobh  náisiúnta agus meas-
far na hamhráin ar fheabhas na bhfo-
cal, an cheoil agus an chur i láthair.
Gheobhaidh an buaiteoir €1000 agus
an onóir ionadaíocht a dhéanamh
d’Éirinn sa Chomórtas Idirnáisiúnta
PanCheilteach a bheidh i gCeathar-

lach i mí Aibreáin.  
Tá éagsúlacht amhrán san áireamh

don chraobh, idir amhráin thraidis-
iúnta agus pop, idir cheol tíre agus
rac-cheol. Bhuaigh an Ciarraíoch,
Méabh Ní Bheaglaoich, ó Ghaeltacht
Chorca Dhuibhne an chraobh anu-
raidh agus fillfidh sí arís an bhliain
seo leis an amhrán ‘Cailín Deas’ a
chum a haintín, Eilín Ní
Bheaglaoich. Beidh an comórtas ar
siúl in Óstán an Seven Oaks ar a
hocht a chlog agus beidh costas €10
ar na ticéid.  

Tá siad ar dhíol trí Amharclann
G.B. Shaw agus is féidir iad a chean-
nach ar líne ar www.gbshawthe-
atre.ie nó thar an nguthán ar 059
9172400.

NUACHT NA MUMHAN 
Scéalta Chorca 
Dhuibhne 
Breandán Mac Gearailt 

Seoladh
Chomórtas
Pháidí 
NÍ raibh aon duine geamh-shúileach
nuair a chuir Micheál Ó Muirc-
heartaigh fáilte roimh chách go dtí
Óstán an Burlington i mBaile Átha
Cliath an tseachtain seo caite mar a
raibh an Taoiseach, Éanna Ó
Cionnaith TD, ag seoladh ‘Comórtas
Caide Pháidí Uí Shé’. Bhí an Muirc-
heartach ar fheabhas, mar is
gnáthach, agus an-éirim ann na
nithe cearta idir dáiríre agus magadh
a mheascadh gan dua. 

“Is iontach an fear é,” arsa an fear
caide, Derrí Ó Murchú, atá bainteach
le heagrú Chomórtas Pháidí. Labhair
an Taoiseach go taitneamhach socair
suaimhneasach as Gaeilge agus as
Béarla. Bhí scéalta grinn agus maga-
idh aige fé Pháidí. 

”Bhí sé ag iarraidh mé a mheal-
ladh go Ciarraí don ócáid agus nílim
a rá ná raghad nó ná raghainn,” arsa
an Taoiseach, “d’fhéadfadh go
mbeinn an-bhroidiúil de thoradh
ama na laethanta seo. Tar éis dom a
gheallúint go mbeinn ar fáil don seo-
ladh, dúirt sé liom, “tá aithne agat
ormsa, cogar an bhfuil aon choiste
nó eagras stáit ina bhféadfá áit a
aimsiú dom”. 

Thagair an Taoiseach do thriúr
clainne Pháidí a bhí i láthair agus a
dheartháir Tomás agus an mórtas  go
raibh sé cinnte atá acu as. D’fhan an
Taoiseach ar feadh breis agus cúpla
uair an chloig.

Níl ’fhios agam é, ach bhí bail-
iúchán de gach sórt duine ann, a
bhformhór mór pearsain mhóra le rá
i gcúrsaí caide agus na meáin. Bhí
scata polaiteoirí ann mar na Teachtaí
Neamhspleácha, Tom Fleming agus
Michael Healy Rae, an TD Mícheál Ó
Muineacháin, agus Seanadóirí mar
Marcas Ó Dálaigh, Paul Coughlan
agus Ned Ó Súilleabháin. Bhí Cean-
naire Fhianna Fáil, Mícheál Ó
Máirtín ann mar aon leis an
iarThaoiseach, Bertie Aherne agus é
ar mhaide croise. Labhair ionadaithe
eagraíochtaí urraíochta, ‘Cuisine de
France’, Donchúch ó Chiarraí agus
ionadaí ‘Spar’, Bhaile Átha Cliathach
láidir. Is Ciarraíoch ionadaí mhuintir
ghluaisteáin ‘Opel’ a chuirfidh tais-
teal ar fáil do na foirne a bheidh tar
éis taisteal thar tír isteach. Dúirt sé
liom go raibh a shean-uncail,
Cróiníneach ón na Curráin, a bhí ina
lúthchleasaí aitheanta go domhanda
i dtús an chéid seo caite, ina bhainis-
teoir ar dhá fhoireann bhuacacha
sinsir caide Chiarraí, sna blianta 1913
agus ’14. Ghaibh Pádraig ‘Óg’ Ó Sé,
mac Pháidí, a bhí ina mhionúr con-
tae in 2010 agus atá ar phainéal fé 21
Chiarraí fé láthair, go raibh a mhuin-
tir agus é féin an-bhuíoch do gach

duine a thug cúnamh, ag áireamh an
Taoisigh a sheol an Comórtas,
Mícheal Ó Muircheartaigh a bhí ina
chrann taca, na hurraithe agus na
cairde go léir, áitiúil agus ar fuaid na
tíre agus na cruinne. 

”Táimíd ag súil go mbeam ar an
mbóthar arís an bhliain seo
chugainn, leis an gcomórtas,” ar sé.
Fuair sé bualadh mór bos as seo.

”Ná raibh sé deas go raibh Banna
an Gharda ansan le fáilte ceolmhar a
chur roimh gach duine a tháinig,”
arsa Marcas Ó Dálaigh. Cinnte ní
raibh aon bharr liobair ar aon rud.
“Ó, bhíos an shásta leis an ócáid agus
le gach aon duine agus na céadta a
tháinig,” arsa Tomás Ó Sé, deartháir
Pháidí.

Bhí daoine agus cairde óga chlann
Pháidí agus Mháire ann, mar Eoin Ó
Chrolaoich, Sláine Ní Chathaláin,
Dara Ó Cinnéide, Seán ‘ac Síthigh,
Helen Ní Shé agus Mícheál Ó Sé. Bhí
Hugh Flaherty, iar-abhchóide sin-
searach ann. Bhí an ceoltóir, óstóir,
tabhairneoir agus fear geanúil, Ned
Ó Sé ann, fear gur leis, ‘An Merchant’
agus t-óstán, ‘Moran’s’, i lár na
cathrach. 

“Ní chailleas ach ceann amháin
dos na seoltaí ó thús,” arsa Cití
Ruiséal, ón gCarachán i bParóiste
Múrach, a scoir le déanaí ón múin-
teoireacht. Bhí cara léi ó chontae an
Chabháin lena cois. Bhí gasraí ann as
gach aird mar, ón Iarmhí, Cill Dara,
agus scata Bleá Cliathach. Leanfá go
maidin. Oíche an-taitneamhach, dar
liom, cé go raibh dubhrón folaithe
ann, ach iad siúd a d’fhan go dtí tar
éis a cúig a chlog sular shíneadar,
mheasfainn gur dócha go rabhadar
geamh-shúileach ag éirí ar maidin
dóibh.  

Naomh Gobnait
á ceiliúradh 
TÁ naomh Gobnait luaite le Múscraí
mar atá Dún Chaoin. An tseachtain
seo, tugadh an t-ómós céanna agus a

thugtaí le blianta don Lá agus don
Naomh. 

Deineann formhór mhaith don
bpobal, ‘An Turas’, ar Thobar Ghob-
natan. Is gnáthaí go dtéann scata acu
ar maidin, ach bhí cuid acu i mbliana
ag súil le sanas ar an ngaoth, rud a
ráinig, ach chuaigh go leor ar maidin,
in ainneoin na gaoithe. D’fhreastail
mórán den bpobal ar an Aifreann
agus bhí lá cleachtan agus caitheamh
aimsire, acu sa tábhairne áitiúil, Tigh
Kruger. 

”Is nós é,” arsa cailín amháin liom,
“agus is deas gan nósanna tait-
neamhacha mar seo, cibé acu diaga
nó tuatha, a chaitheamh i dtraipisí ar
shon giollán a dhéanamh duit féin.” 

”Bheadh lá ag scata eile acu,” arsa
fear meánaosta liom, “ach ná fuil aon
naomh acu le comóradh a dhéanamh
orthu, ach is dócha gur deis é leis an
saol a thógaint socair, labhairt led’
chomharsana agus an fústar agus an
griothal a chur ar leataoibh ar feadh
lae.” 

Níl a fhios agam an idir magadh
agus dáiríre a bhí na daoine seo, ach
glac leis go bhfuil Lá ’le Gobnait
chomh láidir inniu agus a bhí riamh i
nDún Chaoin, nó níos treise ar shlite
áirithe.

Leabhra Nua 
MÁ tá fonn leabhair ort beidh leabhar
á sheoladh Tigh Bhric ar an nDéar-
daoin seo, an 14ú lá ar a trí a chlog le
Oisín agus Brian Ó Baoill, dár teideal
‘Eachtraí Oscar agus Aoife. Gan
amhras, ní bheadh sé ar an am seo
ach go mbeidh Scoil Cheoil an Ear-
raigh i mbarr láine ón lá roimhis. Is é
Dara Ó Cinnéide a sheolfaidh an leab-
har.

Beidh Ceataí Ní Bheildiúin, an file
aitheanta, i lár an aonaigh leis. An
babhta seo sa mhúsaem ar an
mBuailtín ar an Aoine  ar a 5.30 i.n. Is
é an Dr Pádraig Ó hÉalaí a sheolfaidh
an cnuasach is déanaí ó pheann
Cheataí, dár teideal ‘Meirge an
Laoich’. 

Dún Chaoin-
Baile Ghib
BHÍ an dlúthdhiosca, ‘Siar i bhFad’
agus an t-eolas breise faoi Labhras
Mac Síthigh a  sheol Breandán Feir-
itéar, oíche de Sathairn seo caite, an-
tarraingteach agus fíorshuimiúil.
Roimh an seoladh, bhí breis agus 120
pictiúir fé shaol Labhráis agus a
chlann ar scáileán i Láthair an Bhlas-
caoid, mar ar seoladh an dlúthd-
hiosca. Thug Breandán grinn-
chuntas spéisiúil ar shaol Labhráis
agus thagair do chuid dá amhráin go
mór mhór, ‘An Samhra Cruaidh’ agus
láithreacha timpeall an pharóiste
agus a gcosúlacht. Thagair sé don
taifead a dhein sé ar amhráin
Labhráis le linn dó a bheith ag obair le
Raidió na Gaeltachta. Thagair sé do
ghabháltas na muintire 14 ac. sular
fhágadar le dul go Baile Ghib. Labhair
Cathaoirleach an Chomharchumainn
,Seán Ó Cinnéide, agus chuir a
mbuíochas in iúl. Is é Feargal Mac
Amhlaoidh a stiúraigh an obair. Tha-
gair mac Labhráis, Éamon, d’eachtraí
grinn a bhain dó agus dá athair agus
iad ag taisteal idir Dún Chaoin agus
Baile Ghib. 

Is é a sheas mo chéad dheoch dom i
dtábhairne i ‘mBarra an Daingin’, ar
sé. Bhí scéalta deasa ag Éamon faoi
shaol a mhuintire i mBaile Ghib agus
a athair agus é féin ar saoire i nDún
Chaoin. 

“Bhíodh sé [a athair, Labhrás]
cosúil leis an bPápa nuair a théadh sé
go Dún Chaoin. Shuíodh sé sa
chúinne ar maidin, ag fanacht le
daoine le teacht chuige,” arsa Éamon. 

Ghlac Labhrás páirt in Oireachtas
na Gaeilge fé dhó agus boscadóir ab
ea é, rud a chabhraigh go mór leis i
dtosach le cairdeas a shnaidhmeadh
le muintir na háite, dar le hÉamonn. 

“Bhí scata acu ná raibh aon mheas
acu ar amhráin Ghaolainne,” arsa
Éamon agus is ag crú na mba is mó a
bhíodh m’athair ag amhrán ar feadh i
bhfad nó i dtigh comharsan ó Dhún

Chaoin. Bhog cúrsaí Gaolainne tar éis
blianta,” ar sé. 

Múscraí
€1,000 bailithe
do ‘Coaction’ 
Concubhar Ó Liatháin   

BAILÍODH breis agus míle Euro ar
son na carthanachta Coaction ag
oíche cheoil, amhrán agus sco-
raíochta sa Mhuileann i mBaile
Bhuirne Dé Domhnaigh seo caite. 

Is carthanacht é Coaction a
thugann aire agus tacaíocht do
dhaoine  óga le riachtanais speisialta
in iarthar Chorcaí, ceantar a shíneann
ó Bhéara go Cionn tSáile agus ó
thuaidh go Múscraí. 

Oíche bhliantúil í seo ar son na
carthanachta seo agus bhí plúr na n-
amhránaithe, na rinceoirí agus na
gceoltóirí ar an ardán arís eile don
cheiliúradh. 

Ba é Seán Ó Sé a rinne ‘Fear an Tí’
don oíche agus b’iad Banna Fífe agus
Druma Loch an Bhogaigh an chéad
ghrúpa ar an ardán.  Banna iad seo a
bhunaigh na seinnteoirí iomráiteacha
feaóige,  Colin ‘Hammy’ Hamilton, ó
Bhéal Feirste ó dhúchas ach ag cur
faoi i gCúil Aodha le blianta fada,
agus Conall Ó Gráda.   

Bhí amhráin freisin ó Ger Wolfe,
Cór Ban Chúil Aodha agus Cór Chúil
Aodha, gan trácht ar ‘The Banks of
My Own Lovely Lee’ agus ‘Buachail-
lín Aerach Chill Mhuire’ ó Sheán Ó Sé
féin.   Sheinn Muintir Luasa, Connie
O’Connaill agus Peadar Ó Riada go
leor ceoil agus bhí na rinceoirí Shane
Ó Críodáin ó Chluain Droichead agus
Rinceoirí Seite Timmy ‘The Brit’ Mac
Carthaigh ar an ardán. 

“Tá obair thábhachtach ar bun
againn agus táimíd buíoch as an
gcabhair seo,” a dúirt Maurice Walsh,
príomhfheidhmeannach Coaction
agus é ag glacadh leis an sparán €1241
ón ócáid. 

Féile IMBOLC ag an
deireadh seachtaine 
Gach rud á phlé - seachas an Ghaeilge 
Concubhar Ó Liatháin 

BEIDH gach aon ábhar fén spéir á
phlé i nGaeilge - seachas an teanga
féin - ag Imbolc na bliana seo a bhei-
dh ar bun san Ionad Cultúrtha ag an
deireadh seachtaine. 

An t-iar-churadh domhanda sa
dhornálaíocht, Bernard Dunne, an
t-aoi is mó le rá is dócha a bheidh ag
labhairt ag Imbolc na bliana seo,
féile aon lae atá bunaithe ar TED
Mheiriceá agus a bhfuil se mar
aidhm aige inspioráid a thabhairt

don lucht freastail don bhliain ina
dhiaidh sin.  Tionólfar cainteanna
Imbolc san Ionad Cultúrtha ar an
Satharn, 16 Feabhra. 

Ach is liosta le haíreamh iad na
cainteoirí eile freisin.  Ina measc
beidh Trevor Sargent, iar chean-
naire an Chomhaontas Ghlais,
Kevin Scannell, atá tar éis go leor
uirlisí ríomhaireachta a chur in oir-
iúint don Ghaeilge, an Dr. Annraoi
de Paor agus an ceoltóir Colm Mac
an Iomaire.   Tá liosta iomlán na
gcainteoirí le fáil ag www.imbolc.ie.  

Beidh sé ar siúl ar fud fad Chorca Dhuibhne 20-24 Feabhra. Sa phictiúr bhí an
Taoiseach Enda Kenny TD in éineacht le hiníon Pháidí, Neasa Ní Shé, agus
Dave O’Donoghue, príomhfheidhmeannach Cuisine de France. Tá sonraí ar
fáil ar www.paidiose.com. [PIC :  PAUL MOHAN / SPORTSFILE]

NUACHT ULADH 

Tír Chonaill 
Caillteanas
carnach ag
muintir na
Cúirte
BHÍ caillteanas carnach de
€5,034,594 ag ceann de na comhlach-
taí tógála agus réadmhaoine is
aitheanta in iarthar Dhún na nGall, de
réir na gcuntas is déanaí a cláraíodh
leis an Oifig Um Chlárú Cuideachtaí.
B’shin comhlacht Patrick J Doherty &
Sons.  Bhain an caillteanas leis an
bhliain go dtí an 30 Meitheamh 2011
agus méadú €3.2 milliún le bliain a
bhí i gceist.

Chaill an comhlacht €3,148,574
thar an bhliain agus tá fiacha
€48.5milliún aige leis na bainc. 

Tá acmhainní €44.1 milliún san
iomlán atá aige. Dúirt na cuntasóirí go
raibh an chomhlacht ag brath ar a
chuid scairshealbhóirí agus na
baincéirí, agus ar toiseacht ar bhrabús
a dhéanamh arís, chun leanúint ar
aghaidh. “Léiríonn na coinníollacha
seo go bhfuil éiginnteacht ábhartha
ann, éiginnteacht a dtiocfadh leis
amhras suntasach a chaitheamh ar

chomh ábalta agus atá an comhlacht
coinneáil leis mar ghnó leantach,”
arsa na cuntasóirí.

Is iad Patrick, Philomena agus
Hugh Martin Doherty na stiúrthóiri
ata ar an chomhlacht, agus is iad atá
na scairshealbhóirí ann freisin. Tá
seoltaí acu uilig ar an Bhun Beag. 

Is le muintir Doherty Óstán na
Cúirte chomh maith.

Síniú ar
Ghailearaí
Dixon
Thug Comhairle Contae Dhún na
nGall cead pleanála do Phéintéirí Tho-
raigh forbairt a dhéanamh ar
Ghailearaí Dixon ar an oileán le gairid. 

Cuirfear síneadh ar chúl an
ghailearaí agus freisin déanfar na bal-
laí a ardú agus díon nua a chur ar an
bhfoirgneamh.  Fágfaidh sin go mbei-
dh spás oibre ann d’ealaíontóirí thuas
staighre agus beidh áit do chaifé thíos
staighre, chomh maith le hoifig
bheag.

Dúirt Dan Collins ó Phéintéirí Tho-
raigh go raibh an forbairt de dhíth. “Le
cuidiú Dé, tabharfaidh sé cuairteoirí
isteach chun an oileáin,” arsa Collins.

Scéala Báis:
Barry Kerr
TAR éis bháis, tá  duine de chrainn
taca an cheoil thraidisiúnta i dtuais-
ceart Ard Mhacha,  Barry Kerr ón Lur-
gan a bhí i ndeireadh na gcaogaidí

d’aois. 
Ba Bhéal Feirsteach ó dhúchas é, a

d’aistrigh chuig an cheantar. Bhí gnó
ola aige ar feadh tamaill, ansin chean-
naigh sé teach tábhairne ar Shráid an
Mhargaidh ar an bhaile. 

Bhí riamh dúil sa cheol aige, mar
sin, bhí riamh ceol sa tábhairne, agus
ceol traidisiúnta ach go háirithe.

Bhíodh seisiúin rialta ann. Bhí sé ar
dhuine den mhuintir a d’eagraigh
Fleadh Tony Lavery a bhíonn ar an
bhaile achan bliain, i gcuimhne
ceoltóra a fuair bás go hóg.

Sheinneadh sé féin ar an
mhaindilín agus maireann an ceol ina
theaghlach, go háirithe ina mhac
Barry, agus ina iníon, Laura.

Stair Theach Hiúdaí Beag le ceiliúradh 
Danny Brown

IS beag Gaeilgeoir nó ceoltóir trai-
disiúnta nár chuala iomrá ar Theach
Hiúdaí Beag i nGaoth Dobhair.

Tá clú agus cáil ar an teach táb-
hairne ar fud na tíre seo agus níos
faide i gcéin agus ag deireadh na
seachtaine seo, beidh foireann an tí,
muintir na háite agus cairde an tí
tábhairne ag ceiliúradh stair iontach
na háite le féile ceoil agus craic.

Tá sé níos mó ná 50 bliain ó
cheannaigh Hiúdaí Beag Ó Gallchóir
agus a bhean Cití an teach ó mhuin-
tir Stratford agus ó shin, is ionad é a
tharraingíonn an chuid is fearr de
cheoltóirí na tíre chuig na seisiúin
gach oíche Luain agus Aoine.

Bíonn Teach Hiúdaí Beag lárnach
gach bliain i Scoil Gheimhridh
Frankie Kennedy fosta, ag tabhairt
aitheantais don ról a bhí ag na
seisiúin i bhforbairt  an fhliúiteadóra
as Béal Feirste.

Ní amháin sin, ach bíonn an
Cabaret Craiceáilte á reáchtáil ag
Rónán Mac Aodha Bhuí sa teach
céanna ar an deireadh seachtaine
deireanach de gach mí, imeacht a
tharraingíonn na sluaite síoraí as
gach carn den tír.

Mar cheiliúradh ar an ról a bhí,
agus atá, ag an phub i saol an cheoil
agus na Gaeilge, beidh féile á
reáchtáil ann ag deireadh na seach-
taine seo. Déardaoin, an 14ú lá,
beidh Oíche Oidhreachta agus Sean-

chais ann ina mbeidh daoine a bhí
páirteach in imeachtaí Theach Hiú-
daí Beag síos fríd na blianta ag caint
ar an tábhacht a bhí leis an phub. Dé
hAoine 15ú beidh coirm cheoil le
Maighréad agus Tríona Ní Dhomh-
naill, Donal Lunny agus Paddy
Glackin.

Dé Sathairn, beidh Clann Uí
Mhaonaigh ag teacht le chéile arís fá
choinne choirm cheoil san áit ar tho-
saigh siad agus beidh na Henry Girls
ag ceol ina ndiaidh.

Beidh seisiún ceoil i ndiaidh na
gcoirmeacha ceoil sin ar an Aoine
agus ar an Satharn.

Ag caint le Gaelscéal faoin
deireadh seachtaine, dúirt

Maighréad Ní Dhomhnaill, “Sin an
áit ar thoisigh Mícheál (Ó Domh-
naill) agus Daithí (Sproule) a sheinm
le chéile in 1970. Thug Hiúdaí Beag
ardán dóibh agus as sin a d’fhás
Skara Brae.”

Is féidir an rud céanna a rá faoi go
leor grúpaí agus ceoltóirí, ar ndóigh,
An Crann Óg agus Altan ina measc.

Beidh cuimhní mar sin iontach
coitianta i rith dheireadh na seach-
taine, go háirithe ag an oíche
oidhreachta Déardaoin faoi
choimirce Raidió na Gaeltachta.

Tráthnóna Dé Domhnaigh, beidh
seisiún ag an Chrann Óg agus ina
dhiaidh beidh seisiún amhrá-
naíochta.

Dún Geanainn, Tír Eoghain Teach Hiúdaí Beag, Gaoth Dobhair 

Anton Mac Cába

TÁ ceantar Chomhairle Dhún
Geanainn agus Thír Eoghain Theas ar
an dara ceantar is láidre Gaeilge sa
Tuaisceart. 

De réir an daonáirimh, tá eolas de
chineál éigean ar an Ghaeilge ag 18%
den phobal.

Dar le Gearóid Mac Eoin ó Cairde
Uí Néill in Oileán an Ghuail go raibh
an pobal sa cheantar gníomhach in
imeachtaí Gaeilge.

“Tá siad bródúil as a n-oidhreacht,”
ar seisean. “Anseo, táimid ag iarraidh
an baile a Ghaelú. Cibé rud atá sa
Bhéarla, ba mhaith linn go mbeadh sé
ar fáil sa Ghaeilge.”

Dúirt Séamas Mac Giolla Phádraig,

Oifigeach Forbartha Gaeilge na
Comhairle, gur thug Comhaltas
Uladh sa cheantar seans le fada do
dhaoine úsáid a bhaint as an Ghaeilge
sa saol sóisialta. 

Tá níos mó teaghlach ag labhairt
Gaeilge, dar leis. 

“Tá an dátheangachas nua ina
chomhartha nach é an líon tí aon-
teangach an ‘norm’ in Eoraip an 21ú
céad,” ar seisean.

Bhí roinnt scoileanna sa cheantar
riamh láidir ó thaobh na Gaeilge de.
De réir na bhfigiúirí is déanaí, bhí
Acadamh Naomh Pádraig i nDún
Geanainn ar an aon scoil sa Tuais-
ceart ina raibh breis agus 100 dalta
ag déanamh Gaeilge ag leibhéal
GCSE.

Tír Eoghain
Dún Geanainn láidir ó thaobh na
Gaeilge de i gcónaí 

Gailearaí Dixon 

Gúnaí bána, bláthanna,
grianghrafadóirí, áitean-
na, aíonna…tá an oiread
sin rudaí a bhaineann le
bainiseacha na laethanta

seo, ach cárbh as ar tháinig siad ar
fad? 

Cén fáth go gcaitheann an
bhrídeach caille agus cathain ar tho-
saigh aíonna na bainise ag tabhairt
bronntanais don lánúin? 

Tá na mílte traidisiúin ann a
bhaineann le bainiseacha ach cárbh
as ar tháinig siad agus cén fáth go
ndéanann daoine iad?

Deirtear go dtiocfaidh mí-ádh ar an
lánúin má fheiceann siad a chéile an
lá, roimh an mbainis. 

Tagann an traidisiún sin ó aimsir na
gcleamhnas. Creideadh, dá fheicfidh
an grúm an bhrídeach roimh an
mbainis, nach mbeadh an bhrídeach
glan agus nua. 

Dúirt siad, ag an am sin freisin,
nach raibh sé de cheart ag an
mbrídeach scáthán a úsáid ar lá a
bainise toisc gur chreid siad go bhfág-
faidh sí cuid di féin istigh sa scáthán. 

Roimh an 12ú haois, bhíodh an
bhainis i dteach an chailín sula mbog-

fadh sí go dtí doras an tséipéil ach
anois, bíonn sé sa séipéal.

Bronntanais
Is gnáth an rud é bronntanas a thab-
hairt do lánúin nuair a phósann siad
na laethanta seo ach téann an nós seo
siar go dtí roimh an 12ú haois agus ag
an am sin ba í an bhrídeach  amháin a
fuair an bronntanas. 

Eallach ba mhó a bhíodh i gceist na
laethanta sin agus bhíodh uirthi aon
tríú cuid den bhronntanas a thabhairt
dá hathair. 

Uaireanta, d’fhaogheadh sí rudaí
don teach freisin ar nós potaí, plátaí
agus mar sin de.

Sa 10ú haois, shiúladh an lánúin
chuig an séipéal le chéile agus má
ghlac na comharsana leis an
gcaidreamh, chaith siad rís, potaí,
spúnóga adhmaid, friochtáin agus
mar sin thart orthu.

Má tá tú ag iarraidh bronntanais
traidisiúnta a thabhairt do lánúin
éigin, tá neart acu ann, clog mar
shampla. Deirtear má bhíonn lánúin

ag troid go gcuirfidh clingíní ó chlog
deireadh leis an troid toisc go gcuir-
fidh sé móideanna na bainise i
gcuimhne dóibh. Deirtear go gcoin-
níonn clingíní ainsprideanna ar shiúl
freisin. 

Íosagán Phrág
Is traidisiún iontach coitianta é seo in
Éirinn de bharr na drochaimsire a
bhíonn againn. Deirtear má chuire-
ann tú dealbh d’Íosagán Phrág faoi
scothán taobh amuigh den teach an
oíche roimh na bainise go mbeidh
aimsir dheas agat ar lá na bainise. 

Leagan eile den traidisiún sin ná go
gcaithfidh tú an dealbh a fhágáil
taobh amuigh den séipéal ar lá na
bainise, nó in aice le doirse an
tséipéil. Deirtear freisin, má chail-
leann an dealbh a chloigeann trí
thimpiste, go mbeidh an t-ádh ar an
lánúin.

Is dealbh é Íosagán Phrag d’Íosa
Chríost nuair a bhí sé cúpla bliain
d’aois. Déantar as adhmad agus ciar
é. 

Culaith na brídí
Caitheann brídeacha gúnaí bána ar lá
na bainise de réir traidisiúin.
Léiríonn an dath bán go bhfuil an
bhrídeach ina maighdean agus go
bhfuil sí glan, ach tá neart rudaí eile i
gculaith na brídí a bhaineann le trai-
disiúin freisin. 

Cloistear na focail ‘Rud sean, rud
nua, rud ar iasacht agus rud gorm’
(‘Something old, something new,
something borrowed and something
blue’) ) go minic i gcomhthéacs
bainise ach ní hiondúil go gcloistear
an abairt dheireanach den rím
Bhéarla, ‘and a silver sixpence in her
shoe’. Insíonn an ‘sé pingine’ dúinn
gur rím Sasanach atá ann. De gnáth,
déanann an bhrídeach iarracht na
rudaí sin - sean, nua, ar iasacht agus
gorm - a bheith aici ar lá a bainise
ionas go mbeadh an t-ádh uirthi ar
an lá agus don phósadh.

Léiríonn ‘an rud sean’ teaghlach
na brídí agus an t-am atá caite.
Léiríonn ‘an rud nua’ an dóchas don
todhchaí agus don saol nua a bhfuil

Cad chuige na
traidisiúin a
bhaineann le
bainiseacha?

Tá cúrsaí grá ar bharr intinne
daoine na laethanta seo;
d’fhiosraigh Katie McGreal
nósanna a bhaineann le
bainiseacha in Éirinn

An mainicín Michelle McGrath agus í ag caitheamh gúna
bainise ach cén fáth a gcaitear a leithéid de ghúna? 
[PIC : SASKO LAZAROV / PHOTOCALL IRELAND]

an bhrídeach ag tabhairt faoi. 
Faightear ‘an rud ar iasacht’ ó

chara nó duine ón teaghlach atá
pósta; bítear ag siúl go ngeobhaidh
an bhrídeach ádh an duine sin dá
saol agus dá pósadh féin. Cuireann
sé in iúl don bhrídeach gur féidir léi
brath ar a cairde agus ar a muintir
freisin. 

Tagann ‘an rud gorm’ ó am na
Róimhe agus ón Chríostaíocht. Sa
Sean-Róimh, chaitheadh an
bhrídeach gorm le grá, modhúlacht
agus dílseacht a léiriú. Cuireann
lucht na Críostaíochta éadaí gorma
ar an Mhaighdean Mhuire, rud a
léiríonn geanmnaíocht. 

Roimh an 19ú haois, ba gorm an
dath a bhíodh ar na gúnaí bainise.
Leis ‘an sé pingin’ tá an bhrídeach ag
siúl go mbeadh saibhreas agus sláine
airgeadais aici. 

Má chuirtear sa bhróg chlé é, beidh
tuilleadh áidh ag an lánúin agus sa lá
atá inniu ann, is féidir pingin copair
a úsáid.

Caille
Thosaigh brídeacha ag caitheamh
caille siar in Impireachta na Gréige
agus na Róimhe. Chreid siad nach
mbeadh ainsprideanna in ann an
bhrídeach a ghortú nuair a bheadh
caille aici. Bhíodh na caillí i
ndathanna geala – dearg nó buí – ag
an am sin. Creideadh go gcosnódh na
dathanna sin an bhean freisin.
Chomh maith leis sin, deirtear gur
mí-ádh atá ann má fheiceann an
grúm an bhrídeach roimh na bainise
agus is siombail é an caille de sin. 

Tháinig caille isteach i dtraidisiúin
na Críostaíochta ag tús an 19ú haois
lena léiriú don ghrúm agus d’aíonna
na bainise go raibh an bhrídeach glan. 

Bláthanna
Bhí sé de nós ag daoine, blianta ó
shin, níochán amháin a bheith acu sa
bhliain, de gnáth i mí Aibreán nó mí
Bealtaine agus phósaidís i mí an Mei-
thimh. Mar sin, ar eagla na heagla,
d’iompraíodh na brídeacha
bláthanna chun aon bholadh gránna
a bheadh uathu a chlúdach. Chreid
daoine freisin go gcabhródh siad
chun ainsprideanna a choinneal ón
lánúin. Léiríonn bláthanna moth-
úcháin, mianta agus luachanna. 

An Fáinne
Léiríonn cruth an fháinne grá gan
deireadh agus léiríonn an t-ór áil-
leacht agus neart. Cuirtear an fáinne
ar an tríú méir ar an láimhe clé toisc
gur chreid na Sean-Éigiptigh go
dtéann an fhéith sa mhéar sin díreach
go dtí an croí. 

Thug Ard-Diúc na hOstaire, Max-
imillion, diamant dá bhean, Mary, ón
mBurgúin mar bhronntanas i ndiaidh
go raibh sé socraithe go bpósfadh siad
in 1477 agus thar na blianta,

d’athraigh an bronntanas sin go dtí
fáinne gealltanais. 

Spré 
Sna blianta atá caite, agus i roinnt
traidisiúin go fóill, bhí ar athair an
chailín saibhreas ar leith a thabhairt
don fear ionas go bpósfaidh sé a
iníon. 

Sa Ghaeilge, glaoitear ‘spré’ ar an
saibhreas sin. D’fheadfadh airgead,
talamh, ainmhithe nó rud ar bith eile
a bhfuil luach ag baint leo a bheadh i
gceist. Rud mór a bhí sa spré in Éirinn
sa 19ú haois. Mura raibh talamh nó
spré ag cailín ag an am sin bhí seans
mór ann nach bpósfadh sí. Cé nach
raibh ar gach cailín spré a bheith aici,
dá mbeadh feirm mhór ag an ngrúm,
bheadh siad ag siúl le spré mór ón
gcailín. 

Cailín Bláthanna
Is cailín óg i ngúna bán í an cailín
bláthanna. Léiríonn sí geanmnaíocht.
Caitheann sí peitil ó bhláthanna ar
phasáiste an tséipéil os comhair na
brídí le torthúlacht a léiriú agus
úsáidtear peitil ó rós dearg toisc gurb
é an dearg dath an grá. Léiríonn an
cailín bláthanna cailliúint geanm-
naíochta na brídí ar mhaithe le grá
agus torthúlacht.

Téann an traidisiún seo siar go ham
na Gréige agus na Róimhe. Ag an am
sin, chaitheadh an cailín snáitheanna
agus luibheanna os comhair na brídí
mar shiombail de thorthúlacht.

Cailín Coimhdeachta
agus Bean
Choimhdeachta
Ar ais go tréimhse na Róimhe arís,
tráth a mbíodh ar an lánúin deichniúr
finnéithe a bheith acu ag an mbainis. 

Chaitheadh na daoine sin na
héadaí céanna a bhíodh ar an bheirt a
bhí le pósadh ionas nach mbeadh a
fhios ag na hainsprideanna cé a bhí ag
pósadh. Deirtear go dtagann traidis-
iún na gcailíní coimhdeachta agus
mban coimhdeachta ón tréimhse sin. 

Finné Fir 
Tháinig an finné fir ón sean-am nuair
a bhíodh ar an bhfear an cailín a bhí sé
ag iarraidh a phósadh a fhuadach óna
tuismitheoirí. Nuair a rinne sé sin,
thóg sé cara láidir leis, fear a bhí go
maith ag troid. D’fhanadh an cara sin
leis an ngrúm go dtí deireadh na
bainise ar eagla go dtiocfaidh teagh-
lach an chailín chun í a fháil ar ais. 

Cáca bainise
Sna Meánaoiseacha i Sasana, chuirtí
carn mór cácaí beaga os comhair an
lánúin. dhéanadh an lánúin iarracht
pógadh thar an charn agus dá n-éire-
odh leo, creideadh go mbeadh neart

páistí acu. 
Sa 17ú haois, chreid daoine dá

gcodlóidís le píosa den cháca bainise
faoina gcloigeann, go bhfeicfidís an
fear céile nó an bhean chéile a bheadh
le fáil acu. 

Bíonn dath bán ar an gcáca bainise
le geanmnaíochta a léiriú agus le nasc
a dhéanamh idir an cáca agus an
bhrídeach, lena léiriú gurb í an duine
is tábhachtaí ag an mbainis í. 

In Éirinn, coinníonn daoine an
tsraith is airde den cháca bainise i
gcomhair bhaisteadh an chéad
pháiste.  

D’fheadfadh tú leanacht ar aghaidh
ar feadh leathanaigh agus
leathanaigh faoi thraidisiún a
bhaineann le bainiseacha, cinn atá
fós le déanamh ag daoine agus cinn
nach bhfuil chomh coitianta a thuil-
leadh. Ach, mar a deir Sam Milligan ó
Personal Touch Weddings and Events
i mBéal Feirste a eagraíonn imeachtaí
agus bainiseacha go minic, bhog an
saol ar aghaidh. 

“Tá gach duine ag iarraidh a bheith
difriúil,” a deir sé, “Bíonn gach
brídeach ag iarraidh a bheith difriúil.
Níl siad ag iarraidh go mbeadh a
mbainis mar an gcéanna leis an mbai-
nis an tseachtain roimhe. Déantar
rudaí áirithe toisc gurb shin an rud a
dhéantar ag bainiseacha, fiú mura
bhfuil siadsan á iarraidh. Deir daoine
liom nach bhfuil siad ag iarraidh cáca
bainise ach caithfidh siad ceann a
bheith acu toisc gurb shin a dhéantar
ag bainiseacha.”

Mí-ádh
Má bhristear gloine nó cupán ar lá na
bainise.

Má bhíonn sé ag cur báistí.
Má chastar le sochraid iad ar an

mbóthar – dá mbeadh a fhios acu go
mbeadh sochraid ar siúl ar an lá céan-
na, d’úsáideadh lucht na bainise
bóthar eile.

Má ghuíonn bean ádh mór ar an
mbrídeach sula guíonn fear an t-ádh
uirthi.

Má chanann an bhrídeach nó an
grúm ag a mbainis féin.

Má chaitheann an bhrídeach aon
rud glas ar lá na bainise.

Má phósann tú ar an Satharn.

Ádh
Má bhíonn an grian amuigh ar lá na
bainise agus má soilsíonn sí ar an
mbrídeach

Má fheictear trí shnag bhreaca
Má chloistear cuacha ar mhaidin na

bainise.
Má chaitheann duine éigin

seanbhróg thar chloigeann na brídí
nuair a bhíonn sí ag siúl amach ón
séipéal. 

Má bhíonn crú capaill ag an
mbrídeach.

Má chasann an lánúin le fear ar an
mbealach abhaile i ndiaidh na
bainise.

Fírinne Shearbh na hÁibhéile 
is na hÁiféise – Viktor Pelevin
agus ‘Amón-Rá’
Amón-Rá
le Víktor Pelévin
Mark Ó Fionnáin a
d'aistrigh
Coiscéim, BÁC 2012

Léirmheas le 
Panu Petteri Höglund

Ní féidir saothar seo an
scríbhneora Viktor
Pelevin, mar is rogha liom
féin a ainm a litriú, a
chardáil gan cúpla focal a

rá faoi thraidisiún an fhicsin eolaíochta
san Aontas Sóivéadach. 

Bhí slabhraí na cinsireachta ag luí go
trom ar an bhfriotal liteartha sa tír, ach
múineann gá seift, agus ba é an ficsean
eolaíochta an tseift ab fhearr le scríbh-
neoirí ar mhaith leo tuairimí criticiúla i
dtaobh an chórais Shóivéadaigh a chur
in iúl. 

Ón taobh eile de, bhí scríbhneoirí
áirithe ag dul i muinín chleasaíocht an
tseánra seo le todhchaí ghlórmhar an
Chumannachais a sceitseáil roimh ré
agus le dóchas as an idé-eolaíocht a
spreagadh i gcroí an tsaoránaigh. 

Cuid den reitric oifigiúil ab ea a áitiú
go raibh an córas Sóivéadach bunaithe
ar léargas doshéanta na heolaíochta,
agus dá réir sin bhí urraim ag dul don
”eolaí” mar charachtar – ceannródaí a
bhí ann agus é ag ullmhú na todhchaí.
Cén fáth nach scríobhfaí úrscéalta agus
iad bunaithe ar an reitric chéanna?

I bhfad roimh chéad thuras Yuri
Gagarin bhí an spáseitilt ina téama i
litríocht an Aontais Shóivéadaigh.
Tháinig úrscéal Alexey Tolstoy, Aelita, i
gcló sa bhliain 1923. Go bunúsach, scéal
éalúchais agus fantaisíochta a bhí ann
agus é cosúil go maith le sraith na n-
úrscéalta Marsacha le hEdgar Rice Bur-
roughs.  Is í Aelita féin banríon Mharsa
san úrscéal, agus í cosúil go maith le
Dejah Thoris, banphrionsa dall-
raitheach an phláinéid i scéalta an
Mheiriceánaigh. 

Maidir le hAlexey Tolstoy, bhí lúb
ghaoil aige le Leon Tolstoy, ach ba scríb-

hneoir de chineál eile ar fad é: go
bunúsach ní raibh ann ach haic údair
agus é sásta an Cumannachas a mho-
ladh le saol socair suaimhneach a chin-
ntiú dó féin. D'fhan sé dílis do Stailín go
lá a bháis, agus bronnadh Duais Stailín
sa litríocht air as a chuid úrscéalta stair-
iúla. Cloch mhíle eile i stair an fhicsin
eolaíochta san Aontas Sóivéadach é an
t-úrscéal Tumannost' Andromedy nó
”Réaltnéal Andraiméide” le hIvan
Yefremov ón mbliain 1959. 

Tá páistiúlacht agus ciotaíl ag baint
leis an úrscéal seo agus cuid mhór den
tseanmóireacht Chumannach measc-
tha tríd, ach mar sin féin rinne an t-údar
a dhicheall an t-úrscéal a phlotáil go
samhlaíoch rud a d'fhág gur luaigh a lán
scríbhneoirí ficsin eolaíochta san Aon-
tas Sóivéadach mar réalt eolais é.

Ag trácht ar fhicsean eolaíochta an
Aontais Shóivéadaigh dúinn, ní thig
linn neamhshuim a dhéanamh de
dheartháracha Strugatsky – Arkady

agus Boris. Fuair an fear ba shine acu,
Arkady, bás go gairid i ndiaidh don
chóras Shóivéadach féin imeacht de
dhroim an domhain; maidir le Boris,
níor éag seisean ach le déanaí. Is é an t-
úrscéal úd Piknik na obochine nó ”Pic-
nic ar Imeall an Bhóthair” an ceann is
clúití dár scríobh siad, agus ba é a thug
spreagadh do Stalker, scannán le hAn-
drei Tarkovsky. 

Sa leabhar seo, rinne neachanna
eachtardhomhanda an-léirscrios i roin-
nt áiteanna ar an Domhan, ach ansin,
bhailigh siad leo arís. Na ”crioslaigh”
timpeall na n-áiteanna ar thuirling na
cuairteoirí, tá siad lán de dhainséir ais-
teacha, ach san am céanna is féidir a
theacht ar iarsmaí úsáideacha de theic-
neolaíocht na sibhialtachta eachtard-
homhanda. 

Bíonn fir cheanndána, nó stalcairí –
stalker an focal Béarla a thug na scríbh-
neoirí isteach sa Rúisis sa chiall seo – ag
cuardach na gcrioslach le theacht ar

ghléasra eachtardhomhanda, agus na
húdaráis agus na saighdiúirí ag iarraidh
corpshladaithe seo na spásaoise a
stopadh, cé go bhfuil na heolaithe agus
na taighdeoirí féin i dtuilleamaí stalcairí
le heiseamail a sholáthar dóibh.

Úrscéal lán tagairtí do na himthoscaí
Sóivéadacha é Trudno byt' bogom (”Is
deacair a bheith i do Dhia”), ach mura
bhfuil dul amú orm ar fad, níor chuir an
chinsireacht cron ann ar aon nós, ó bhí
na himeachtaí suite ar phláinéad eile.
Tá an Domhan iompaithe ina Útóipe
Chumannach ar fad, agus gníomhairí
dá chuid i mbréagriocht ag iarraidh for-
bairt na sochaí ar an bpláinéad a
stiúradh i dtreo na maitheasa, mar a
bheadh déithe beaga iontu. 

Is é Don Rumata, duine de na
”déithe” seo, príomhcharachtar an
scéil, agus é lonnaithe in Arkanar, tír a
bhfuil cuma na Meánaoise uirthi. 

Tá fear eile ón uasalaicme, Don Reba,
díreach ag cur ollsmachta i bhfeidhm ar
an tír, agus ós duine piseogach
biogóideach é, tá sé meáite ar an lucht
léinn a chur faoi chois agus a mharú.
Mar sin, tá Rumata ag féachaint le
scoláirí na tíre a tharrtháil agus tear-
mann a shocrú dóibh i dtíortha eile an
phláinéid. Tá atmaisféar sceimhle na
deachtóireachta le haithint ó thús
deiridh an leabhair, agus is furasta na
scoláirí faoi choimirce Rumata a dheal-
ramh le heasaontóirí an Aontais
Shóivéadaigh. 

Ón taobh eile de, áfach, is féidir an
scéal a chiallú go Marxach: de réir mar
atá imeachtaí na staire réamh-
léarscáilithe is dual don chaipitleachas
ruaigeadh a chur ar an bhfeodachas,
agus stát comhaontaithe de dhíth le
caipitleachas ceart a chur ar bun. Is é
Don Reba a chomhaontós na prion-
sachtaí in Arkanar agus a réiteos an ród
don todhchaí. Mar sin, is eisean fear
déanta na staire Marxaí, agus níl Ruma-
ta ach ag snámh in aghaidh na heasa. Ar
ndóigh, is féidir leis an léitheoir an
cheist a chur, an fiú an oiread sin daoine
a íobairt ar altóir an ”riachtanais stair-
iúil” mar a thuigeas an Marxachas é.

Is léir ón méid seo thuas go bhfuil
saothar Pelevin fréamhaithe go
daingean i dtraidisiún an fhicsin
eolaíochta sa Rúis. D'fhéadfaí a rá go
bhfuil an tionchar ó thraidisiún

aorachais na litríochta Rúisí lán chomh
láidir céanna i scríbhinní Pelevin, go
háirithe ó shaothar Andrei Platonov: i
gceann d'úrscéalta an údair seo, Kotlo-
van (“An Bhunsraith”), tá na hoibrithe
le pálás a thógáil a bhféadfadh na
prólatáirigh a úsáid le haghaidh
gníomhaíochtaí cultúrtha agus
caitheamh aimsire, ach sa deireadh
faigheann na tógálaithe bás ag tochailt
na bunsraithe faoin áras seo. Scéal
aiféiseach é b'fhéidir, ach san am
chéanna is scéal iontach fáidhiúil agus
meafar láidir ar chinniúint an stáit
Shóivéadaigh é.

Ar an nós céanna, is scéal aiféiseach é
Amón-Rá cé gur féidir lomlán na fírinne
a aithint ann. ”Amón-Rá” atá ar an leab-
har as Gaeilge, ach is é ”Omon-Ra” an
bunleagan. Seasann an giorrúchán Rúi-
sise do Otryady Militsii Osobogo Naz-
nacheniya, nó trúpaí mílíste le
haghaidh misin urghnácha – “Arm
Mílíste d'Ócáidí Neamhghnácha” an
leagan atá ag Mark Ó Fionnáin leis an
imeartas focal a choinneáil beo sa
Ghaeilge. 

Omon nó Amón Krivomazov atá ar
an bpríomhcharachtar, arb é an scéalaí
é freisin. Ainm é a cheap a athair dó, nó
shíl seisean go gcinnteodh a leithéid
d'ainm an-ghairmréim dá mhac sa
mhílíste agus, ina dhiaidh sin, sa Pháirtí
Chumannach féin.

Aon duine a bhfuil cur amach aige ar
an saol Sóivéadach tá a fhios aige an
míchlú a bhí ar OMON, ar “lucht na
mbairéad dubh”. Ón taobh eile de is léir
gur fear dea-chroíoch
neamhurchóideach é athair Amóin
nach dteastaíonn uaidh ach saol ar
fónamh a bhaint amach dá chlann. 

Ceann de na fírinní searbha atá le
haithint ar an áiféis é go bhfuil gach uile
dheachtóireacht i muinín leithéidí
athair Amóin le maireachtáil buan:
daoine cneasta croí-ghlana agus iad
sásta a bheith dílis don chumhacht toisc
gurb í an chumhacht í.

Níl sé i ndán d'Amón óg dul sna
mílísteánaigh, áfach. Is iad an spás, an
spásaireacht agus an spáseitilt is mó a
chuireas draíocht air. Agus is anseo, le
teacht na spáseitilte sa scéal, a thosaíos
an insint ag scinneadh ón réalachas i
dtreo na háiféise i gceart. 

Faighimid amach go bhfuil clár spá-

An Scríbhneoir Rúiseach, Viktor Pelevin

seitilte an Aontais Shóivéadaigh
bunaithe ar dhíomailt na beatha daon-
na go huile is go hiomlán. Níl sa teicne-
olaíocht Shóivéadach ach ceileatram
agus cur i gcéill, agus má bhaintear tri-
ail as cineál nua diúracáin, caithfidh
duine de na heitleoirí óga dul ar bhord
an roicéid le hé a stiúradh a fhad leis an
targaid agus bás a fháil nuair a scriosfar
an diúracán féin.

An duine atá eolach ar mheon an
mhaorlathais Shóivéadaigh ní mór dó
aitheantas a thabhairt do thráthúlacht
na físe seo. Cuireann sí, abair, an Dara
Cogadh Domhanda i gcuimhne dom,
an dóigh a mbíodh oifigigh an Airm
Shóivéadaigh ag caitheamh a raibh de
shaighdiúirí acu sa bhearna bhaoil beag
beann ar dhonacht an trealamh
cogaidh, ó tharla gurbh iad na fir an t-
aon acmhainn nach raibh ag rith gann
ar an Arm. 

Mar sin, cé go bhfuil cuma na háib-
héile ar chur amú na ndaoine in “Amón-
Rá”, cuireann sé in iúl an fhírinne
fhileata i dtaobh an Aontais
Shóivéadaigh. Thairis sin, cé gurb ag
déanamh áibhéile atá Pelevin, is fol-
lasach nach raibh mórán measa ag na
húdaráis spáseitilte ar bheatha an spá-
saire aonair ach an oiread. Glacadh leis
gur saghas saighdiúirí a bhí sna spásairí,
agus is é ceird an tsaighdiúra bás a fháil
ar son a thíre de réir na n-orduithe.
Aithníonn Amón, uair i ndiaidh a
chéile, nach bhfuil sa saol ina thimpeall
ach cur i gcéill. Na hionstraimí sna spás-
bháid níl iontu ach pictiúir línithe ar na
ballaí. Na spáschultacha bána, ní miotal
agus plaisteach atá iontu ach cadás. 

Níl sa chlár spáseitilte, sa “chosmas”,
i ndiaidh an iomláin ach bréag mhór
mhillteanach ó thús deiridh, agus an
Stát ag éileamh ar na spásairí óga iad
féin a íobairt le craiceann inchreidte a
chur ar an mbréag.

Ar ndóigh is meafar é seo ar chóras
iomlán an Aontais Shóivéadaigh agus ar
an imprisean a d'fhág sé ar an nglúin a
bhí óg nuair a “chuaigh stát an oiread
sin chun feabhais is gur imigh sé de
dhroim an tsaoil ar fad”, mar a deir
Pelevin féin in úrscéal eile, Generation
P – agus a shiombalachas féin ag baint
leis gurbh as Béarla a d'ainmnigh an t-
údar an leabhar sin. 

Seasann P do Pepsi-Cola, deoch
draíochta ó Mheiriceá a bhí ar fáil san
Aontas Sóivéadach féin, agus is téama
tábhachtach é teacht an phopchultúir
Mheiriceánaigh go dtí an Rúis in
“Amón-Rá” féin. Bíonn na spásairí óga
ag éisteacht le popamhráin Bhéarla
agus iad díreach ar tí bás a fháil ar son
an Chumannachais: achoimre
éifeachtúil é seo ar mheon na glúine
lena mbaineann Pelevin féin (i dtús na
seascaidí a rugadh é).

Cuid den mheon sin é an
scéipteachas i leith na baothchainte
faoin daonlathas a tháinig in áit na
seafóide poiblí Cumannaí. Iad siúd a bhí
ag caitheamh easaontóirí polaitiúla i
dtóin an phríosúin roimhe sin – a deir
an scríbhneoir in Generation P – bhí siad
i bhfad ní ba radacaí anois ná aon duine

de na heasaontóirí. Díreach mar a
bheadh Goebbels ag óráidíocht ar an
raidió faoi uafáis an Naitsíochais, cean-
nasaí Auschwitz ag cur ar bun
coimisiún le coireanna na Naitsithe a
fhiosrú, agus ginearáil na Naitsithe ag
spalpadh leo faoi na luachanna lio-
brálacha. B'fhuath le muintir na tíre an
Sóivéadachas, ar ndóigh, ach arbh fhiú
impireacht an Oilc a mhalartú ar
bhanana-phoblacht an oilc a chaithfeas
na bananaí féin a iompórtáil ón bhFion-
lainn?

Léiríonn na smaointe seo ó Genera-
tion P chomh maith leis an spáseitilt
aiféiseach in Amón-Rá araon go bhfuil
Viktor Pelevin ar duine de na scríbh-
neoirí ab fhearr a thug tuairisc ar an
bpraiseach aigne agus anama sa Rúis i
ndiaidh imeacht an chórais
Shóivéadaigh. Mar sin, bhí aistriúchán
Gaeilge go mór ag teastáil. 

Maidir le feabhas an aistriúcháin le
Mark Ó Fionnáin, caithfidh mé a rá ar
dtús gur leasc liom locht a fháil air, ó tá
idir Ghaeilge agus Rúisis agam, agus
ciall agam dá réir do na deacrachtaí a
ghabhas leis an obair.  Ar an drochuair,
ní shásann gach gné den aistriúchán
seo mé.  Tá ciotachas nó neamhd-
húchasaíocht éigin le haithint ar an
gcomhréir, go háirithe ar roghnú na
réamhfhocal, ach tá sin inmhaite. Rud
is measa i bhfad ná é sin ná go
mbaineann an t-aistritheoir úsáid as
leaganacha ar nós “arna dhéanamh”,
struchtúr is minice a fheiceas muid

taobh istigh de chlúdach leabhair: "arna
fhoilsiú", agus araile. 

Caithfidh mé a rá gur ar éigean a
d'úsáidfinn an leagan seo choíche in
aon téacs scéalaíochta, nó is uafásach
an blas maorlathais a fhágas sé ar an
teanga – ar thul-leathanaigh na leabhar
féin b'fhearr liom “Séamus Ó Rudaí a
réitigh don chló” ná “arna réiteach don
chló ag Séamus Ó Rudaí”. 

Ar ndóigh dá mbeadh cúis sa
bhuntéacs le stíl an mhaorlathais a
aithris san aistriúchán b'fhéidir go dtab-
harfainn faomhadh don úsáid seo, ach
ní aithním a leithéid beag ná mór sa
chás seo.  Le fírinne tá stíl Pelevin an-
éasca, an-líofa, agus bhainfeadh a chuid

leabhar gáire as cloch – níl mo chuid
Rúisise go rómhaith, ach tá Pelevin ar
duine den bheagán scríbhneoirí ar
féidir liom a saothar a léamh gan dul i
dtuilleamaí foclóirí, chomh gonta gre-
annmhar is a bhíos sé. Bheadh stíl líofa
scéalaíochta ag teastáil lena cheart a
thabhairt do shaothar Pelevin. Ní hio-
nann sin is a rá go bhfuilim míshásta le
gach gné den aistriúchán a rinne an
Fionnánach. Ceist chasta é mar sham-
pla cad é an dóigh is fearr le Rúisis a
thraslitriú go Gaeilge. Na moltaí a
tháinig ón gCoiste Téarmaíochta i
dtaobh litriú sloinnte áirithe Rúiseacha
is fearr liom neamhshuim a dhéanamh
díobh, ó nach bhfuil siad bunaithe ar
aon chóras ar leith. 

B'fhearr liom córas traslitrithe a
bheadh bunaithe ar litriú na Gaeilge,
ach ó nach bhfuil a leithéid ann,
úsáidim an litriú Béarla: ar a laghad is
féidir leis na Gaeilgeoirí é a fhuaimniú
réasúnta ceart. Sin é an rud a rinne an
Fionnánach sa leabhar seo freisin, ach
thairis sin, chuir sé síneadh fada ar an
nguta faoi bhéim i ngach focal – is
ciallmhar an cleas é, dar liomsa.

Mar fhocal scoir ba mhaith liom
cúpla focal spéisiúil a lua ar chuir mé
sonrú ar leith iontu sa leabhar. Thug mé
faoi deara go n-úsáideann an Fionná-
nach an téarma "cosmas" sa chiall "spá-
seitilt", go háirithe más tagairt é do
thionscadal spástaistil an Aontais
Shóivéadaigh. Úsáid é atá múnlaithe ar
an Rúisis, agus cé nach mar sin a

d'aistreoinn féin é ní lochtaím an téar-
ma seo, nó ar a laghad fágann sé blas
ceart an tSóivéadachais ar an teanga. 

Focal suimiúil eile é "téisclimí".
"Ullmhúchán" is ciall don fhocal
"téisclim", agus tá "téisclímí" ar fáil sna
foclóirí mar mhalairt ar "ceannródaí",
ach ní cuimhin liom é a fheiceáil i
dtéacs ná i gcomhthéacs roimhe seo.
Leis an téarma seo a d'aistrigh Mark Ó
Fionnáin an focal Rúisise pionir, is é sin,
ball de chumann páistí an Pháirtí Chu-
mannaigh. 

"Ceannródaí" a thug focal.ie ar pio-
neer an Bhéarla sa chiall áirithe seo, ach
is dócha gurbh fhearr leis an bhFionná-
nach an téarma seo a sheachaint, ós
focal coitianta é agus é torrach le seach-
chialla nach raibh oiriúnach don
chomhthéacs seo, dar leis. Is dócha
nach bhfuil traidisiún Cumannach na
Gaeilge chomh láidir is go mbeadh téar-
ma seanbhunaithe ann.

Tríd is tríd, is maith an rud é an leab-
har greannmhar spéisiúil seo a bheith ar
fáil i nGaeilge, ach san am céanna tá mé
barúlach agus dianbharúlach gur chóir
don aistritheoir tuilleadh ama a
chaitheamh ag staidéar scríbh-
neoireacht agus béaloideas na gcain-
teoirí dúchais le greim ní b'fhearr a fháil
ar dhea-stíl na Gaeilge.

Scríbhneoir Gaeilge agus aistritheoir
ón bhFionlainn é Panu Petteri Höglund a
d'fhoghlaim Rúisis agus Polainnis in
Ollscoil Sualainnise na Fionlainne, Åbo
Akademi.

Ón taobh eile de, áfach, is
féidir an scéal a chiallú go
Marxach: de réir mar atá
imeachtaí na staire réamh-
léarscáilithe is dual don
chaipitleachas ruaigeadh a
chur ar an bhfeodachas,
agus stát comhaontaithe
de dhíth le caipitleachas
ceart a chur ar bun. Is é Don
Reba a chomhaontós na
prionsachtaí in Arkanar
agus a réiteos an ród don
todhchaí.

NUACHT Litríochta

Gonta
Alex Hijmans
Cois Life, 2012
159 lch
€14

Is bailiúchán gearrscéalta é seo ón
scríbhneoir Alex Hijmans, foilsithe ag
Cois Life anuraidh. Tá cuma thar a
bheith snasta agus tarringteach ar
chlúdach an leabhair, agus is breá liom
an chaoi a mhothaíonn an leabhar
agus an chaoi a chuirtear inár láthair é.
Cé go bhfuil an leabhar costasach go
leor ag €14, tá trí scéal déag san
áireamh ann agus tá neart ábhar
léitheoireachta i gceist. 

Tá na scéalta ar fad lonnaithe sa
Bhrasaíl agus dírithe ar mhuintir
Bahia. Scríobhadh na scéalta seo idir
2009 agus 2012 agus tá sé spéisiúil gur
tionscnamh ilteangach atá sa chnu-
asach, agus na scéalta tugtha chun
cinn i dtrí theanga ag an am céanna –
Gaeilge, Ollainnis agus Béarla. Tá
meascán mór ábhair i gceist sna scéal-
ta agus muintir Bahia ag croílár an
leabhair. 

Tá stíl gonta scríbhneoireachta in
úsáid ag Hijmans sna scéalta seo, mar
a deir teideal an chnuasaigh, agus is
fiú triail a bhaint as na scéalta mar is
cinnte go mbainfidh gach éinne a mbrí
féin astu, mar a dhéanaimid leis na
scéalta is fearr. 

Tá sé i gceist ag Hijmans cuid áirithe de na leaganacha Béarla agus Ollainnise a fhoilsiú amach
anseo, agus chuir mé spéis sa mhéid a dúirt sé féin faoi na scéalta seo: “Mothaím gur thóg mé céim
mhór chun tosaigh mar scríbhneoir agus mé ag obair ar an gcnuasach seo, céim nach bhféadfainn a
thógáil gan iad.”

Smuf
Alan Titley
An Gúm, 2012
61 lch
€6.50

Is scéal spraíúil é seo a insítear trí
shúile Smuf, madra a fhágtar ar
thaobh an bhóthair nuair a imíonn a
mhuintir leo sa charr. Tá cuma snasta
ar chlúdach an leabhair, agus é
maisithe ag Peter Donnelly. 

Thaitin na léaráidí laistigh den
leabhar liom chomh maith, agus
chuir siad leis an spraoi agus an ngre-
ann. Sílim go bhfuil an scéal seo oir-
iúnach do pháistí ó aois seacht go dtí
deich mbliana d’aois, agus bhainfidh
siad sult as scéal an mhadra agus na
heachtraí a tharlaíonn dó. 

Is leabhar an-ghearr é seo, agus ní
ghlacfadh sé mórán ama é a léamh.
Tá gluais ag cúl an leabhair le focail
agus nathanna cainte mínithe, agus
cuideoidh sé seo le léitheoirí óga nó
tuismitheoirí agus iad ag iarraidh
barr feabhais a chur ar a gcuid
Gaeilge. Mholfainn an leabhar seo do
léitheoirí óga atá ag lorg scéalta le
léamh ina n-aonar, mar taitneoidh an
scéal, na léaráidí agus cuma an leab-
hair leo.

An
Phluais
David Gatward
Futa Fata, 2012
55 lch
€7.95

Foilsíodh an leabhar seo
den chéad uair sa bhliain
2011, faoin teideal The
Cave. Is iad Barrington
Stoke, comhlacht foil-
sitheoireachta atá lon-
naithe in Albain, a d’fhoil-
sigh an leagan Béarla, agus
scríobh Patricia Mac Eoin
an leagan Gaeilge do Futa
Fata. 

Tá sé spéisiúil gur do
léitheoirí óga le disléicse nó
deacrachtaí léitheoireachta
a foilsíodh an leabhar seo,
agus mar sin roghnaíodh
dath an pháipéir go cúra-
mach, chomh maith leis an
gcineál cló atá in úsáid agus
mar sin de. 

Sa leagan Gaeilge, ní
luaitear rud ar bith faoin
gcineál léitheora ar a bhfuil
an leabhar dírithe, agus i
mo thuairim-se tá sé oiriúnach do dhaoine óga ó aois 9 go dtí 12 bhliain. 

Tá an teanga simplí agus éasca le tuiscint ach taitneoidh an scéal le léitheoirí óga
agus sílim go mbainfidh siad an-sult as scéal mar seo a léamh i nGaeilge atá ar an
gcaighdeán agus an leibhéal ceart dóibh. Tá na léaráidí laistigh den leabhar tar-
raingteach freisin, agus tá neart eachtraíochta sa scéal seo a choinneoidh na léitheoirí
ag casadh na leathanach. 

Tá an scéal bunaithe ar thuras scoile go croílár na Boirne, agus ar chailín óg, Aoife.
Tá eagla uirthi dul faoi thalamh sa dorchadas agus nuair a théann sí ar strae i bhfad
faoi thalamh, an éireoidh léi a misneach a choinneáil? 

Tá an leabhar costasach go leor nuair a chuirtear san áireamh cé chomh gearr is atá
an scéal, ach sílim go mbainfidh páistí an-sult as an scéal seo agus cabhróidh an ghlu-
ais atá ag bun na leathanach leo dul i ngleic le focail nó nathanna cainte nach dtu-
igeann siad i gceart.

Amú
Elizabeth Kay
Futa Fata, 2012
55 lch
€7.95

Seo leabhar eile a aistríodh go Gaeilge ón
mBéarla agus a d’fhoilsigh Barrington
Stoke i 2011. Is í Máirín Ní Mhárta a scríobh
an leagan Gaeilge agus éiríonn go maith léi
an teanga a choinneáil ag an leibhéal ceart
ach gan an Ghaeilge a bheith ró-éasca nó
leanbaí ag an am céanna. 

Tá an leabhar maisithe go hálainn ag
Dylan Gibson agus beidh léitheoirí óga
gafa leis an scéal seo faoi bhuachaill óg,
Oisín, a sheoltar chuig campa ceartúcháin
sa Mhongóil mar gheall go gceapann a
thuismitheoirí go bhfuil sé drochbhéasach
agus dána. Déanann sé cinneadh éalú as
an áit ach tá rudaí níos crua agus níos
deacra fós amuigh sa ghaineamhlach. 

Meas tú an mbeidh cailín aon bhliain déag d’aois in ann é a shábháil? Beidh
léitheoirí óga ag casadh na leathanaigh go tapa agus an scéal seo á léamh acu agus is
iontach an rud é go bhfuil an leabhar ar fáil i nGaeilge anois.

Le Meadhbh Ní Eadhra

TEILIFÍS agus RAIDIÓ

‘Laochra Gael’ á cheiliúradh ar
TG4 don 11ú bliain as a chéile
SHEOL Uachtarán CLG, Liam Ó Néill,
an tsraith is déanaí de, ‘Laochra Gael’,
ar na mallaibh, sraith faisnéise de
chuid Nemeton TV, a bheas á craoladh
ón 14 Feabhra ag 8.00i.n. ar TG4.

Is í seo an 11ú sraith de ‘Laochra
Gael’, a craoladh don chéad uair in
2001. Beidh deichniúr imreoirí faoi
chaibidil i mbliana agus díríonn an
chéad chlár ar Eddie Brennan, tosach
iomráiteach a d’imir le foireann iomá-
naíochta Chill Chainnigh. 

Bhuaigh Eddie Brennan ocht
mbonn sinsir iomána Uile-Éireann le
Cill Chainnigh idir 2000-2011, agus é
mar chrá croí ag cosantóirí agus ag cúl
báirí ó cheann ceann na tíre. Faightear
léargas oscailte ar thaithí Eddie le linn
na mblianta úd agus é ag caitheamh
súil siar orthu.  

“Labhraíonn Eddie go hionraic faoi
na deacrachtaí a bhí aige áit a bhaint
amach i dtosach ar an bhfoireann agus

faoin gcaoi a mb’éigean dó a stíl
imeartha a athrú in 2006,” a dúirt Mac-
dara Mac Donnacha, an fear taobh
thiar den tsraith.  Thóg sé tamall air
aon dul chun cinn a dhéanamh agus
níor imir sé iomáint faoi 18 le Cill
Chainnigh. Bhuaigh sé a chéad bhonn
Uile Éireann leis an bhfoireann faoi 21
in 1999. Chomh maith le Eddie féin,
cloisfidh muid ó Michael Kavanagh,
Dónal O’Grady, agus Diarmuid Lyng.

“Tá cur síos mion aige ar na
laethanta maithe agus ar na
drochlaethanta Cill Chainnigh, agus
faoin tslí arbh éigean dó a chuid
imeartha a athrú chun a áit a
choimeád ar an bhfoireann.” 

I measc na n-aíonna eile a bheas
páirteach sa tsraith; tá Anthony Tohill,
imreoir lár páirce iomráiteach de
chuid Ch. Dhoire; Damien Fitzhenry
atá aitheanta mar duine de na cúl báirí
is fearr riamh; Seamús Moynihan,

imreoir inspioráideach cibé áit a rogh-
naíodh é ar fhoireann Chiarraí; Gear-
ald McCarthy a bhí mar chaptaen ar
fhoirne faoi 21 agus sinsir Chorcaí, a
bhuaigh Craobhacha Uile-Eireann
agus mar bhainisteoir ar Phort Láirge
agus ar Chorcaigh; Jarlath Fallon, nó
‘Ja’ mar is fear aithne air, a d’imir le
Gaillimh ó 1992-2007; Paul Flynn,
príomhscórálaí na nDéiseach ó na
blianta 1993 go dtí 2008, Glenn Ryan a
bhí mar chaptaen agus mar
leathchúlaí láir ar fhoireann Chill Dara
a bhuaigh Craobh Laighean den gcéad
uair ó 1956; Conor Hayes mar chap-
taen agus lánchúlaí inspioráideach ar
fhoireann iomráiteach na Gaillimhe ó
1979 go dtí 1990 agus Juliet Murphy a
bhí mar chaptaen agus mar imreoir
láir páirce ar fhoireann ban Chorcaí a
bhuaigh seacht gCraobh Uile-Éireann
as ocht gcinn, idir na blianta 2005 agus
anuraidh. 

Oíche mhór do TG4 ag na IFTAs! 
Clodagh McGarry

BHUAIGH cláir TG4 cúig
ghradam ag Gradaim Scan-
nán agus Teilifíse na hÉire-
ann oíche Dé Sathairn i
mBaile Átha Cliath. 

Seo an mhéid is mó
gradam a bhuaigh TG4 ag na
IFTAs go dtí seo. 

Is í ócáid na IFTAs an oíche
is mó in Éirinn don earnáil
teilifíse agus scanná-
naíochta. Comóradh deich
mbliana a bhí ann de na
gradaim a cheiliúrann tallann
san earnáil.

Bhuaigh ‘Lón sa Spéir’ le
Seán agus Eamonn Ó
Cualáin, an gradam “Clár
Gaeilge na Bliana”. Clár
imscrúdaithe faoin bpictiúr
cáiliúil d’oibrithe Éirean-
nacha i Nua-Eabhrac ina suí
ar bhíoma foirgnimh.
Bhuaigh ‘Congo 1961’ le scan-
náin Akajava clár faisnéise na
bliana. 

Scéal atá ann faoin Chean-
nfort Pat Quinlan a bhí mar
bhall d’airm Éireannach na
Náisiúin Aontaithe a bhí sa
Chongó. Bhuaigh ‘Jockey
Eile’ le Abú Media an gradam
do “Clár Réaltachta na

Bliana”. 
Clár é seo a bhí ag iarraidh

an céad mharcach cáiliúil eile
a aimsiú, arna láithriú ag
Seán Bán Breathnach agus
Joe Connolly. Bronnadh
stiúrthóir gri-
anghrafadóireachta na bliana
ar Michael O’Donovan a bhí
ag obair ar an gclár ‘Gaeil
Nua-Eabhrac’.  Bhuaigh
Conall de Cléir, Mark Henry
agus John Brennan an
gradam d’fhuaim theilifíse.

Ba é an t-aisteoir Simon
Delaney a bhí ina Fhear an Tí
ag na gradaim. Bhailigh
daoine cáiliúil ó gach réimse
den earnáil ar an gcairpéad
dearg in Ionad Comhdhála
Baile Átha Cliath. Ina measc
bhí Saoirse Ronan, Jim Sheri-
dan, John C Reilly agus
Michelle Keegan. 

Buaiteoirí eile mór le rá a
bhí ann ná an clár drá-
maíochta le RTÉ ‘Love/Hate’
a bhuaigh sé ghradam agus
an scannán ‘What Richard
Did’ le Leny Abrahamson a
bhuaigh cúig ghradam.
Rinne príomhfheidhmean-
nach na IFTAs, Áine Moriar-
ty, comhghairdis leis na
buaiteoirí go léir. 

Eddie Brennan

Seán and Eamonn Ó Cualáin, beirt dearthár de bhunadh Chonamara, ar bronnadh duais IFTA orthu ag an derieadh seachtaine ar son
an scannáin 'Lón sa Spéir' a dhéanamh. 

AN FOCAL DEIREANNACH
Le Síle Ní Bhraonáin

Cruinneas

Garda amháin!
Dúshláin agus deismireachtaí Gaeilge á bplé ag Antain Mac Lochlainn
NÍ hiad na focail mhóra ná na
nuathéarmaí is minice a bhaineann
tuisle as scríbhneoirí Gaeilge. Focal
beag simplí mar ‘amháin’, is iontach
na deacrachtaí a bhíonn ag daoine
agus iad ag iarraidh é a fhí isteach in
abairt. Go rómhinic ar fad, úsáidtear é
faoi mar b’ionann é agus only nó sole-
ly an Bhéarla. A leithéid seo:

• Ticket-holders only will be admit-
ted. / Ligfear isteach sealbhóirí ticéid
amháin. 

• 5% of the population admitted they
had Irish only. / 5% den daonra a
d’admhaigh go raibh an Ghaeilge
amháin acu.

Tá débhríocht sna leaganacha
Gaeilge. Shílfeá nach ligfear isteach
ach daoine a bhfuil an t-aon ticéad

amháin ina seilbh. Iad siúd a bhfuil sé
de mhí-ádh orthu dhá nó trí thicéad a
bheith acu, bhuel, a chead acu fanacht
mar a bhfuil siad. Níl an débhríocht
chomh holc céanna sa dara sampla
ach is é a thuig mise as, ar an chéad
léamh, an cineál céanna Gaeilge a
bheith ag an sciar seo den daonra. Ba
shlachtmhaire go mór an dá abairt sin
ach dul diúltach a bheith orthu.

• Ní ligfear isteach ach sealbhóirí
ticéid.

• 5% den phobal a d’admhaigh nach
raibh acu ach Gaeilge.

An fhadhb is achrannaí a
bhaineann le húsáid an fhocail seo ná
go gciallaíonn sé one chomh maith. Ní
furasta i gcónaí cialla éagsúla an fho-
cail a dhealú ó chéile agus níl uair ar

bith is measa a bhíonn an fhadhb sin
ná ar chomharthaí poiblí agus i dtéac-
sanna atá ar bheagán focal. A leithéid
seo:

• Only the presiding officer and the
Garda [officer] may be present when
the vote is cast. / Is é an t-oifigeach
ceannais agus an Garda amháin a
fhéadfaidh a bheith i láthair nuair a
bhíonn an vóta á chaitheamh.

Cá bhfios cé hé an Garda bocht aon-
air a chaithfidh a bheith i gcuideachta
an oifigigh cheannais nuair a bhíonn
vótaí á gcaitheamh. An Garda
uaigneach céanna a mbíonn saorc-
head taistil aige ar thaobh an
bhealaigh mhóir, b’fhéidir, mar a
mbíonn na comharthaí GARDA
AMHÁIN. Is mór an scanradh cior-

ruithe an Aire Shatter.
Nuair is Staff only nó a leithéid atá

le haistriú, is ‘foireann amháin’ is
gnách le daoine a scríobh. Is ea,
tuigimid é, ach is maith liom an lea-
gan atá molta ar www.focal.ie: ‘Don
fhoireann amháin’. Níl sé mórán níos
faide agus cuireann sé gach
débhríocht ar ceal. Dhéanfadh ‘Don
Gharda Amháin’ an beart céanna.

Tá lucht na Gaeilge tugtha de bhei-
th ag cumadh rialacha agus ag damnú
struchtúr agus nathanna nach bhfuil
lá loicht orthu. Tá suim mhór agam
féin sna ‘neamhrialacha’ seo agus mar
a neadaíonn siad sa phobal teanga. 

Is cuimhin liom múinteoir a bhí
agam a d’inis dom go lánúdarásach
gur botún atá ann ‘pionta’ a ordú nó
‘ceapaire’ a lorg. Caithfidh ‘pionta
amháin’ a rá, a mhínigh sé dom. Ghéill

mé don chomhairle sin agus d’ordaigh
‘pionta amháin’ i dteach leanna i dTír
Chonaill le linn mo chéad chuairte ar
an Ghaeltacht. Is mé a bhí bródúil as
mo chruinneas agus mo líofacht agus
is mé a bhí briste nuair a d’fhiafraigh
fear an tí díom an fíon geal nó fíon
dearg a bhí de dhíth orm. Tamall fada
ina dhiaidh sin léigh mé an leabhrán
Notes on Irish Words and Usages le
Peadar Ua Laoghaire, áit a bhfuil nóta
aige faoin fhrása ‘Do tharla, lá... It
happened one day.’ Ba é an chomhair-
le shaoi mhór Chiarraí: ‘Aon lá amháin
is only used when it is necessary to dis-
tinguish the ‘one day’ from more days
than one.’ Chloígh mé le ‘pionta’ ina
dhiaidh sin.

Tá tuilleadh áiseanna Gaeilge ar
www.aistear.ie. 

Striapachas - Dainséar na Deirge
Striapachas, an ghairm is

sine ar domhan. Gairm
atá fir agus mná a
dhéanamh ó cheann
ceann an domhain inniu

féin agus gairm atá ag cur saol
daoine i mbaol. Gairm atá
dleathach i roinnt tíortha agus atá
mídhleathach i dtíortha eile, agus
gairm nach dtiocfaidh deireadh go
deo léi! 

Níl fear ná bean ar bith ar an saol
seo ag iarraidh a bheith á ndíol
féin le strainséirí, á gcur féin i
mbaol galair agus fiú báis gan
trácht ar an drochmheas a bhíonn
orthu. Ach uaireannta ní bhíonn
aon rogha eile acu, dar leo. Is dea-
cair an lá é nuair a chaitheann
duine a dhul agus collaíocht a
bheith acu le duine eile – stráinséir
- chun airgead a fháil ar a shon.

Is éasca ‘dhúinne’, nach bhfuil
orainn tabhairt faoin ngairm seo,
lipéid a chur ar na daoine a bhfuil
orthu é a dhéanamh. Is iomaí
cineál duine a chaithfidh tabhairt
faoi, ó dhaoine atá tugtha do
dhrugaí go dtí daoine atá ag iar-
raidh airgead a fháil chun a gcéim
dochtúireachta a chríochnú san
ollscoil agus fiú daoine nach
bhfuil ag iarraidh ach airgead a
fháil chun a gclann a bheathú.
Agus ansin tá na céadta cailíní óga
atá á dtabhairt isteach sa tír ag
drong éigin agus á gcur ag obair
mar striapacha i gcoinne a dtola
féin, tar éis bob a bhualadh orthu

faoi ‘shaol nua’. Tá rud éigin le
déanamh chun na daoine sin a
tharrtháil agus a chosaint. Tuigim
go bhfuil tuairimí an-láidre ag
daoine faoi seo ach caithfear aire a
thabhairt do dhaoine atá i dtri-
oblóid.

Dar leis na staitisticí, is féidir leis
an ‘ngairm is sine ar domhan’ suas
le céad milliún euro a shaothrú
don tír dá mbeadh sé rialaithe i
gceart agus bainte amach as lámha
na drong atá anois á rith. Meastar
in áiteanna freisin go laghdóidh sé
an méid ionsaithe gnéis a dhéan-
tar ar fhir agus ar mhná agus
b’fhéidir go gcuirfeadh sé
deireadh le tráchtáil agus mí-
úsáid daoine. 

Dá mbeadh an ghairm seo
dleathach an dtiocfadh laghdú ar
an líon duine a bheadh ag
cuardach gnéis ar fhaitíos go
bhfaigheadh daoine eile amach
céard a bhí ar bun acu? 

Níl aon duine ag iarraidh
‘lipéad’ a bheith orthu agus níl aon
duine ag iarraidh go mbeadh a n-
ainmneacha ar aon liosta ná in aon
leabhar beag dubh, ach ar an lámh
eile, an mbainfeadh daoine an
iomarca úsáide as an striapachas
dá mbeadh sé dleathach? 

Ar níos measa a bheadh an
fhadhb? Ceist mhór, ach is cinnte
go bhfuil an iomarca dainséir ag
baint leis mar atá sé faoi láthair
agus sin an fáth a gcaithfear rud
éigin a dhéanamh faoi! Striapachas ar shráideanna na hÉireann [PIC : PHOTOCALL] 

Teacht an Earraigh,  Teacht
Ghalair na gCrann?
An Dr. Pól Mac Cana ar na galair atá ag cur crainn na hÉireann i mbaol  

N
í i bhfad uainn anois
bláthú na nduilliúr sna
coillte agus sna fálta ar
fud na tíre arís.  Ach i
mbliana beidh lucht an

chomhshaoil, bíodh siad ag obair go
gairmiúil nó go hamaitéarach san
earnáil, ar airdeall agus ar faire ar fud
an oileáin.  

Anuraidh, fógraíodh dúinn gur
tháinig galar isteach a mharaíonn an
crann fuinseoige – crann atá suntasach
ar fud fad na hÉireann.   

Sa Danmhairg, síltear go raibh 90%
de na crainn fhuinseoige thall ansin
buailte leis an ghalar anuraidh.  Más
amhlaidh a tharlós in Éirinn, beidh
tírdhreach na tíre níos loime go cinnte.

Ar ndóigh, scaiptear galair ar fud na
cruinne go minic.  Ach nuair a bhí eolas
i measc lucht na gcrann agus sa rialtas
go raibh galar na bhfuinseog ar Mhór-
Roinn na hEorpa agus gach bagairt a
theacht anall, cén fáth nach raibh iar-
racht níos déine curtha i bhfeidhm
lenár n-oileán féin a chosaint uaidh.  

Ardaíonn sé seo ceisteanna go cin-
nte. Tá cúpla gné a bhaineann leis an
chás seo gurbh fhiú a cheistiú.  Gnó,
geilleagar, galar agus géinte.  

Déanann Éire (thuaidh agus theas)
na milliúin crann a iompórtáil ó Mhór-
Roinn na hEorpa gach bliain – ní
hamháin na crainn fhuinseoige, ach
crainn ó na finte eile – sceach gheal,
dair agus araile.  

Tá cásanna ann fiú nuair a sheoltar
síolta as crainn na hÉireann go Mór-
Roinn na hEorpa lena bhfás ag
gnólachtaí thall, sa dóigh is go dtig leo
na crainn óga céanna a dhíol ar áis linn
in Éirinn.  An bhfuil ciall leis seo?  

Le gach anonn is anall, tugtar deis do
na galair chrainn teacht isteach go
hÉirinn, agus seoltar airgead amach as
an tír.  Tá Éire foirfe i dtaca leis na
crainn a fhás.  Tá ár n-aeráid go cineál-
ta leo – ní bhíonn na geimhrí rófhuar
fada agus ní bhíonn na samhraí róthir-
ime fada againn.  

Nárbh fhéidir linn mar shochaí ár
gcrainn féin a fhás dúinn féin agus
éagsúlacht tionsclaíochta agus
tírdhreacha a chothú ar leas an phobail
– agus le hairgead a chruthú don gheil-
leagar, agus na deiseanna do na galair a
laghdú. Níl gach crann a dhíoltar leis an
Éireannach, dúchasach áfach.
Formhór na gcrann a chuirtear go

hÉirinn is crainn le géinte nach
dúchasach iad.  

Go minic, ciallaíonn sé seo nach
bhfuil na crainn sin ‘foirfe’ dár n-aeráid
anseo.  Tá cásanna le fáil sa tír nuair a
chuirtear fálta ar fheirmeacha agus go

mbíonn cuid de na crainn ón Ghear-
máin agus cuid as Éirinn.  

Is féidir an difir a aithint.  Bíonn na
crainn as an Ghearmáin ag dúil le
geimhreadh dian crua.  Nuair nach n-
aithníonn siad go bhfuil an geimhreadh

tagtha, agus go dtosaíonn an t-earrach
arís, ní bhíonn a nduilliúir ná a
mbláthanna ag rith go beacht le ráithí
na hÉireann.  Bíonn tionchar aige seo ar
na feithidí, amhail na beacha agus na
bumbóga a mbíonn muid ag brath

orthu don fheirmeoireacht.  
Nuair a thagann siadsan amach san

earrach is minic nach mbíonn aon bhia
ann dóibh ó na crainn ghallda.  Ar
ndóigh, cuireann sé sin isteach ar na
héin agus ar ainmhithe eile chomh
maith a bhraitheann ar na feithidí féin.

Cuireann na crainn ghallda seo
glaine ghéinte ár gcrann dúchasacha i
mbaol.  Trasphóraíonn siad le chéile
agus glacann na cinn ghallda spás atá ar
fáil do na crainn dhúchasacha.  Cinnte,
ní hé go mbeadh crann ar bith buartha
faoi seo.  Ach is ó thaobh na
bithéagsúlachta a luíonn an bhuairt,
áfach.   Bíonn géinte ar leith ag crainn
as na tíortha éagsúla.  Más amhlaidh go
mbáitear géinte na hÉireann le géinte
ón taobh amuigh, is daibhre a bheas
bithéagsúlacht na cruinne, agus bíonn
seans ann go laghdaítear inbhua-
naíocht chumas an fhine le
maireachtáil beo as seo amach.  

Is é éagsúlacht na ngéinte a thugann
‘straitéisí’ éagsúla do speiceas gníomhú
leis an eabhlóid a bheas le tarlú amach
romhainn. Ach ag filleadh ar cheist na
ngalar.  An bhfuil galar na fuinseoige ar
an ghalar dheireanach a bheas i ndán
dúinn in Éirinn.  

Seans nach é.  Faoi láthair tá ‘alder
dieback’, ‘sweet chestnut blight’, ‘juniper
dieback’, ‘Scots pine wilt’ agus ‘horse
chestnut bleeding canker’ uilig ag
fuireach ar mhórthír na hEorpa lena
dticéad isteach go hÉirinn.  Tá na bealaí
isteach sa tír go fóill ar oscailt dóibh
siúd agus san am atá i láthair, níl ann
ach ceist ama.  Ná bíodh iontas ar
dhuine ar bith nuair a thiocfas siad!

Tá an cuma ar an scéal go bhfuil Éire
neamhchúramach faoina hacmhainní
nádúrtha a chosaint agus a úsáid lena
leas féin.  Táimid lán sásta fáilte a chur
roimh ghnólachtaí as tíortha eile a
theacht agus brabús a dhéanamh
asainn nuair nach bhfuil gá an brabús a
chailliúint uainn féin mar shochaí.  

Bheadh infheistíocht de dhíth le cúr-
saí a chur ina riocht, ach nár cheart é a
dhéanamh ar leas phobal na hÉireann
seachas ar mhaithe le brabús do
mhionlach caipitlithe lasmuigh.  

Ní mór dúinn ár n-acmhainní a cho-
saint as lucht an bhrabúis ghasta más
amhlaidh go gcuirfidh sé leas agus
brabúis ár sochaí féin i mbaol sa tod-
hchaí.  Bíodh ciall agus fadradharc
againn.  

Faoi láthair tá ‘alder dieback’,
‘sweet chestnut blight’,
‘juniper dieback’, ‘Scots pine
wilt’ agus ‘horse chestnut
bleeding canker’ uilig ag
fuireach ar mhórthír na
hEorpa lena dticéad isteach
go hÉirinn.  Tá na bealaí
isteach sa tír go fóill ar oscailt
dóibh siúd agus san am atá i
láthair, níl ann ach ceist ama.
Ná bíodh iontas ar dhuine ar
bith nuair a thiocfas siad!

Crann fuiseoige agus an ghalar críonadh siar na fuiseoige air. Fungas darb ainm chalara fraxinea is cúis leis. 

Ar an gclaí Le John Allen 

Níl dóthain ag freastal ar
oícheanta siamsaíochta BÁC
Rinne peileadóirí Bhaile

Átha Cliath an t-aicsean ar
an bpáirc nuair a cuireadh
tús le Sraith Allianz seach-
tain go leith ó shin.

Is trua nár tháinig níos mó daoine
chun féachaint ar an gclár cuim-
sitheach a bhí leagtha amach don
oíche. 

Bhí níos lú ná tríocha míle duine i
láthair agus is cinnte go rabhadar ag
súil le deich míle níos mó ar an oíche. 

Tá an-iarracht déanta ag bord
Bhaile Átha Cliath le cúpla bliain
anuas leis ‘an tSraith Earraigh’ seo
chun daoine a mhealladh isteach
chuig na cluichí sraithe ach faraor níl
dóthain ag freastal ar na hoícheanta
siamsaíochta seo.

Tar éis chluichí an deireadh seach-
taine seo caite, tógann an tSraith
briseadh beag. Tosaíonn sé arís an
chéad deireadh seachtaine de Mhár-
ta.

Idir eatarthu, imreofar Craobh
Sigerson atá ar siúl i mbliana in Insti-
tiúid Teicneolaíochta Cheatharlach. 

Beidh Craobh Mhic Giobúin ar siúl
sa Ghaillimh an deireadh seachtaine
céanna ina gcuirfear tús arís leis an
tSraith Peile. 

Mar sin, agus dhá cluiche imeartha,
tá Cill Dara, Baile Átha Cliath agus Tír
Eoghan ar bharr Roinn a hAon, agus
Corcaigh, An Dún agus Ciarraí ag bun. 

Gan dabht, tá sé luath sa bhliain fós
ach tá comharthaí ann go mbeidh bli-
ain shuimiúil peile againn.

D’fhéach mé ar dhá cluiche iomána
sinsir na gClubanna an Satharn seo
caite ar TG4. Tá caighdeán na gcluichí
seo ag dul i bhfeabhas gach bliain.
Bhuas bonn luachmhar iomána na
gclubanna ar Luan Cásca 1978 le mo
chlub Naomh Fionnbarra ó deisceart
chathair Chorcaí. 

Ní cuimhin liom mórán faoin
chluiche ach is chuimhin liom a bhei-
th an-bhródúil an mhaidin dár gcionn
go raibh éacht déanta againn. 

Ní cuimhin liom an t-uafás traenála
a bheith déanta mar ní dhearnamar
an t-uafás. Inniu, déanann na him-
reoirí seo an-chuid traenála agus cibé
foireann a bhuann na comórtais, bí
cinnte go mbíonn sé tuillte acu.

Ar Lá ’le Pádraig, rachaidh Cill
Chormac Cill Achaidh chun páirce sa
cheanncheathrú agus tiocfaidh an
paróiste chun tacaíocht a thabhairt. Is
ait an rud do Sháirséalaigh Dhurlas
Éile nach bhfuil Craobh na hÉireann
buaite acu fós. 

Bhíodar go láidir mar rogha na n-
údar an Satharn seo caite, ach tríd is
tríd bhí i bhfad níos mó dúile ag foire-
ann Uíbh Fhailí sa chomórtas agus

bhí an bua stairiúil tuillte acu.
Sa leathchraobh eile, chríochnaigh

na seaimpíní Loch gCaol le chúl an-
déanach chun an cluiche a thabhairt
chuig athimirt. 

Imreofar dhá leathchraobh peile na
gClubanna an Satharn seo freisin. 

Rachaidh Naomh Bríd Ros Comáin
i gcoinne shaineolaithe an chomór-
tais, Raonaithe Chrois Mhic Lionnáin
ar Pháirc Uí Chíosóg sa Mhuileann
gCearr agus beidh Crócaigh Chill
Áirne i gcoinne Bhaile Munna i bpáirc

mór na hiomána i nDurlas. 
Ceapann na geallghlacadóirí gurb

iad foireann Chiarraí agus na seaim-
píní ó Ard Mhaca a bheidh ar chlár
oifigiúil Chraobh na gClubanna ar lá
ár Naomh Náisiúnta.

Má tá an ceart, acu beidh na Raon-
aithe ag iarraidh trí Chraobh Uile-
Éireann i ndiaidh a chéile a
bhuachan. 

Cad é mar churiarracht atá acu ó
1996! Tá sé chraobh déag contae
buaite acu (trí cinn déag dóibh i ndi-

aidh a chéile). 
Chuir Pearse Óg deireadh leis an

gcuriarracht sin sa bhliain 2009. Ach
ní rabhadar thíos ró fhada, mar
bhuadar ar ais an Chraobh Contae an
bhliain dar gcionn agus tá sé acu fós.
Ó thús 2010 níl aon cluiche craoibhe
caillte acu sa chontae, sa cúige nó sa
tír ar fad.

Mar aon leis an gcarn craobh
thuasluaite, bhuadar deich cinn de
chraobhacha Uladh agus sé Chraobh
Uile-Éireann ó 1996.

Tá seisear ar an bhfoireann a bhfuil
gach ceann de na boinn sin buaite acu
ó 1996. 

Ar ndóigh, seasann ainm Oisín
McConville amach mar dhuine díobh
sin, ach in éineacht leis tá Paul
Hearty, John McEntee, Tony McEn-
tee, Francie Bellew agus Cathal Short.

Seo é an club peile is fearr riamh i
stair an Chumainn ach an mbeidh
siad ag taisteal go Baile Átha Cliath
arís an Márta seo? Is dócha go mbei-
dh. 

Ach cé a bheidh ann mar fhreasúra?
Níl freagra na ceiste sin agam. Foirne
ó Chiarraí agus ó Bhaile Átha Cliath
atá san iomaíocht. 

Sa pheil idirchontae, tá an

bhuntáiste ag na Dubs i láthair na
huaire. Feicfimid ar an Satharn an
bhfuil sé mar an gcéanna leis na
clubanna.

Thug iománaithe an Chláir
comhartha go mbeidh siad i lár an
aonaigh an séasúr seo le bua iontach i
gCraobh Chriostail Phort Láirge.
Chuir Tiobraid Árann foireann láidir
go leor chun páirce ach, ar an oíche,
bhí orthu géilleadh d’fhoireann níos
fearr. 

I gCúige Laighean, tá tús sásúil
curtha leis an séasúr ag iománaithe
Bhaile Átha Cliath a thug leo Chraobh
an Bhreathnaigh i gcoinne Loch Gar-
man.

Mar sin, agus Céadaoin an
Luaithrigh linn agus na pancóga ite,
táimid ag súil le deireadh seachtaine
eile spóirt ina mbeidh an spotsolas ar
chuid de na clubanna is fearr sa tír
agus iad ag díriú ar na cluichí
leathcheannais craoibhe sna comór-
tais idirchúige peile agus iomána.

Captaen Bhaile Átha Cliath, John McCaffrey, le Corn Walsh Bhord na Móna, a bhain a fhoireann Dé Domhnaigh.
Sháraigh siad Loch Garman sa chluiche ceannais [PIC : MATT BROWNE / SPORTSFILE]

Ní chuimhin liom mórán
faoin chluiche ach is
cuimhin liom a bheith an-
bhródúil an mhaidin dár
gcionn go raibh éacht
déanta againn.  Ní cuimhin
liom an t-uafás traenála a
bheith déanta mar ní
dhearnamar an t-uafás.
Inniu, déanann na
himreoirí seo an-chuid
traenála agus cibé foireann
a bhuann na comórtais, bí
cinnte go mbíonn sé tuillte
acu.

Meon seafóideach le mothú tar
éis cailliúint go hamaideach 
Cillian Ó Conchúir ar bhua Shasana ar Éirinn Dé Domhnaigh 
TAR éis an taispeántais lag sa bhaile i
gcoinne Shasana, bhí dóchas na n-
imreoirí agus lucht bainistíocht na
hÉireann truamhéalach le feiceáil. 

Bhí siad uile den tuairim chéanna.
Cé go raibh an Grand Slam agus an
Choróin Triarach caillte, bhí comórtas
na Sé Náisiún fós ansin chun tabhairt
leo i gceann míosa.   "Fan go bhfe-
icimid cad a dhéanfaidh an Fhrainc i
Twickenham," a dúirt Declan Kidney. 

“Caithfidh Sasana dul chuig
Caerdydd chomh maith. Tá an-chuid
fós le n-imirt sa chomórtas. Tá trí
cluiche againn fós chun trí bua a fháil.
Má sroicheann muid ocht bpointe,
feicimid cén áit a bheimíd ar
deireadh." 

Ní hé gur rud diúltach é an dóchas,
ach nuair a smaoiníonn tú siar ar
fhoireann na hÉireann a bhuaigh an
Grand Slam in 2009, seans nárbh é sin
an todhchaí a cheapadar go mbeadh
ann dóibh, go mbeidís ag súil go dtab-
harfadh foirne eile cúnamh dóibh
chun an comórtas a bhuachan. 

Nach bhfuil siad tar éis cúlú go mór
laistigh de thrí bliana? Ina ainneoin
sin, lean Rob Kearney leis an chaint
dhearfach.  

Dar le Kearney, "Níl ach cúpla cic de
liathróid ann. Tá an craobhchomórtas
fós iomlán oscailte. Is iad Sasana an t-
aon fhoireann a bhfuil dhá cluiche
buaite acu. Tá an Fhrainc agus an
Bhreatain Bheag fós le n-imirt acu,
foirne a d'imir i gcluiche leathchean-

nais de Chorn an Domhain. Ní cluichí
éasca a bhéas ann dóibh. Dá bharr tá
sé iomlán oscailte go fóill."

Dúirt captaen na hÉireann, Jamie
Heaslip, go raibh Ronan O'Gara ion-
tach nuair a tháinig sé chun páirce i
gcoinne Shasana in áit Sexton. Ní
raibh. Léirigh sé nach bhfuil sé ar
chaighdeán idirnáisiúnta a thuilleadh.
Rinne sé an-chuid don foireann tríd
na blianta, ach tá deireadh lena ré.

An difríocht arís, idir muid féin agus
na mórchumhachtaí, ná nach dtu-
igeann muid nuair atá ár rás rite. Bhí
sé rite nach mór tar éis dúinn an
Grand Slam a bhuachan cúpla bliain ó
shin. B'shin an deis chun atógáil a
dhéanamh ar foireann atá tar éis
fíorbheagán a dhéanamh ó shin. 

Agus toradh an obair nach bhfuil
déanta? Tá Ronan O'Gara fós mar an
dara rogha sna leathchúil cé nach
mbeidh sé ann ag an gCorn Domhan-
da; Gordan D'Arcy, Donnacha
O'Callaghan agus Brian O'Driscoll leis.
Ach níl imreoirí againn chun a n-
áiteanna sin a thógáil. 

Seachas a bheith páirteach i
gcluiche idirnáisiúnta, bhí Ian Madi-
gan agus Ian Keatley ag imirt dá
gCúigí i gcoinne foirne gur cuma leo
agus imreoirí idirnáisiúnta in eas-
namh. Tá na Sé Náisiún imithe. Tá sé
thar am ag bainisteoir Éireannach
éigin, tabhairt faoi tógáil foirne do
Chorn an Domhain 2015. 

Cluichí CLG idir na gCúigí 
Gráinne McElwain 

IMREOFAR na babhtaí
leathcheannais peile agus
iomána sa Chomórtas
Idirchúige an Domhnach beag
seo nuair a bheas Cúige Uladh
ag tabhairt aghaidh ar Chúige
Mumhan agus na Laighnigh in
éadán Chonnachta sa dá chód. 

Is é Martin Donnelly atá fós
mar urraitheoir ar an gcomór-
tas atá ag dul i léig le blianta
mar gheall ar na deacrachtaí
atá ann dátaí rialta a fháil i
bhféilire an CLG agus mar
nach mbíonn mórán ag freast-
al ar na cluichí. 

Sna seanlaethanta, nuair a
bhíodh an comórtas ar siúl i
bPáirc an Chrócaigh ar Lá Le
Pádraig, bhíodh slua de
40,000 ann chun imreoirí ar
nós Christy Ring, Frankie
Stockwell agus Nicky Rackard
á fheiceáil ag imirt. 

Tá na laethanta sin tagtha
chun deireadh anois ach tá an-

dúil fós ag na himreoirí agus an
bhainistíocht sa chomórtas.
Anuraidh bhuaigh Ulaidh in
aghaidh na Mumhan sa

Chluiche Ceannais Peile agus
chríochnaigh Cúige Laighean
chun cinn ar Chúige Chon-
nacht san Iomáint. 

Súil ar an Rugbaí- Sraith RaboDirect Pro12
Gráinne McElwain

TÁ briseadh coicíse ann anois
go dtí go mbeidh Comórtas na
Sé Náisiún linn arís agus idir an
dá linn beidh na Cúigí ag iar-
raidh tuilleadh pointí a
chrochadh leo agus muid ag
dul i dtreo dheireadh an
tséasúir. 

An tseachtain seo caite,
chaill Cúige Uladh a dtríú
cluiche sa tSraith go dtí seo (12-
16) in aghaidh na nOspreys.
Cuireadh fáilte ar ais roimh
Johann Muller agus Andrew
Trimble ach bhí ar Ruan Pien-
aar an pháirc a fhágáil mar
gheall ar ghortú gualainne. Is
in aghaidh Zebre a bheas siad i
mBéal Feirste ar an Aoine agus
seans dóibh iad féin a choin-
neáil sábhailte ar bharr an
tábla le tuilleadh pointí.

Beidh Cúige Chonnacht sa
bhaile in aghaidh na nOspreys
agus iad ag iarraidh dearmad a
dhéanamh ar an chluiche in
aghaidh na Scarlets an tseach-

tain seo caite, comórtas  a
chaill siad (25-15). Tá deich
gcluiche as 14 caillte ag Con-
nachta sa tsraith anois agus
seo dúshlán mór eile rompu.

Bhí buanna maithe ag Cúige
Laighean ar Cardiff Blues (26-
11) agus ag Cúige Mumhan ar
Dhún Éideann (30-3) an
tseachtain seo caite agus ar an
Satharn beidh na Laighnigh sa
bhaile in aghaidh Treviso, ach
caithfidh Mumha taisteal go

Parc y Scarlets chun casadh
leis na Scarlets. Ba chóir go
mbeadh an bua ag Laighin ach
chaill na Muimhnigh in
aghaidh na Scarlets sa bhaile i
mí na Samhna agus seo cluiche
a chaithfidh siad a bhuachan
má tá siad ag iarraidh a bheith
san iomaíocht do na babhtaí
ceathrú ceannais. Beidh sé
deacair dóibh as baile agus na
Scarlets áit amháin os a gcionn
ar thábla na bpointí.

Macnamhach : Príomhchóitseálaí na hÉireann, Declan Kidney [PIC : BRENDAN MORAN / SPORTSFILE]

Gortaithe - Ruan Pienaar, Cúige Uladh [PIC : OLIVER MCVEIGH / SPORTSFILE]

Conor Cooney, Naomh Tomás, Gaillimh. Beidh Naomh Tomás ag
imirt i gcoinne Sheamrógaí  Loch gCaol,  9 Feabhra i gCluiche
Leathcheannais na gClubanna AIB san iomáint [PIC : SPORTSFILE]

Cén tionchar a bhíonn ag clú Chrois
Mhic Lionnáin ar an fhreasúra?

Gráinne McElwain

Ar an Satharn, beidh Cluichí
Leathcheannais Peile na
hÉireann i gCraobh
Clubanna AIB ar siúl agus
iad sa tóir ar áit sa

Chluiche Ceannais ar Lá ’le Pádraig i
bPáirc an Chrócaigh. Casfaidh seaim-
píní na hÉireann, Crois Mhic Lionnáin
as Ard Mhacha, le Naomh Bríd ó Ros
Comáin agus beidh Crócaigh Chill
Airne as Ciarraí in aghaidh churaidh
Bhaile Átha Cliath, Ciceam Bhaile
Munna. 

Tá Crois Mhic Lionnáin ag cuartú a
dtríú Craobh Uile-Éireann as a chéile
agus ó 1997 tá cúig cinn buaite acu.
Éacht dochreidte, gan trácht ar an 10
gCraobh Uladh atá buaite acu chomh
maith. Gan dabht is iad Crois Mhic
Lionnáin an club peile is fearr riamh
ach mar atá feicthe againn cheana, bhí
deiseanna ag foirne iad a bhualadh
ach níor éirigh leo. An mbíonn tion-
char mar sin ag clú Chrois Mhic Lion-
náin ar an fhreasúra?

Anuraidh, bhí deiseanna ag Garraí
an Chaisleáin as an Iarmhí an cluiche
ceannais a bhuachan don chéad uair
riamh nuair a bhí siad cúig chúilín
chun cinn sa dara leath, ach d’éirigh le
David McKenna cúilín i ndeireadh na
himeartha a aimsiú chun an cluiche a
chothromú agus lá eile a thabhairt do
Chrois Mhic Lionnáin. Níor thug Crois
Mhic Lionnáin an dara seans d’fhoire-
ann na hIarmhí san athimirt agus
bhuaigh siad 2-19 le 1-7.

“Bhí muid an-mhuiníneach roimh
an dá chluiche sin,” a deir Anthony
Cunningham a bhí mar bhainisteoir ar
Gharraí an Chaisleáin na laethanta sin.
“Bhí a fhios againn cé chomh maith
agus a bhí Crois Mhic Lionnáin ach ní
raibh faitíos orainn roimh chlú s’acu.
Ní dóigh liom go raibh aon tionchar
aige sin ar na cluichí.”

“Bíonn daoine ag caint faoina gclú
ach is foireann den scoth iad a
bhaineann úsáid as taicticí simplí agus
atá an-chruinn ina gcuid imeartha”

“Ba é an difear idir muid féin agus
Crois Mhic Lionnáin san athimirt ná go

bhfuair siad dhá chúl an-luath sa
chluiche agus tá sé thar a bheith dea-
cair teacht ar ais ina n-aghaidh má
tharlaíonn sé sin. Ach is féidir le foirne
iad a bhualadh. In amanna, imríonn
siad go maith sa chéad leath ach
suíonn siad siar sa dara leath agus
ligeann siad don fhreasúra a theacht ar
ais sa chluiche mar a tharla in aghaidh
Chill Chua. Ach chun seans a bheith
agat iad a bhualadh ní féidir leat tús
maith a thabhairt dóibh,” a deir Antho-
ny.

D’éirigh le Crois Mhic Lionnáin an
lámh in uachtar a fháil ar Chill Chua as
an Dún i gCluiche Ceannais Uladh, 3-9
le 1-9. Cluiche an-teasaí a bhí ann
inarbh éigean do Michael McNamee
an pháirc a fhágáil mar gheall ar chár-
ta dearg agus bhí ar Jamie Clarke
imeacht tar éis dhá chárta bhuí. Ach an
rud is mó a tharraing aird tar éis an
chluiche ná na líomhaintí gur tugadh

ainmneacha maslacha ciníocha ar
Aaron Cunningham ó Chrois Mhic
Lionnáin. Ag pointe amháin bhí Crois
Mhic Lionnáin 11 cúilín chun cinn ach
lig siad do Chill Chua a theacht ar ais
ach fuair fir Ard Mhacha scóranna táb-
hachtacha sna 10 nóiméad deire-
anacha sa chluiche chun an bua a
chrochadh leo.

Is in aghaidh Naomh Bríd a bheas
siad ag imirt anois tar éis do sheaim-
píní Ros Comáin Cluiche Ceannais
Chúige Chonnacht a bhuachan don
tríú bliain as a chéile. Chríochnaigh
siad chun cinn ar Bhóthar na Trá /
Cnoc na Cathrach 0-15 le 0-8 agus tá
foireann mhaith acu le neart taithí
timpeall na páirce. Chas siad le Crois
Mhic Lionnáin faoi dhó cheana agus
chaill siad an dá uair sin chomh maith.
In 2007, cúl a bhí eatarthu i gCluiche
Leathcheannais na hÉireann (1-11 le 0-
11) agus an bhearna céanna a bhí ann i

gCluiche Ceannais na hÉireann in 2011
(2-11 le 1-11). Ach ceapann Anthony go
gcuideoidh na torthaí sin le Naomh
Bríd an uair seo.

“Tá a fhios agam go bhfuil siad go
hiomlán dírithe isteach ar an chluiche
seo agus iad an-díograiseach ag iar-
raidh Crois Mhic Lionnáin a bhualadh
ag an tríú hiarracht. Tá foireann ion-
tach acu agus sílim go bhfuil siad níos
láidre anois ná mar a bhí siad in 2011”

“Is féidir le Naomh Bríd an cluiche
seo a bhuachan ach caithfidh siad a
gcuid seansanna a thógáil mar ní
dhearna siad sin in 2011 agus d’íoc siad
go daor as. Beidh cluiche den scoth
againn agus ní dóigh liom go mbeidh
mórán idir na foirne ag an deireadh -
cúilín nó dhó, sin an méid.”

Ach mar atá a fhios againn i gcónaí
faoi Chrois Mhic Lionnáin, tá sé i
bhfad níos furasta é sin a rá ná é a
dhéanamh.

Dé Sathairn
Crois Mhic Lionnáin v
Naomh Bríd, Muileann
gCearr @ 2.00
Crócaigh Chill Airne v
Ciceam Bhaile Munna,
Staid Semple @ 4.00

An féidir le foireann ar bith Crois Mhic Lionnáin a stopadh? : David McKenna agus Jamie Clarke (ar chlé), Raonaithe Chrois Mhic Lionnáin [PIC : PAUL MOHAN / SPORTSFILE]

Anuraidh, bhí deiseanna ag
Garraí an Chaisleáin as an
Iarmhí an cluiche ceannais a
bhuachan don chéad uair
riamh nuair a bhí siad cúig
chúilín chun cinn sa dara
leath, ach d’éirigh le David
McKenna cúilín i ndeireadh
na himeartha a aimsiú chun
an cluiche a chothromú agus
lá eile a thabhairt do Chrois
Mhic Lionnáin. Níor thug
Crois Mhic Lionnáin an dara
seans d’fhoireann na
hIarmhí san athimirt agus
bhuaigh siad 2-19 le 1-7.


